ವಸಾಹತುಪೂರ್ವ ಕರ್ನಾಟಕದ ನಗರ ಚರಿತ್ರೆ : ಬಯಲನು ತುಂಬುವ ಆಲಯದ ಬೆಳಕಿನ ಬೀಜಗಳು
ಕನ್ನಡ ವಿಶ್ವವಿದ್ಯಾಲಯ ಕನ್ನಡ ಸಂಸ್ಕೃತಿಯ ಬಹುತ್ವದ ನೆಲೆಗಳನ್ನು ಹುಡುಕುವ, ಗಟ್ಟಿಗೊಳಿಸುವ, ಹರಡುವ ಕಾಯಕವನ್ನು ನೋಂಪಿಯಂತೆ ನಡೆಸಿಕೊಂಡು ಬಂದಿದೆ. ಕನ್ನಡ ಸಂಸ್ಕೃತಿಯನ್ನು ಮತ್ತೆ ಮತ್ತೆ ನಿರ್ವಚನ ಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಒಂದು ಆಡುಂಬೊಲವಾಗಿ ಕಾರ್ಯ ನಿರ್ವಹಿಸುತ್ತಿದೆ. ನಮಗೆ ಗೊತ್ತಿರುವ ಸಂಸ್ಕೃತಿಯ ಅರ್ಥಗಳ ಆಚೆಗೆ ಅನೂಹ್ಯ ಲೋಕಗಳ ಕಡೆಗೆ ತನ್ನನ್ನು ಮತ್ತು ಕನ್ನಡಿಗರನ್ನು ಒಯ್ಯುವ ಪಯಣದ ದಾರಿಗಳನ್ನು ರೂಪಿಸುವ ಮಹತ್ವದ ಸಾಹಸದ ಹೆಜ್ಜೆಗಳು ಮೂಡಿ ಬಂದಿವೆ. ಇದು ನಿರಂತರ ನಡೆಯಬೇಕಾದ ಬಹುದಾರಿಗಳ ಮಹಾಯಾನ.
ಇಪ್ಪತ್ತೊಂದನೆಯ ಶತಮಾನದ ಆರಂಭದಲ್ಲಿ ಜಾಗತೀಕರಣದ ಈ ಸಂಕ್ರಮಣ ಸ್ಥಿತಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ರಚನೆ ಮತ್ತು ಕಾರ್ಯಗಳು ಸವಾಲಿನವು ಮತ್ತು ಜವಾಬ್ದಾರಿಯವೂ ಆಗಿವೆ. ‘ಕನ್ನಡ’ ಎನ್ನುವ ಪರಿಕಲ್ಪನೆಯನ್ನು ಭಾಷೆ, ಸಾಹಿತ್ಯ, ಬದುಕು ಮತ್ತು ಅದರ ಆಧುನಿಕ ಸನ್ನಿವೇಶಗಳಲ್ಲಿ ಅರ್ಥೈಸುವ ಮತ್ತೆ ಕಟ್ಟುವ ಕೆಲಸವನ್ನು ಕನ್ನಡ ವಿಶ್ವವಿದ್ಯಾಲಯ ಒಂದು ಕಾಯಕದಂತೆ ಕೈಗೆತ್ತಿಕೊಂಡಿದೆ. ಕನ್ನಡ ಮತ್ತು ಅಭಿವೃದ್ದಿ ಎನ್ನುವ ಎರಡು ಪರಿಕಲ್ಪನೆಗಳು ಎದುರುಬದುರಾಗುವ ಆತಂಕ ಒಂದು ಕಡೆಯಾದರೆ, ಅವು ಒಂದನ್ನೊಂದು ಪ್ರಭಾವಿಸಿ ನೆರವಾಗುವ ಆವರಣವನ್ನು ನಿರ್ಮಾಣ ಮಾಡುವುದು ಇನ್ನೊಂದೆಡೆ ಇರುತ್ತದೆ. ಇಂತಹ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಈ ಸಂಬಂಧಿಯಾದ ಹೊಸ ಆಲೋಚನೆಗಳ ಸಂವಾದ ಮತ್ತು ಅದರ ಆನ್ವಯಿಕ ಸಾಧನೆಗಳಲ್ಲಿ ತನ್ನನ್ನು ತೊಡಗಿಸಿಕೊಳ್ಳಲು ಬಯಸಿದೆ.
ಕನ್ನಡವು ಕಾಗದರಹಿತ ಮಾಧ್ಯಮದಲ್ಲಿ ಕಾಣಿಸಿಕೊಳ್ಳುತ್ತಿರುವಾಗಲೂ ಪುಸ್ತಕ ರೂಪದಲ್ಲಿ ಕನ್ನಡ ಕೃತಿಗಳ ಪ್ರಕಟಣೆ ಸಮಾನಾಂತರವಾಗಿ ಕ್ರಿಯಾಶೀಲವಾಗಿ ನಡೆಯುವುದು ಬಹಳ ಮುಖ್ಯವಾದದ್ದು. ತಾಂತ್ರಿಕ-ಮೌಖಿಕ ಮಾಧ್ಯಮದಲ್ಲಿ ಕನ್ನಡವು ಬಳಕೆಯಾಗುತ್ತಿರುವಾಗಲೇ ಕಾಗದದಲ್ಲಿ ಕನ್ನಡ ಅಕ್ಷರಗಳು ಮುದ್ರಣಗೊಂಡು ಕಣ್ಣಿಗೆ, ಕಿವಿಗೆ ಮತ್ತು ಮನಸ್ಸಿಗೆ ಕನ್ನಡವನ್ನು ಸಂವಹನಗೊಳಿಸುವ ಪ್ರಕ್ರಿಯೆ ನಿರಂತರವಾಗಿ ನಡೆಯಬೇಕಿದೆ. ಇಲ್ಲಿ ಪ್ರಕಟ ಗೊಳ್ಳುವ ಮಾಧ್ಯಮದೊಂದಿಗೆ ಅಭಿವ್ಯಕ್ತಗೊಳ್ಳುವ ಚಿಂತನಾ ಶರೀರವೂ ಮುಖ್ಯವಾದದ್ದು. ಭಾಷೆ, ಸಾಹಿತ್ಯ, ಕಲೆಗಳು, ವಿಜ್ಞಾನ, ತಂತ್ರಜ್ಞಾನ, ಸಮಾಜವಿಜ್ಞಾನ ಎನ್ನುವ ಬೌದ್ದಿಕ ಗಡಿ ರೇಖೆಗಳನ್ನು ಕಳಚಿಕೊಂಡು ಕನ್ನಡ ಜ್ಞಾನವು ಕನ್ನಡ ವಿಶ್ವವಿದ್ಯಾಲಯದಲ್ಲಿ ರೂಪುಗೊಳ್ಳುವ ಮತ್ತು ಪ್ರಕಟಗೊಳ್ಳುವ ಪ್ರಕ್ರಿಯೆ ನಡೆಯುತ್ತಿದೆ.
ಡಾ. ಕೆ. ಮೋಹನ್‌ಕೃಷ್ಣ ರೈ ಅವರ ವಸಾಹತುಪೂರ್ವ ಕರ್ನಾಟಕದ ನಗರ ಚರಿತ್ರೆ ಎನ್ನುವ ಕೃತಿಯಲ್ಲಿ ಮೌರ್ಯರಿಂದ ಮೈಸೂರು ಸುಲ್ತಾನರವರೆಗೆ ಬೇರೆ ಬೇರೆ ರಾಜಮನೆತನಗಳ ಆಳ್ವಿಕೆಯಲ್ಲಿ ಪಟ್ಟಣಗಳು ಮತ್ತು ನಗರಗಳು ನಿರ್ಮಾಣಗೊಂಡ ಕ್ರಿಯಾಶೀಲವಾದ ಬಗೆಗಳನ್ನು ಅಧ್ಯಯನ ಮಾಡಲಾಗಿದೆ. ನಗರ ಅಥವಾ ಪಟ್ಟಣ ಎನ್ನುವ ಪರಿಕಲ್ಪನೆಯನ್ನು ಇಲ್ಲಿ ಚರ್ಚಿಸಲಾಗಿದೆ. ರಾಜಧಾನಿ ಪಟ್ಟಣಗಳು, ವ್ಯಾಪಾರಿ ಕೇಂದ್ರಗಳಂಥ ಬಂದರು ಪಟ್ಟಣಗಳು, ಧಾರ್ಮಿಕ ಕೇಂದ್ರಗಳು ಹೇಗೆ ನಗರಗಳ ಆಕಾರವನ್ನು ಪಡೆದವು ಎನ್ನುವುದನ್ನು ನಿದರ್ಶನಗಳ ಮೂಲಕ ವಿವರಿಸಲಾಗಿದೆ. ಕೃಷಿಯೇತರ ಚಟುವಟಿಕೆಗಳು ಸಂಘಟಿತ ಆರ್ಥಿಕ ಚಟುವಟಿಕೆಗಳಾಗಿ ಕಾಣಿಸಿಕೊಂಡಾಗ ನಗರಗಳು ರೂಪು ತಾಳುತ್ತವೆ ಎನ್ನುವ ಮಹತ್ವದ ಅಂಶವನ್ನು ಡಾ. ಕೆ. ಮೋಹನಕೃಷ್ಣ ರೈ ಇಲ್ಲಿ ಪ್ರಸ್ತಾವಿಸಿದ್ದಾರೆ. ಉತ್ಪಾದನೆ ಮತ್ತು ಆರ್ಥಿಕತೆಯ ಸಂಬಂಧಗಳು ನಗರಗಳ ಸ್ವರೂಪವನ್ನು ನಿರ್ಧರಿಸುತ್ತವೆ ಎನ್ನುವ ಸಂಗತಿಯನ್ನು ಇಲ್ಲಿ ತಿಳಿಸಲಾಗಿದೆ. ನಗರ ಅಥವಾ ಸಿಟಿಯ ಪರಿಕಲ್ಪನೆ ಕುರಿತು ಇಂಗ್ಲಿಷ್‌ನಲ್ಲಿ ಸಾಕಷ್ಟು ಚರ್ಚೆಗಳು ನಡೆದಿವೆ. ಆದರೆ ಕನ್ನಡದಲ್ಲಿ ಇಂಥ ಸಂವಾದಗಳು ಹೆಚ್ಚಾಗಿ ನಡೆದಿಲ್ಲ. ಚರಿತ್ರೆಯ ಭಿನ್ನ ನೆಲೆಗಳಿಂದ ನಗರ ಅಥವಾ ಪಟ್ಟಣ ಎನ್ನುವ ಪರಿಕಲ್ಪನೆ ರೂಪು ತಾಳಿದ ಕಾಲಕಾಲಕ್ಕೆ ಬದಲಾದ ಪ್ರಕ್ರಿಯೆ ಕುತೂಹಲಕಾರಿಯಾಗಿದೆ. ಐರೋಪ್ಯ ಪ್ರಭಾವದ ಪೂರ್ವದಲ್ಲಿ ಅಂದರೆ ವಸಾಹತೀಕರಣದ ಪೂರ್ವದಲ್ಲಿ ಕರ್ನಾಟಕದಲ್ಲಿ ನಗರಗಳು ರೂಪುಗೊಂಡ ಮತ್ತು ಕಾರ್ಯನಿರ್ವಹಿಸಿದ ವಿಶಿಷ್ಟ ಸ್ವರೂಪವನ್ನು ಇಲ್ಲಿ ಪರಿಶೀಲಿಸಲಾಗಿದೆ. ಯೂರೋಪಿನ ಕೈಗಾರಿಕಾ ಕ್ರಾಂತಿಯ ಪೂರ್ವದಲ್ಲಿ ಕರ್ನಾಟಕದಲ್ಲಿ ಕೃಷಿ ಸಂಬಂಧಿಯಾದ ಮತ್ತು ವ್ಯಾಪಾರಿ ಸಂಬಂಧಿಯಾದ ಅಂಶಗಳು ಹೇಗೆ ಪರಸ್ಪರ ಸಂಬಂಧ ಹೊಂದಿದ್ದವು ಎನ್ನುವುದನ್ನು ತಿಳಿದುಕೊಳ್ಳುವ ದೃಷ್ಟಿಯಿಂದಲೂ ಈ ಅಧ್ಯಯನಕ್ಕೆ ವಿಶೇಷ ಮಹತ್ವ ಇದೆ. ವಸಾಹತುಪೂರ್ವದಲ್ಲಿ ಅರಸು ಮನೆತನಗಳು ನಗರವನ್ನು ಪರಿಕಲ್ಪಿಸಿದ, ಕಟ್ಟಿದ, ಬೆಳೆಸಿದ ರೀತಿಗಳು  ಭಿನ್ನ ಭಿನ್ನವಾದವು ಎನ್ನುವುದನ್ನು ಇಲ್ಲಿ ಮನಗಾಣಬಹುದು. ಹೀಗೆ ಆರ್ಥಿಕ ಕ್ರೋಡೀಕರಣ ಮತ್ತು ವಿನಿಮಯದ ನೆಲೆಯಲ್ಲಿ ಕೇಂದ್ರವಾಗಿ ರೂಪು ಗೊಳ್ಳುವ, ಆರ್ಥಿಕ ವಹಿವಾಟಿನ ಒಂದು ಸ್ಥಳವನ್ನು ನಗರವನ್ನಾಗಿ ಪರಿವರ್ತಿಸುವ ಬಗೆಯನ್ನು ಇಲ್ಲಿ ವಿಶ್ಲೇಷಿಸಲಾಗಿದೆ. ಸಂಕ್ಷಿಪ್ತವಾಗಿಯಾದರೂ ಕೆಲವು ಮುಖ್ಯ ಸಂಗತಿಗಳ ಕಡೆಗೆ ಗಮನವನ್ನು ಸೆಳೆದು ನಿರ್ವಸಾಹತೀಕರಣದ ನೆಲೆಯಿಂದ ನಗರವನ್ನು ನೋಡಲು ಅನುವು ಮಾಡಿಕೊಟ್ಟ ಪ್ರಯತ್ನಕ್ಕಾಗಿ ಸಂಶೋಧಕರಾದ ಡಾ. ಕೆ. ಮೋಹನ್‌ಕೃಷ್ಣ ರೈ ಅವರಿಗೆ ಕನ್ನಡ ವಿಶ್ವವಿದ್ಯಾಲಯದ ಪರವಾಗಿ ಹಾರ್ದಿಕ ಅಭಿನಂದನೆಗಳನ್ನು ಸಲ್ಲಿಸುತ್ತೇನೆ. ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಬಿ.ಎ. ವಿವೇಕ ರೈ
ಕುಲಪತಿ
ವಸಾಹತುಪೂರ್ವ ಕರ್ನಾಟಕದ ನಗರ ಚರಿತ್ರೆ : ಕೃತಜ್ಞತೆಗಳು
ವಸಾಹತುಪೂರ್ವ ಕರ್ನಾಟಕದಲ್ಲಿ ಯಾವ ಸ್ವರೂಪದ ನಗರ ವ್ಯವಸ್ಥೆ ಅಸ್ತಿತ್ವದಲ್ಲಿತ್ತು ಹಾಗೂ ನಗರ ಕೇಂದ್ರಗಳು ಯಾವ ಬಗೆಯ ಬಿಕ್ಕಟ್ಟನ್ನು ಎದುರಿಸಿದವು ಎನ್ನುವ ಪ್ರಶ್ನೆಗಳಿಗೆ ಉತ್ತರವನ್ನು ಕಂಡುಹಿಡಿಯುವ ಪ್ರಯತ್ನವನ್ನು ಈ ಗ್ರಂಥದಲ್ಲಿ ಮಾಡಲಾಗಿದೆ. ರಾಜ್ಯಗಳ ಹಾಗೂ ಪ್ರಭುತ್ವಗಳ ರೂಪುಗೊಳ್ಳುವಿಕೆಯಲ್ಲಿ ನಗರ ಆರ್ಥಿಕತೆಯದ್ದು ನಿರ್ಣಾಯಕ ಪಾತ್ರ. ಆದರೆ ಚರಿತ್ರೆ ಅಧ್ಯಯನದಲ್ಲಿ ಇತ್ತೀಚಿನವರೆಗೂ ನಗರೀಕರಣ ಕುರಿvಯ ಅಧ್ಯಯನ ಅಷ್ಟೊಂದು ಪ್ರಾಮುಖ್ಯತೆಯನ್ನು ಪಡೆದುಕೊಂಡಿರಲಿಲ್ಲ. ಆರ್ಥಿಕ ಚರಿತ್ರೆ ನಿರ್ಮಾಣಕ್ಕೆ ಹೆಚ್ಚಿನ ಮಹತ್ವವನ್ನು ನೀಡದಿರುವುದೇ ಇದಕ್ಕೆ ಮೂಲ ಕಾರಣ. ಈ ಗ್ರಂಥದಲ್ಲಿ ವಸಾಹತುಪೂರ್ವ ಕರ್ನಾಟಕದ ನಗರೀಕರಣದ ವಿವಿಧ ಆಯಾಮಗಳ ಕುರಿತು ಚರ್ಚೆ ನಡೆಸಲಾಗಿದೆ.
ಈ ಗ್ರಂಥವನ್ನು ಹೊರತರುವಲ್ಲಿ ಎಲ್ಲ ರೀತಿಯ ಸಹಕಾರ ನೀಡಿದ ಮಾನ್ಯ ಕುಲಪತಿಗಳಾದ ಡಾ. ಬಿ.ಎ. ವಿವೇಕ ರೈ ಅವರಿಗೆ ನಾನು ಕೃತಜ್ಞನಾಗಿದ್ದೇನೆ. ಈ ಗ್ರಂಥದ ಹಸ್ತಪ್ರತಿಯನ್ನು ಕೂಲಂಕಷವಾಗಿ ಓದಿ ಸೂಕ್ತ ಸಲಹೆಗಳನ್ನು ನೀಡಿದ ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡದ ಇತಿಹಾಸ ಮತ್ತು ಪ್ರಾಕ್ತನಶಾಸ್ತ್ರ ವಿಭಾಗದ ಪ್ರೊ. ಅಶೋಕ ಶೆಟ್ಟರ್ ಅವರಿಗೆ ನಾನು ಆಭಾರಿಯಾಗಿದ್ದೇನೆ. ಈ ಗ್ರಂಥದ ಸಿದ್ಧತೆಯಲ್ಲಿ ಸಹಕಾರ ನೀಡಿದ ವಿಭಾಗದ ನನ್ನ ಸಹೋದ್ಯೋಗಿಗಳಿಗೆ, ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತಂದ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಅವರಿಗೆ, ಪುಸ್ತಕ ವಿನ್ಯಾಸವನ್ನು ಮಾಡಿದ ಶ್ರೀ ಬಿ. ಸುಜ್ಞಾನಮೂರ್ತಿ ಹಾಗೂ ಶ್ರೀ ಕೆ.ಎಲ್. ರಾಜಶೇಖರ್ ಅವರಿಗೆ, ಮುಖಪುಟ ವಿನ್ಯಾಸವನ್ನು ಮಾಡಿದ ಶ್ರೀ ಕೆ.ಕೆ. ಮಕಾಳಿ ಅವರಿಗೆ ಹಾಗೂ ಅಕ್ಷರ ಸಂಯೋಜನೆ ಮಾಡಿದ ಜೆ. ಬಸವರಾಜ ಅವರಿಗೆ ನನ್ನ ಕೃತಜ್ಞತೆಗಳು.
ಡಾ. ಕೆ. ಮೋಹನ್‌ಕೃಷ್ಣ ರೈ 
ವಸಾಹತುಪೂರ್ವ ಕರ್ನಾಟಕದ ನಗರ ಚರಿತ್ರೆ : ೩. ನಗರ ಕೇಂದ್ರಗಳ ಸ್ಥಿತ್ಯಂತರ
ನಗರ ವ್ಯವಸ್ಥೆಯ ಕುರಿತು ಅಧ್ಯಯನ ನಡೆಸುವಾಗ ವಿವಿಧ ಸ್ವರೂಪದ ನಗರ ಕೇಂದ್ರಗಳು ಕಂಡುಬರುತ್ತವೆ. ಪ್ರತಿಯೊಂದು ನಗರ ಕೇಂದ್ರವೂ ತನ್ನದೇ ಆದ ವಿಶಿಷ್ಟತೆಗಳನ್ನು ಹೊಂದಿದ್ದು, ಆಯಾ ಚಾರಿತ್ರಿಕ ಸಂದರ್ಭದ ರಾಜಕೀಯ ಮತ್ತು ಆರ್ಥಿಕ ಜೀವನದ ಮೇಲೆ ಮಹತ್ತರ ಪ್ರಭಾವವನ್ನು ಬೀರಿದಂತವು. ವಸಾಹತುಪೂರ್ವ ಕರ್ನಾಟಕದಲ್ಲಿ ವಿವಿಧ ಸ್ವರೂಪದ ನಗರ ಕೇಂದ್ರಗಳು ಅಸ್ತಿತ್ವದಲ್ಲಿದ್ದವು. ಪ್ರಮುಖವಾಗಿ ಮೂರು ವಿಧದ ನಗರ ಕೇಂದ್ರಗಳನ್ನು ಗುರುತಿಸಬಹುದಾಗಿದೆ. ಅವುಗಳೆಂದರೆ, ಆಡಳಿತಾತ್ಮಕ ಪಟ್ಟಣಗಳು, ಧಾರ್ಮಿಕ ಪಟ್ಟಣಗಳು ಮತ್ತು ವ್ಯಾಪಾರ-ವಾಣಿಜ್ಯ ಪಟ್ಟಣಗಳು. ಇವುಗಳೆಲ್ಲವೂ ಚರಿತ್ರೆಯುದ್ದಕ್ಕೂ ಹಲವಾರು ರೀತಿಯ ಏರಿಳಿತಗಳನ್ನು ಕಂಡಂತವು. ಹುಟ್ಟು, ಬೆಳವಣಿಗೆ ಮತ್ತು ಅವನತಿ ಹೆಚ್ಚಿನ ನಗರ ಕೇಂದ್ರಗಳ ಸಾಮಾನ್ಯ ಲಕ್ಷಣವಾಗಿ ಕಂಡುಬರುತ್ತದೆ. ಆಯಾ ಚಾರಿತ್ರಿಕ ಸಂದರ್ಭಕ್ಕನುಗುಣವಾಗಿ ನಗರ ಕೇಂದ್ರಗಳು ತಮ್ಮ ಸ್ವರೂಪದಲ್ಲಿ ಬದಲಾವಣೆಗಳನ್ನು ಕಂಡವು. ರಾಜಕೀಯ ಕೇಂದ್ರಗಳು ಕಂಡಷ್ಟು ಏರಿಳಿತಗಳನ್ನು ಇತರ ಸ್ವರೂಪದ ನಗರ ಕೇಂದ್ರಗಳು ಕಂಡಿಲ್ಲ. ಅವು ಆಯಾ ಅರಸು ಮನೆತನಗಳ ಆಳ್ವಿಕೆಯನ್ನು ಅವಲಂಬಿಸಿಕೊಂಡಿದ್ದವು. ಅರಸು ಮನೆತನಗಳ ಅವನತಿಯ ಬಳಿಕ ರಾಜಧಾನಿ ಪಟ್ಟಣಗಳು ತಮ್ಮ ರಾಜಧಾನಿ ಪಟ್ಟವನ್ನು ಕಳೆದುಕೊಂಡು ಧಾರ್ಮಿಕ ಕೇಂದ್ರಗಳಾಗಿ ಇಲ್ಲವೇ ಹಲವಾರು ಸ್ಮಾರಕಗಳಿರುವ ಒಂದು ಪ್ರದೇಶವಾಗಿ ಮಾರ್ಪಟ್ಟವು. ಹೀಗಾಗಿ ಪ್ರಭುತ್ವದ ಅಳಿವು-ಉಳಿವು ರಾಜಧಾನಿ ಪಟ್ಟಣಗಳ ಅಳಿವು-ಉಳಿವೂ ಆಗಿತ್ತು. ಅರಮನೆ ಕೇಂದ್ರಿತ ಪಟ್ಟಣಗಳಿ ಗಿಂತ ವ್ಯಾಪಾರ ಕೇಂದ್ರಿತ ಪಟ್ಟಣಗಳು ಭಿನ್ನವಾಗಿ ಕಂಡು ಬರುತ್ತವೆ. ಬಂದರು ಪಟ್ಟಣಗಳು ವ್ಯಾಪಾರ-ವಾಣಿಜ್ಯವನ್ನು ಪ್ರಧಾನ ಚಟುವಟಿಕೆಯನ್ನಾಗಿ ಹೊಂದಿರುವಂತವು.
ಬಂದರು ಪಟ್ಟಣಗಳಲ್ಲಿ ವರ್ತಕ ಸಮುದಾಯದ ಪಾತ್ರ ಮಹತ್ವದ್ದು. ಕರ್ನಾಟಕ ಕರಾವಳಿಯ ಬಹುತೇಕ ಎಲ್ಲ ಬಂದರು ಪಟ್ಟಣಗಳಲ್ಲಿಯೂ ವಿವಿಧ ಪ್ರದೇಶ-ಜಾತಿ-ಧರ್ಮಗಳಿಗೆ ಸಂಬಂಧಿಸಿದ ವ್ಯಾಪಾರಸ್ಥರು ವಾಸವಾಗಿದ್ದರು. ಉದಾಹರಣೆಗೆ, ಕರ್ನಾಟಕ ಕರಾವಳಿಯ ಪ್ರಮುಖ ಬಂದರು ಪಟ್ಟಣವಾದ ಮಂಗಳೂರಿನಲ್ಲಿ ಮುಸ್ಲಿಮರು, ಕ್ರಿಶ್ಚಿಯನ್ನರು, ಕೊಂಕಣಿಗಳು, ಮಲಯಾಳಿಗಳು ಮುಂತಾದವರು ವಾಸವಾಗಿದ್ದರು. ವರ್ತಕ ಸಮುದಾಯಗಳು ಪಟ್ಟಣ ವ್ಯಾಪ್ತಿಯ ವಿವಿಧ ಪ್ರದೇಶಗಳಲ್ಲಿ ವಾಸಿಸುತ್ತಿದ್ದು, ಆ ಮೂಲಕ ನಗರೀಕರಣ ಪ್ರಕ್ರಿಯೆ ಚುರುಕುಗೊಳ್ಳುವುದಕ್ಕೆ ಕಾರಣವಾದವು. ವರ್ತಕ ಸಮುದಾಯಗಳು ತಮ್ಮದೇ ಆದ ವಾಸಸ್ಥಳಗಳನ್ನು ಹೊಂದಿರುತ್ತಿದ್ದು, ಅಲ್ಲಿ ವಸತಿ ಕಟ್ಟಡಗಳು, ಧಾರ್ಮಿಕ ಕಟ್ಟಡಗಳು ಮತ್ತು ವ್ಯಾಪಾರ ನಡೆಸುವ ಸಂಕೀರ್ಣಗಳನ್ನು ಹೊಂದಿರುತ್ತಿದ್ದವು. ಈ ಪ್ರಕ್ರಿಯೆ ಬಂದರು ಪಟ್ಟಣಗಳ ವ್ಯವಸ್ಥಿತ ಬೆಳವಣಿಗೆಗೆ ಪೂರಕವಾಯಿತು. ಬಂದರು ಪಟ್ಟಣಗಳು ವ್ಯಾಪಾರ-ವಾಣಿಜ್ಯದ ಜೊತೆಗೆ ರಾಜಕೀಯ ಮತ್ತು ಧಾರ್ಮಿಕ ಕೇಂದ್ರಗಳೂ ಆಗಿರುತ್ತಿದ್ದವು. ಉದಾಹರಣೆಗೆ, ವಿಜಯನಗರದ ಆಳ್ವಿಕೆಯ ಸಂದರ್ಭದಲ್ಲಿ ಮಂಗಳೂರು ಮಂಗಳೂರು ರಾಜ್ಯವಾಗಿತ್ತು ಹಾಗೂ ಅಲ್ಲಿ ಆಡಳಿತ ನಡೆಸುವ ಅಧಕಾರಿಗಳಿದ್ದರು. ಅದೇ ರೀತಿ ದಕ್ಷಿಣ ಕನ್ನಡದ ಹಲವಾರು ಸ್ಥಳೀಯ ಅರಸು ಮನೆತನಗಳು ಮಂಗಳೂರನ್ನು ತಮ್ಮ ರಾಜಕೀಯ ಕೇಂದ್ರವನ್ನಾಗಿ ಮಾಡಿಕೊಂಡಿದ್ದವು.
ಬಂದರು ಪಟ್ಟಣಗಳು ಪ್ರಾಚೀನ ಸಂದರ್ಭದಿಂದ ಬ್ರಿಟಿಷರ ಆಳ್ವಿಕೆಯವರೆಗೆ ಹಾಗೂ ಅಲ್ಲಿಂದ ನಂತರವೂ ತಮ್ಮ ಅಸ್ತಿತ್ವವನ್ನು ಉಳಿಸಿಕೊಂಡಿರುವುದು ವ್ಯಾಪಾರದ ಹಿನ್ನೆಲೆಯಿಂದ ಮಾತ್ರ. ಬಂದರು ಪಟ್ಟಣಗಳು ಇತರ ಸ್ವರೂಪದ ನಗರ ಕೇಂದ್ರಗಳಂತೆ ಹಲವಾರು ರೀತಿಯ ಸ್ಥಿತ್ಯಂತರಗಳಿಗೆ ಒಳಗಾಗಿರುವುದು ನಿಜ. ಆದರೆ ಅವು ಅಂದಿನಿಂದ ಇಂದಿನವರೆಗೂ ವ್ಯಾಪಾರ ಕೇಂದ್ರಗಳಾಗಿಯೇ ಉಳಿದುಕೊಂಡು ಬಂದಿವೆ. ರಾಜಕೀಯ ಕೇಂದ್ರಗಳು ಒಂದು ಆಳ್ವಿಕೆಯಿಂದ ಇನ್ನೊಂದು ಅರಸುಮನೆತನದ ಆಳ್ವಿಕೆಯ ಸಂದರ್ಭಕ್ಕೆ ಹಲವಾರು ರೀತಿಯ ಬದಲಾವಣೆಗಳಿಗೆ ಒಳಗಾಗುತ್ತಿದ್ದವು. ಕೆಲವು ರಾಜಧಾನಿ ಪಟ್ಟಣಗಳು ಸಂಪೂರ್ಣವಾಗಿ ಅವನತಿಯನ್ನು ಹೊಂದಿದರೆ, ಇನ್ನು ಕೆಲವು ಸಾಮಂತ ಅರಸರ ರಾಜಕೀಯ ಚಟುವಟಿಕೆಗಳ ಕೇಂದ್ರವಾಗಿ, ಇಲ್ಲವೇ ಧಾರ್ಮಿಕ ಕೇಂದ್ರಗಳಾಗಿ ಪರಿವರ್ತನೆಗೊಳ್ಳುತ್ತಿದ್ದವು. ದೇವಾಲಯಗಳು, ಬಸದಿಗಳು, ಚರ್ಚ್‌ಗಳು, ಮಸೀದಿಗಳು ಇರುವ ಪಟ್ಟಣಗಳು ಧಾರ್ಮಿಕ ಹಿನ್ನೆಲೆಯಿಂದ ತಮ್ಮ ಅಸ್ತಿತ್ವವನ್ನು ಉಳಿಸಿಕೊಂಡು ಬಂದವು. ಹೀಗಾಗಿ ನಗರ ಕೇಂದ್ರಗಳು ಆಯಾ ಸಂದರ್ಭದ ರಾಜಕೀಯ ಬದಲಾವಣೆಗಳು, ಅರ್ಥ ವ್ಯವಸ್ಥೆ ಮತ್ತು ಧಾರ್ಮಿಕ ಪಲ್ಲಟಗಳ ನೇರ ಪ್ರಭಾವಕ್ಕೆ ಒಳಗಾಗುತ್ತಿದ್ದವು. ನಗರ ಕೇಂದ್ರಗಳ ಹುಟ್ಟು, ಬೆಳವಣಿಗೆ ಹಾಗೂ ಅವನತಿ ಈ ಅಂಶಗಳಿಂದಲೇ ನಿರ್ಧರಿಸಲ್ಪಡುತ್ತಿತ್ತು. ಕೆಲವು ನಗರ ಕೇಂದ್ರಗಳು ಮರುಹುಟ್ಟು ಪಡೆದರೆ ಇನ್ನು ಕೆಲವು ಸಂಪೂರ್ಣ ಅವನತಿಯತ್ತ ಸಾಗುತ್ತಿದ್ದವು.
ನಗರ ಕೇಂದ್ರಗಳು ಚರಿತ್ರೆಯ ವಿವಿಧ ಕಾಲಘಟ್ಟಗಳಲ್ಲಿ ಅಸ್ತಿತ್ವಕ್ಕೆ ಬಂದ ಬಗೆ, ಅವುಗಳ ಅವನತಿ, ಮರುಹುಟ್ಟು ಹಾಗೂ ಅವು ಬೀರಿದ ಪ್ರಭಾವಗಳು ನಗರ ಚರಿತ್ರೆ ಅಧ್ಯಯನದಲ್ಲಿ ಬಹುಮುಖ್ಯವಾದ ವಿಚಾರಗಳು. ಭಾರತದ ನಗರ ವ್ಯವಸ್ಥೆಯ ಕುರಿತಂತೆ ನಗರ ಚರಿತ್ರೆಕಾರರು ನಗರೀಕರಣದ ವಿವಿಧ ಹಂತಗಳನ್ನು ಗುರುತಿಸಿದ್ದಾರೆ. ಆದರೆ ಉತ್ತರ ಭಾರತದ ನಗರೀಕರಣದ ಕುರಿತು ನಡೆದಿರುವ ಅಧ್ಯಯನಗಳ ಸಂಖ್ಯೆಯೇ ಹೆಚ್ಚಿನದು. ದಕ್ಷಿಣ ಭಾರತ, ಅದರಲ್ಲೂ ಕರ್ನಾಟಕ ಅಡಿಟಿಪ್ಪಣಿಗಳಿಗಷ್ಟೇ ಸೀಮಿತಗೊಂಡಿತು. ಆದರೂ ಇಂಥ ಅಧ್ಯಯನಗಳಿಂದ ಕರ್ನಾಟಕದ ನಗರ ವ್ಯವಸ್ಥೆಯ ಕುರಿತು ಕೆಲವೊಂದು ತೀರ್ಮಾನಗಳನ್ನು ತೆಗೆದುಕೊಳ್ಳಲು ಸಾಧ್ಯ. ಕೃಷಿ ಪ್ರಧಾನವಾದ ಭಾರತದಲ್ಲಿ ಪೇಟೆ-ಪಟ್ಟಣಗಳ ಹುಟ್ಟು ಕುತೂಹಲಕರವಾದ ಅಧ್ಯಯನವಾಗಿದೆ. ವಿವಿಧ ಚಾರಿತ್ರಿಕ ಕಾಲಘಟ್ಟಗಳಲ್ಲಿ ವಿವಿಧ ಪ್ರದೇಶಗಳಲ್ಲಿ ಗ್ರಾಮ ಪ್ರದೇಶಗಳು ನಗರ ಪ್ರದೇಶಗಳಾಗಿ ಪರಿವರ್ತನೆ ಹೊಂದಿದವು. ಈ ಕುರಿತ ವಿವರಣೆಗಳು ಸಿಂಧೂ ಕಣಿವೆಯ ನಾಗರಿಕತೆಯಿಂದಲೇ ಕಂಡು ಬರುತ್ತವೆ.
ಭಾರತದ ಸಂದರ್ಭದಲ್ಲಿ ಸಿಂಧೂ ನದಿ ನಾಗರಿಕತೆಯ ಅವಧಿಯನ್ನು ಪ್ರಥಮ ನಗರೀಕರಣ ಎಂಬುದಾಗಿ ಕರೆಯಲಾಗಿದೆ. ಸಿಂಧೂ ನದಿ ನಾಗರಿಕತೆ ಕೃಷಿ ಕೇಂದ್ರಿತವೇ ಅಥವಾ ನಗರ ಕೇಂದ್ರಿತವೇ ಎನ್ನುವುದು ಇನ್ನೂ ಚರ್ಚೆಯಲ್ಲಿರುವ ವಿಷಯ. ಸಿಂಧೂ ನದಿ ನಾಗರಿಕತೆಯ ಸಂದರ್ಭದಲ್ಲಿ ನಗರಗಳಿದ್ದವು ಎನ್ನುವ ಅಂಶ ಉತ್ಖನನಗಳಿಂದ ಸಾಬೀತಾಗಿದೆ. ಸಿಂಧೂ ಸಂಸ್ಕೃತಿಯ ಸಂದರ್ಭದ ಪ್ರಮುಖ ಆರು ನಗರಗಳನ್ನು ಗುರುತಿಸ ಲಾಗಿದೆ. ಅವುಗಳೆಂದರೆ, ಹರಪ್ಪಾ, ಮೊಹೆಂಜೊದಾರೋ, ಚನ್ಹುದಾರೋ, ಲೋಥಾಲ್, ಕಾಲಿಬಂಗನ್ ಮತ್ತು ಬನವಾಲಿ. ಇಲ್ಲಿರುವ ಪ್ರಮುಖ ಪ್ರಶ್ನೆಯೆಂದರೆ ಪ್ರಥಮ ನಗರೀಕರಣದ ಪ್ರಭಾವ ಭಾರತದ ಇತರ ಪ್ರದೇಶಗಳ ಮೇಲೆ ಯಾವ ರೀತಿ ಆಯಿತು ಮತ್ತು ಅದರ ವ್ಯಾಪ್ತಿ ಎಲ್ಲಿಯವರೆಗೆ ಇತ್ತು ಎನ್ನುವುದು. ಭಾರತ ಕಂಡ ಪ್ರಥಮ ನಗರೀಕರಣದಲ್ಲಿ ಕರ್ನಾಟಕವೂ ಒಳಗೊಂಡಿತ್ತೇ ಎನ್ನುವುದು ಪ್ರಮುಖ ವಿಚಾರ. ಕರ್ನಾಟಕದ ನಗರ ವ್ಯವಸ್ಥೆಯ ಕುರಿತು ಚರ್ಚಿಸುವಾಗ ಸಿಂಧೂ ಸಂಸ್ಕೃತಿಯ ಯಾವ ರೀತಿಯ ಪ್ರಭಾವವೂ ಕಂಡು ಬರುವುದಿಲ್ಲ. ಹೀಗಾಗಿ ಪ್ರಥಮ ನಗರೀಕರಣವು ಹೆಚ್ಚು ಕಡಿಮೆ ಉತ್ತರ ಭಾರತಕ್ಕಷ್ಟೇ ಸೀಮಿತಗೊಂಡಿದ್ದಾಗಿ ಕಂಡುಬರುತ್ತದೆ.
ಭಾರತದ ನಗರೀಕರಣದ ಎರಡನೆಯ ಹಂತ ಆರಂಭಗೊಳ್ಳುವುದು ಸುಮಾರು ಕ್ರಿ.ಪೂ. ಆರನೆಯ ಶತಮಾನದ ಹೊತ್ತಿಗೆ. ಅದು ಸುಮಾರು ಕ್ರಿ.ಶ. ಮೂರನೆಯ ಶತಮಾನದವರೆಗೆ ಮುಂದುವರಿಯಿತು. ಶಾತವಾಹನರ ಅವನತಿಯ ವೇಳೆಗೆ ದ್ವಿತೀಯ ನಗರೀಕರಣವೂ ಅವನತಿಯತ್ತ ಸಾಗಿತು. ದ್ವಿತೀಯ ನಗರೀಕರಣವು ಭೌಗೋಳಿಕ ವ್ಯಾಪ್ತಿಯ ದೃಷ್ಟಿಯಿಂದ ಹೆಚ್ಚು ವಿಸ್ತೃತವಾಗಿತ್ತು. ಎರಡನೆಯ ಹಂತದ ನಗರೀಕರಣವು ವೇದ ಕಾಲಾನಂತರದ ಆಕರಗಳಲ್ಲಿ ನಗರೀಕರಣದೆಡೆಗಿನ ಪ್ರವೃತ್ತಿಗಳ ರೂಪದಲ್ಲಿ ಕಂಡುಬಂದು ಬುದ್ಧನ ಕಾಲಕ್ಕೆ ಸಮಕಾಲಿಕವಾಗಿ ಹರಳುಗಟ್ಟಿದ ಪ್ರಕ್ರಿಯೆಯಾಗಿತ್ತು. ಕ್ರಿ.ಪೂ. ಆರನೆಯ ಶತಮಾನದ ಸುಮಾರಿಗೆ ‘ರಾಜ್ಯ’ ವ್ಯವಸ್ಥೆಯ ಕೆಲ ಮೂಲಭೂತ ಅಂಗಗಳು ರೂಪುಗೊಂಡಿದ್ದವು. ಈ ಗಣ ಪ್ರಭುತ್ವಗಳನ್ನು ‘ಮಹಾಜನಪದ’ಗಳೆಂದು ಕರೆಯಲಾಗಿತ್ತು. ಇವುಗಳ ರಾಜ್ಯವ್ಯವಸ್ಥೆಯ ಚಿತ್ರಣ ಪಾಳಿ ಸಾಹಿತ್ಯದಲ್ಲಿ ಸಿಗುತ್ತದೆ. ಆರ್.ಎಸ್. ಶರ್ಮ, ಎ. ಘೋಷ್, ವಿಜಯ ಕುಮಾರ ಟಾಕೂರ್ ಮುಂತಾದ ವಿದ್ವಾಂಸರು ಕ್ರಿ.ಪೂ. ಆರನೆಯ ಶತಮಾನದ ಈ ರಾಜಕೀಯ ಬೆಳವಣಿಗೆಗಳ ಹಾಗೂ ಅವು ನಗರೀಕರಣಕ್ಕೆಡೆ ಮಾಡಿಕೊಟ್ಟಿರುವುದರ ಕುರಿತು ತಮ್ಮ ಕೃತಿಗಳಲ್ಲಿ ಸಾಕಷ್ಟು ವಿವರವಾಗಿ ಚರ್ಚಿಸಿದ್ದಾರೆ. ಲಿಚ್ಛವಿ, ಯೌಧೇಯ, ಮಾಳವ, ಸಾಕ್ಯ, ಕೋಳಿಯ, ಕೋಸಲ, ಮಗಧ ಮುಂತಾದ ರಾಜ್ಯಗಳು ಅಸ್ತಿತ್ವಕ್ಕೆ ಬರಲಾರಂಭಿಸಿದವು. ಈ ಜನಪದಗಳಲ್ಲೇ ಮಗಧವು ಹೆಚ್ಚು ಬಲಿಷ್ಠವೂ, ಆಕ್ರಮಣಶೀಲವೂ ಆಗಿತ್ತು. ಮಗಧ ರಾಜ್ಯವು ಇನ್ನಿತರ ಜನಪದಗಳನ್ನು ಸೋಲಿಸಿ ತನ್ನ ರಾಜ್ಯದ ಗಡಿಯನ್ನು ವಿಸ್ತರಿಸಿದ್ದೇ ಅಲ್ಲದೆ, ಕೃಷಿ ಮತ್ತು ವ್ಯಾಪಾರ ಚಟುವಟಿಕೆಗಳು ರೂಪುಗೊಳ್ಳುವಂತೆ ಮಾಡಿತು. ಈ ಪ್ರಕ್ರಿಯೆ ಕಾಣಿಸಿಕೊಳ್ಳಲಾರಂಭಿಸಿದ್ದು ಗಂಗಾನದಿ ಬಯಲಿನಲ್ಲಿ. ಹೀಗೆ ಕ್ರಿ.ಪೂ. ಐದನೆಯ ಶತಮಾನದ ವೇಳೆಗೆ ನಗರೀಕರಣ ಪ್ರಕ್ರಿಯೆ ಕಾಣಿಸಿಕೊಂಡು, ಭಾರತದಾದ್ಯಂತ ವಿಸ್ತರಣೆಗೊಳ್ಳಲಾರಂಭಿಸಿತು. ಕೃಷಿಯಲ್ಲಿ ಕಾಣಿಸಿಕೊಂಡ ಹೆಚ್ಚುವರಿ ಉತ್ಪಾದನೆ, ಅವುಗಳ ಮಾರಾಟ, ಮಾರಾಟಕ್ಕಾಗಿ ಮಾರಾಟ ಕೇಂದ್ರಗಳು, ವ್ಯಾಪಾರಸ್ಥರು, ವ್ಯಾಪಾರ ಮಾರ್ಗಗಳು ಇವೆಲ್ಲವೂ ಒಂದೊಂದಾಗಿ ಕಾಣಿಸಿಕೊಂಡು ನಗರೀಕರಣ ಪ್ರಕ್ರಿಯೆ ಗಟ್ಟಿಗೊಳ್ಳಲಾರಂಭಿಸಿತು. ವ್ಯಾಪಾರ-ವಾಣಿಜ್ಯದ ಬೆಳವಣಿಗೆಯೊಂದಿಗೆ ಮಹಾನಗರ, ನಗರ, ಪಟ್ಟಣ, ನಿಗಮ ಮುಂತಾದ ಕೇಂದ್ರಗಳು ಬೆಳೆದವು. ವ್ಯಾಪಾರದಲ್ಲಿ ನಾಣ್ಯವನ್ನು ಬಳಸುವುದಕ್ಕೆ ಆರಂಭವಾಯಿತು. ಪಟ್ಟಣಗಳಲ್ಲಿ ನೂರಾರು ವ್ಯವಸಾಯೇತರ ವೃತ್ತಿಗಳು ಬೆಳೆದವು. ವ್ಯಾಪಾರಸ್ಥರು ಬೇರೆ ಬೇರೆ ಪ್ರದೇಶಗಳಿಗೆ ವ್ಯಾಪಾರಕ್ಕಾಗಿ ಹೋಗಲು ಆರಂಭಿಸಿದ್ದರಿಂದಾಗಿ ವ್ಯಾಪಾರ-ವಾಣಿಜ್ಯದ ಮಾರ್ಗಗಳು ನಿರ್ಮಾಣಗೊಂಡವು. ಮೌರ್ಯರ ಆಳ್ವಿಕೆಯ ಸಂದರ್ಭದಲ್ಲಿ ಇದು ಇನ್ನಷ್ಟು ವಿಸ್ತಾರಗೊಂಡು, ಉತ್ತರಾಪಥ ಮತ್ತು ದಕ್ಷಿಣಾಪಥ ವ್ಯಾಪಾರ ಮಾರ್ಗಗಳು ವ್ಯಾಪಾರ ಮತ್ತು ಧರ್ಮ ಪ್ರಚಾರದ ಉದ್ದೇಶಕ್ಕೆ ವ್ಯಾಪಕವಾಗಿ ಬಳಕೆಗೊಂಡವು. ಕರ್ನಾಟಕವು ಈ ಅವಧಿಯಲ್ಲಿ ಉತ್ತರ ಭಾರತದೊಂದಿಗೆ ಸಂಪರ್ಕ ಸಾಧಿಸಿತು. ಕರ್ನಾಟಕದಲ್ಲಿ ಹಲವಾರು ಪೇಟೆ-ಪಟ್ಟಣಗಳು ಈ ಅವಧಿಯಲ್ಲಿ ಕಂಡು ಬಂದವು. ಹೀಗಾಗಿ ಕರ್ನಾಟಕದ ಸಂದರ್ಭದಕ್ಕೆ ಇದನ್ನು ಪ್ರಥಮ ನಗರೀಕರಣವೆಂದು ಕರೆಯಬಹುದಾಗಿದೆ. ಬ್ರಹ್ಮಗಿರಿ, ಚಂದ್ರವಳ್ಳಿ, ಹೆಮ್ಮಿಗೆ, ವಡಗಾಂವ್-ಮಾಧವಪುರ, ಬನವಾಸಿ ಮೊದಲಾದ ಪ್ರದೇಶಗಳು ನಗರ ಪ್ರದೇಶಗಳಾಗಿ ಬೆಳೆದಿರುವುದು ಈ ಅವಧಿಯಲ್ಲಿ. ಇವುಗಳಲ್ಲಿ ಹೆಚ್ಚಿನವು ಸುಮಾರು ಕ್ರಿ.ಶ. ಮೂರನೆಯ ಶತಮಾನದ ಹೊತ್ತಿಗೆ ಅವನತಿಯನ್ನು ಹೊಂದಿದವು. ಬನವಾಸಿಯು ಕದಂಬರ ರಾಜಧಾನಿಯಾಗುವ ಮೂಲಕ ತನ್ನ ಅಸ್ತಿತ್ವವನ್ನು ಉಳಿಸಿಕೊಂಡಿತು.
ಶಾತವಾಹನರ ಕಾಲದ ಪಟ್ಟಣಗಳು ನಂತರದ ಅವಧಿಗಳಲ್ಲಿ ಅವನತಿಯನ್ನು ಹೊಂದಲಾ ರಂಭಿಸಿದವು. ಇದಕ್ಕೆ ಮುಖ್ಯ ಕಾರಣ ಉತ್ಪಾದನಾ ವ್ಯವಸ್ಥೆಯಲ್ಲಾದ ಬದಲಾವಣೆ. ಶಾತವಾಹನರ ನಂತರ ಅಧಿಕಾರಕ್ಕೆ ಬಂದ ಕದಂಬರು ಮತ್ತು ಗಂಗರು ಭೂಮಿಯನ್ನು ದಾನ ನೀಡುವುದಕ್ಕೆ ಹೆಚ್ಚಿನ ಮಹತ್ವವನ್ನು ಕೊಟ್ಟರು. ಭೂಮಿಯನ್ನು  ದಾನ ನೀಡುವ ಪ್ರಕ್ರಿಯೆ ಭೂಮಾಲೀಕ ವರ್ಗದ ಹುಟ್ಟಿಗೆ ಕಾರಣವಾಯಿತು. ಇದರಿಂದ ವ್ಯಾಪಾರ-ವಾಣಿಜ್ಯಕ್ಕೆ ಧಕ್ಕೆಯೊದಗಿತು. ಊಳಿಗಮಾನ್ಯ ವ್ಯವಸ್ಥೆಯ ಹುಟ್ಟು ನಗರ ವ್ಯವಸ್ಥೆಯ ಅವನತಿಯನ್ನು ಸೂಚಿಸಿತು. ಹೆಚ್ಚೆಚ್ಚು ಭೂಮಿಯನ್ನು ದಾನ ನೀಡುವುದಕ್ಕೂ, ಅದರಿಂದಾಗಿ ಊಳಿಗಮಾನ್ಯ ವ್ಯವಸ್ಥೆ ಹುಟ್ಟಿಕೊಳ್ಳುವುದಕ್ಕೂ ಹಾಗೂ ಅದರ ಪರಿಣಾಮವಾಗಿ ನಗರಗಳು ಅವನತಿ ಹೊಂದುವುದಕ್ಕೂ ಇರುವ ಸಂಬಂಧಗಳ ಕುರಿತು ಆರ್.ಎಸ್. ಶರ್ಮ, ಹರ್ಬನ್ಸ್ ಮುಖ್ಯ, ಹರ್ಮನ್ ಕುಲ್ಕೆ, ಬರ್ಟನ್ ಸ್ಟೈನ್, ಡಿ.ಡಿ. ಕೊಸಾಂಬಿ, ವಿಜಯಕುಮಾರ ಟಾಕೂರ್, ಇರ್ಪಾನ್ ಹಬೀಬ್, ಬಿ.ಎನ್.ಎಸ್. ಯಾದವ, ಡಿ.ಎನ್.ಝೂ ಮೊದಲಾದ ವಿದ್ವಾಂಸರು ಚರ್ಚೆ ನಡೆಸಿದ್ದಾರೆ. ಆರ್.ಎಸ್. ಶರ್ಮ ಅವರ ಪ್ರಕಾರ, ಭಾರತದಲ್ಲಿ ಊಳಿಗಮಾನ್ಯ ವ್ಯವಸ್ಥೆ ಕಾಣಿಸಿಕೊಳ್ಳುವುದಕ್ಕೆ ಮೂಲ ಕಾರಣ ಬ್ರಾಹ್ಮಣರು ಮತ್ತು ಧಾರ್ಮಿಕ ಸಂಸ್ಥೆಗಳಿಗೆ ನೀಡಲಾಗುತ್ತಿದ್ದ ಅತಿಯಾದ ಭೂದಾನಗಳು; ಇದರಿಂದಾಗಿ ವ್ಯಾಪಾರ ವಹಿವಾಟಿನಲ್ಲಿ ಇಳಿಮುಖ ಕಾಣಿಸಲಾರಂಭಿಸಿ, ನಾಣ್ಯದ ಚಲಾವಣೆಯೂ ಪ್ರಾಮುಖ್ಯತೆಯನ್ನು ಕಳೆದು ಕೊಂಡಿತು. ಆರ್.ಎಸ್. ಶರ್ಮ ಮತ್ತು ಬಿ.ಎನ್.ಎಸ್. ಯಾದವ ಭಾರತದ ಊಳಿಗಮಾನ್ಯತೆಯ ಕುರಿತು ಚರ್ಚಿಸುವಾಗ ಯೂರೋಪಿನಲ್ಲಿದ್ದ ಊಳಿಗಮಾನ್ಯ ವ್ಯವಸ್ಥೆಯನ್ನು ಅದರೊಂದಿಗೆ ಹೋಲಿಸಿ, ಆ ಮೂಲಕ ನಿರ್ಧಾರಗಳನ್ನು ತೆಗೆದುಕೊಂಡರು. ಈ ಕ್ರಮವನ್ನು ಹರ್ಬನ್ಸ್ ಮುಖ್ಯ, ಇರ್ಫಾನ್ ಹಬೀಬ್, ಬರ್ಟನ್ ಸ್ಟೈನ್ ಮೊದಲಾದವರು ಟೀಕಿಸಿದರು. ಈ ಎಲ್ಲ ಚರ್ಚೆಗಳು ಊಳಿಗಮಾನ್ಯ ವ್ಯವಸ್ಥೆಯ ಹುಟ್ಟು, ಬೆಳವಣಿಗೆ ಹಾಗೂ ಅವನತಿಗೆ ಸಂಬಂಧಿಸಿದ್ದಾದರೂ, ನಗರೀಕರಣದ ಅಧ್ಯಯನ ಸಂದರ್ಭದಲ್ಲಿ ಬಹುಮುಖ್ಯವಾದ ಆಕರಗಳಾಗಿ ಕಂಡುಬರುತ್ತವೆ. ಕ್ರಿ.ಪೂ. ೨೦೦ ರಿಂದ ಕ್ರಿ.ಶ. ೩೦೦ರ ವರೆಗಿನ ಅವಧಿಯಲ್ಲಿ ನಗರೀಕರಣ ಪ್ರಕ್ರಿಯೆ ಚುರುಕಿನಿಂದ ಕೂಡಿದ್ದರೆ, ಕ್ರಿ.ಶ. ೩೦೦ ರಿಂದ ೯೦೦ರ ವರೆಗಿನ ಅವಧಿಯಲ್ಲಿ ಕೃಷಿ ಚಟುವಟಿಕೆಗಳು ಪ್ರಧಾನವಾಗಿ ಕಂಡುಬಂದವು. ಆದರೂ ಈ ಎರಡೂ ವ್ಯವಸ್ಥೆಗಳು (ಗ್ರಾಮೀಣ ಮತ್ತು ನಗರ) ಒಂದಕ್ಕೊಂದು ಪೂರಕವಾಗಿಯೇ ಇದ್ದವು. ಕ್ರಿ.ಶ. ಮೂರನೆಯ ಶತಮಾನದ ಬಳಿಕ ರೋಮನ್ ವ್ಯಾಪಾರದಲ್ಲಿ ಇಳಿಮುಖ ಕಂಡುಬಂದು ವ್ಯಾಪಾರ-ವಾಣಿಜ್ಯವು ರಾಜ್ಯಕ್ಕೆ ಬೇಕಾದಷ್ಟು ಆದಾಯವನ್ನು ಪೂರೈಸುವಲ್ಲಿ ವಿಫಲವಾದಾಗ ಭೂಕಂದಾಯವು ರಾಜ್ಯಕ್ಕೆ ಬೇಕಾದಷ್ಟು ಆದಾಯವನ್ನು ಪೂರೈಸುವಲ್ಲಿ ಯಶಸ್ವಿಯಾಯಿತು. ಕ್ರಿ.ಶ. ಒಂಬತ್ತು ಅಥವಾ ಹತ್ತನೆಯ ಶತಮಾನದ ಬಳಿಕ ವ್ಯಾಪಾರ-ವಾಣಿಜ್ಯವು ರಾಜ್ಯದ ಬೊಕ್ಕಸಕ್ಕೆ ಅಪಾರವಾದ ಆದಾಯವನ್ನು ತಂದುಕೊಟ್ಟಿತು. ಈ ರೀತಿಯ ಏರಿಳಿತಗಳು ಚರಿತ್ರೆಯುದ್ದಕ್ಕೂ ಕಂಡುಬರುತ್ತವೆ.
ಭಾರತದಲ್ಲಿ ಕುಶಾನರ ಮತ್ತು ಶಾತವಾಹನರ ಆಳ್ವಿಕೆಯ ಅವಧಿಗಳಲ್ಲಿ ನಗರೀಕರಣ ಪ್ರಕ್ರಿಯೆ ಅತ್ಯಂತ ಚುರುಕಿನಿಂದ ಕೂಡಿತ್ತು. ಉತ್ತರ ಭಾರತದಲ್ಲಿ ವೈಶಾಲಿ, ಪಾಟಲಿಪುತ್ರ, ಕೌಶಾಂಬಿ, ವಾರಣಾಸಿ, ಹಸ್ತಿನಾಪುರ, ಮಥುರಾ ಮುಂತಾದ ನಗರಗಳು ಕ್ರಿ.ಶ. ಒಂದು ಹಾಗೂ ಎರಡನೆಯ ಶತಮಾನಗಳಲ್ಲಿ ಕುಶಾನರ ಪ್ರಮುಖ ನಗರ ಕೇಂದ್ರಗಳಾಗಿದ್ದವು. ಅದೇ ರೀತಿ ದಕ್ಷಿಣ ಭಾರತದಲ್ಲಿ ಅಮರಾವತಿ, ನಾಗಾರ್ಜುನಕೊಂಡ, ಬ್ರೋಚ್, ಸೋಪಾರ, ಅರಿಕಮೇಡು, ಕಾವೇರಿಪಟ್ಟಣ, ಚಂದ್ರವಳ್ಳಿ, ಸನ್ನತಿ, ಬನವಾಸಿ ಮುಂತಾದ ನಗರಗಳು ಶಾತವಾಹನರ ನಗರ ಕೇಂದ್ರಗಳಾಗಿದ್ದವು. ರೋಮನ್ ಸಾಮ್ರಾಜ್ಯದೊಂದಿಗೆ ನಡೆಯುತ್ತಿದ್ದ ಸಮೃದ್ಧ ವಾಣಿಜ್ಯದಿಂದಾಗಿ, ಕುಶಾನ ಹಾಗೂ ಶಾತವಾಹನ ನಗರಗಳು ಅಭಿವೃದ್ದಿಗೊಂಡವು. ಕ್ರಿ.ಶ. ಮೂರನೆಯ ಶತಮಾನದಲ್ಲಿ ರೋಮನ್ ಸಾಮ್ರಾಜ್ಯದೊಂದಿಗಿನ ವ್ಯಾಪಾರ-ವಾಣಿಜ್ಯದಲ್ಲಿ ಕಂಡು ಬಂದ ಕುಸಿತದಿಂದಾಗಿ ಹಲವಾರು ನಗರ ಕೇಂದ್ರಗಳು ಅವನತಿಯತ್ತ ಸಾಗಿದವು. ವ್ಯಾಪಾರದಲ್ಲಿ ತೊಡಗಿದ್ದ ಹಲವಾರು ಸಮುದಾಯಗಳು ತಮ್ಮ ವೃತ್ತಿಯನ್ನು ಬದಲಾಯಿಸಿಕೊಂಡವು. ಕೃಷಿ ಆಧಾರಿತ ಅರ್ಥ ವ್ಯವಸ್ಥೆ ರೂಪುಗೊಳ್ಳಲಾರಂಭಿಸಿತು. ಉತ್ತರ ಭಾರತದಲ್ಲಿ ಅಧಿಕಾರಕ್ಕೆ ಬಂದ ಗುಪ್ತರು ಹಾಗೂ ದಕ್ಷಿಣ ಭಾರತದಲ್ಲಿ ಶಾತವಾಹನರ ನಂತರ ಅಧಿಕಾರಕ್ಕೆ ಬಂದ ಕದಂಬರು ಕೃಷಿ ವ್ಯವಸ್ಥೆಗೆ ಹೆಚ್ಚಿನ ಒತ್ತನ್ನು ನೀಡಲಾರಂಭಿಸಿದರು. ಇದು ನಗರ ಕೇಂದ್ರಗಳ ಸ್ಥಿತ್ಯಂತರಕ್ಕೆ ಮೂಲ ಕಾರಣವಾಯಿತು. ಈ ಸಂದರ್ಭದ ನಗರಗಳ ಅವನತಿಗೆ ಇದು ಆಂತರಿಕ ಕಾರಣವಾದರೆ, ಸಾಗರೋತ್ತರ ವ್ಯಾಪಾರದಲ್ಲಿ ಕಂಡುಬಂದ ಇಳಿಮುಖ ಬಾಹ್ಯ ಕಾರಣವಾಗಿ ಕಂಡುಬರುತ್ತದೆ.
ಕರ್ನಾಟಕದಲ್ಲಿ ಕ್ರಿ.ಶ. ಒಂದರಿಂದ ನಾಲ್ಕನೆಯ ಶತಮಾನದವರೆಗೆ ಅನೇಕ ಪೇಟೆ-ಪಟ್ಟಣಗಳು ಅಸ್ತಿತ್ವಕ್ಕೆ ಬಂದವು. ವ್ಯಾಪಾರ ಹಾಗೂ ಆಡಳಿತಾತ್ಮಕ ಉದ್ದೇಶಗಳು ನಗರ ಕೇಂದ್ರಗಳ ಹುಟ್ಟಿಗೆ ಕಾರಣವಾದವು. ಕ್ರಿ.ಶ. ಐದರಿಂದ ಹತ್ತನೆಯ ಶತಮಾನದವರೆಗಿನ ಅವಧಿಯಲ್ಲಿ ಅನೇಕ ಪೇಟೆ-ಪಟ್ಟಣಗಳು ಅವನತಿಯನ್ನು ಕಂಡವು. ಬನವಾಸಿ, ತಲಕಾಡು ಮುಂತಾದ ನಗರಗಳು ರಾಜಕೀಯ ಕಾರಣಗಳಿಂದಾಗಿ ತಮ್ಮ ಅಸ್ತಿತ್ವವನ್ನು ಉಳಿಸಿಕೊಂಡವು. ಆದರೆ ಒಟ್ಟಾರೆಯಾಗಿ ಈ ಅವಧಿಯಲ್ಲಿ ನಗರೀಕರಣ ಪ್ರಕ್ರಿಯೆ ಚುರುಕಿನಿಂದ ಕೂಡಿದ್ದಾಗಿರಲಿಲ್ಲ. ಅರಸುಮನೆತನಗಳ ಕಾರ್ಯ ಚಟುವಟಿಕೆಗಳಿಗಷ್ಟೇ ಸೀಮಿತವಾದ ನಗರಗಳು ಇದ್ದವು. ಆದರೆ ಅವು ದೀರ್ಘಕಾಲ ತಮ್ಮ ಪ್ರಾಮುಖ್ಯತೆಯನ್ನು ಉಳಿಸಿ ಕೊಳ್ಳಲಿಲ್ಲ. ಸೈನಿಕ ಮತ್ತು ಆಡಳಿತದ ಉದ್ದೇಶಗಳಿಗಷ್ಟೇ ಸೀಮಿತವಾದ ನಗರ ಕೇಂದ್ರಗಳು ಹಲವಾರು ರೀತಿಯ ಸ್ಥಿತ್ಯಂತರಗಳಿಗೆ ಒಳಗಾಗುತ್ತಲೇ ಇದ್ದವು. ಕ್ರಿ.ಶ. ಹತ್ತನೆಯ ಶತಮಾನದ ನಂತರ ಹಲವಾರು ಪೇಟೆ-ಪಟ್ಟಣಗಳು ಅಸ್ತಿತ್ವಕ್ಕೆ ಬಂದವು. ಹಳೆಯ ಪಟ್ಟಣಗಳ ಪುನರ್‌ನಿರ್ಮಾಣ ಹಾಗೂ ಹೊಸ ಪಟ್ಟಣಗಳ ಹುಟ್ಟು ಕಾಣಿಸಿಕೊಳ್ಳಲಾರಂಭಿಸಿತು. ಈ ಪ್ರಕ್ರಿಯೆ ವಿಜಯನಗರದ ಅರಸರ ಆಳ್ವಿಕೆಯವರೆಗೆ ಮುಂದುವರಿಯಿತು.
ಕ್ರಿ.ಶ. ಹತ್ತನೆಯ ಶತಮಾನದಿಂದ ಆರಂಭಗೊಂಡ ಪ್ರಕ್ರಿಯೆಯನ್ನು ಭಾರತದ ಸಂದರ್ಭ ದಲ್ಲಿ ತೃತೀಯ ನಗರೀಕರಣವೆಂಬುದಾಗಿ ಕರೆಯಲಾಗಿದೆ. ಕರ್ನಾಟಕಕ್ಕೆ ಸಂಬಂಧಿಸಿದಂತೆ ಇದು ದ್ವಿತೀಯ ನಗರೀಕರಣವಾಗಿ ಕಂಡು ಬರುತ್ತದೆ. ಭಾರತ ಮತ್ತು ಕರ್ನಾಟಕ ಎನ್ನುವ ಬೇರೆ ಬೇರೆ ಪದ ಪ್ರಯೋಗದ ಅನಿವಾರ್ಯತೆ ಇರುವುದರಿಂದಾಗಿ ಇಲ್ಲಿ ಅದೇ ರೀತಿ ಬಳಸಲಾಗಿದೆ. ಭಾರತದ ನಗರ ಚರಿತ್ರೆ ಎಂದಾಗ ಅದು ಭಾರತ ಎನ್ನುವ ಭೌಗೋಳಿಕ ಭೂ ಪ್ರದೇಶವನ್ನು ಪ್ರತಿನಿಧಿಸುತ್ತಿರಬೇಕಾಗುತ್ತದೆ. ಆದರೆ ಹೆಚ್ಚಿನ ಅಧ್ಯಯನಗಳಲ್ಲಿ ಆ ರೀತಿ ಕಂಡುಬರುವುದಿಲ್ಲ. ಭಾರತ ಎಂದಾಗ ಅದು ಕೇವಲ ಉತ್ತರ ಭಾರತದ ಚರಿತ್ರೆಗಷ್ಟೇ ಸೀಮಿತಗೊಂಡು, ದಕ್ಷಿಣ ಭಾರತ, ಅದರಲ್ಲೂ ಕರ್ನಾಟಕ ಅಡಿಟಿಪ್ಪಣಿಗಳಿಗಷ್ಟೇ ಸೀಮಿತಗೊಂಡಿರುವುದು ಅಧ್ಯಯನಗಳಿಂದ ಕಂಡುಬರುತ್ತದೆ. ಈ ಕಾರಣಗಳಿಂದಾಗಿ ಪ್ರಸ್ತುತ ಅಧ್ಯಯನದಲ್ಲಿ ಕರ್ನಾಟಕದ ನಗರ ಚರಿತ್ರೆಯನ್ನು ಕರ್ನಾಟಕದ ಹಿನ್ನೆಲೆಯಿಂದಲೇ ನೋಡುವ ಪ್ರಯತ್ನವನ್ನು ಮಾಡಲಾಗಿದೆ. ಇದರರ್ಥ ಕರ್ನಾಟಕ ಇತರ ಪ್ರದೇಶಗಳೊಂದಿಗೆ ಹೊಂದಿದ್ದ ಸಂಬಂಧಗಳನ್ನಾಗಲಿ ಅಥವಾ ಪಡೆದ ಅನುಭವಗಳನ್ನಾಗಲಿ ಅಲ್ಲಗಳೆಯು ವುದೆಂದಲ್ಲ.
ಗ್ರಾಮೀಣ ಪ್ರದೇಶಗಳಿಗೆ ಹೋಲಿಸಿ ನೋಡಿದಾಗ ನಗರ ಪ್ರದೇಶಗಳು ತೀರಾ ಕಡಿಮೆ ಸಂಖ್ಯೆಯಲ್ಲಿದ್ದಿದ್ದು ಕಂಡು ಬರುತ್ತದೆ. ಅದರಲ್ಲೂ ನಗರ ಲಕ್ಷಣಗಳನ್ನಷ್ಟೇ ಸೂಚಿಸುತ್ತಿದ್ದ ಪ್ರದೇಶಗಳ ಸಂಖ್ಯೆ ತೀರಾ ಕಡಿಮೆಯಿತ್ತು. ಗ್ರಾಮೀಣ ಮತ್ತು ನಗರಗಳೆರಡರ ಲಕ್ಷಣಗಳು ಸೇರಿಕೊಂಡಿದ್ದ ಪ್ರದೇಶಗಳು ಅನೇಕ ಸಂಖ್ಯೆಯಲ್ಲಿದ್ದವು. ಪ್ರಾಚೀನ ಮತ್ತು ಮಧ್ಯಕಾಲೀನ ಸಂದರ್ಭದ ನಗರ ಹಾಗೂ ಗ್ರಾಮ ಪ್ರದೇಶಗಳ ನಡುವೆ ವ್ಯತ್ಯಾಸ ಖಚಿತವಾಗಿ ಕರಾರು ವಾಕ್ಕಾಗಿ ಇರಲಿಲ್ಲ. ಕ್ರಿ.ಶ. ಹತ್ತನೆಯ ಶತಮಾನದ ನಂತರ ಅನೇಕ ಗ್ರಾಮೀಣ ಪ್ರದೇಶಗಳು ನಗರ ಪ್ರದೇಶಗಳಾಗಿ ಪರಿವರ್ತನೆಗೊಂಡವು. ಶಾಸನಗಳು ಮತ್ತು ಸಾಹಿತ್ಯ ಆಕರಗಳು ಈ ಕುರಿತು ಮಾಹಿತಿಯನ್ನು ನೀಡುತ್ತವೆ. ಕ್ರಿ.ಶ. ೧೦೭೪ರಲ್ಲಿ ಪುಲಿಗೆರೆಯು ನಗರ ಪ್ರದೇಶವಾಗಿ ಪರಿವರ್ತನೆಗೊಂಡಿತು. ಕ್ರಿ.ಶ. ೧೨೫೧ರಲ್ಲಿ ಮಲ್ಲಿಸೆಟ್ಟಿ ಎನ್ನುವ ಬಳೆ ವ್ಯಾಪಾರಿಯು ಗ್ರಾಮವೊಂದನ್ನು ಪಟ್ಟಣವಾಗಿ ಪರಿವರ್ತಿಸಿದ. ಅದಕ್ಕಾಗಿ ಅವನಿಗೆ ಆ ಗ್ರಾಮದ ಮುಖಂಡ ಮಲ್ಲಗಾವುಂಡ ಹಾಗೂ ಅಲ್ಲಿನ ಹಳ್ಳಿಗರು ದಾನವನ್ನು ನೀಡಿದರು. ಕ್ರಿ.ಶ. ೧೨೫೧ರಲ್ಲಿ ಯಮ್ಮದುರಹಳ್ಳಿ ಎಂಬ ಹಳ್ಳಿಯು ಪಟ್ಟಣವಾಗಿ ಪರಿವರ್ತನೆಗೊಂಡಿತು. ಕ್ರಿ.ಶ. ೧೨೭೭ರ ಟಿ. ನರಸೀಪುರದ ಶಾಸನವು ಮೂಗೂರು ಪಟ್ಟಣವಾಗಿ ಬೆಳೆದಿದುದರ ವಿವರಣೆಯನ್ನು ನೀಡುತ್ತದೆ. ಮೂಗೂರು ೧೩ ಮತ್ತು ೧೪ನೆಯ ಶತಮಾನಗಳಲ್ಲಿ ಪ್ರಮುಖ ನಗರ ಕೇಂದ್ರವಾಗಿತ್ತು. ಕ್ರಿ.ಶ. ೧೩೧೯ರಲ್ಲಿ ರಾಮಲಿಂಗಭಟ್ಟ ಎನ್ನುವವನು ಸಂತೆಯನ್ನು ಏರ್ಪಡಿಸಿ ಚಂಡಿಮಾದಿಹಳ್ಳಿ ಗ್ರಾಮವನ್ನು ಪಟ್ಟಣವಾಗಿ ಪರಿವರ್ತಿಸಿದನು. ಕ್ರಿ.ಶ. ೧೩೧೮ರಲ್ಲಿ ಮೂರನೆಯ ವೀರಬಲ್ಲಾಳನ ಮಂತ್ರಿ ಸೋಮರಸ ಎನ್ನುವವನು ಬೆಟ್ಟಾರಿ ಬಾಲಸೆಟ್ಟಿ ಹಾಗೂ ಮಾಸಣ ಸೆಟ್ಟಿ ಎನ್ನುವವರಿಗೆ ಮುಗುಲುನಹಳ್ಳಿಯನ್ನು ನಾನಾದೇಸಿ ಪಟ್ಟಣವಾಗಿ ಪರಿವರ್ತಿಸಿ ಅಲ್ಲೊಂದು ಸಂತೆಯನ್ನು ಸ್ಥಾಪಿಸಿದ್ದಕ್ಕಾಗಿ ಸನ್ನದನ್ನು ನೀಡಿದನು.
ಮೂರನೆಯ ವೀರಬಲ್ಲಾಳನ ಅಧಿಕಾರಿ ನಾಗರಸ ಎನ್ನುವವನು ಬೇಹೂರಿನ ದಕ್ಷಿಣಕ್ಕೆ ಬೊಮ್ಮರಸನೆನ್ನುವವನ ಹೆಸರಿನಲ್ಲಿ ಪಟ್ಟಣವನ್ನು ನಿರ್ಮಿಸಿದ್ದಕ್ಕಾಗಿ ನಿರ್ದಿಷ್ಟ ತೆರಿಗೆ ವಿನಾಯಿತಿಯ ಮೂಲಕ ಹರಿಬಸೆಟ್ಟಿ ಎನ್ನುವವನಿಗೆ ಧನಸಹಾಯ ಮಾಡಿದನು. ಕ್ರಿ.ಶ. ೧೩೨೮ರ ಯಳಂದೂರು ಶಾಸನವು ಉಪೇಂದ್ರಪಟ್ಟಣ (ಮದ್ದೂರು)ವು ನಿರ್ಮಾಣ ಗೊಂಡಿದರ ಬಗೆಗೆ ತಿಳಿಸುತ್ತದೆ. ಕೊಳ್ಳೆಗಾಲದ ಶಾಸನವೊಂದು ಬೊಮ್ಮನಹಳ್ಳಿಯಲ್ಲಿ ಹೊಸ ಪಟ್ಟಣವನ್ನು ನಿರ್ಮಿಸಲಾಯಿತೆಂದು ತಿಳಿಸುತ್ತದೆ. ಕ್ರಿ.ಶ. ೧೩೩೭ರ ಶಾಸನವೊಂದು ಬಿರುಗಹಳ್ಳಿಯನ್ನು ಪುರವನ್ನಾಗಿ ಪರಿವರ್ತಿಸಿದುದ್ದಕ್ಕಾಗಿ ತೆರಿಗೆಗಳನ್ನು ಕೊಡುವ ಬಗ್ಗೆ ತಿಳಿಸುತ್ತದೆ. ಕ್ರಿ.ಶ. ೧೩೫೪ರಲ್ಲಿ ಕೆಂಪರಾಯಪಟ್ಟಣವು ಅಸ್ತಿತ್ವಕ್ಕೆ ಬಂತು. ಕ್ರಿ.ಶ. ೧೪೯೦ರ ಗುಬ್ಬಿಯ ಶಾಸನದಿಂದ ಸಂಪಿಕೆಯಪುರವನ್ನು ಮಹಾಸಾಮಂತನು ಕಟ್ಟಿಸಿದನೆಂದು ತಿಳಿದು ಬರುತ್ತದೆ. ಕ್ರಿ.ಶ. ೧೫೩೭ರಲ್ಲಿ ಯಲಹಂಕ ನಾಡಪ್ರಭು ಕೆಂಪೇಗೌಡ ಬೆಂಗಳೂರನ್ನು ಸ್ಥಾಪಿಸಿದ. ಹಳೆಯ ಪಟ್ಟಣಗಳ ಪುನರ್‌ನಿರ್ಮಾಣ ಹಾಗೂ ಹೊಸ ಪಟ್ಟಣಗಳ ಹುಟ್ಟು ಕ್ರಿ.ಶ. ಹತ್ತನೆಯ ಶತಮಾನದ ಬಳಿಕ ಸಾಕಷ್ಟು ಪ್ರಮಾಣದಲ್ಲಿ ಕಂಡು ಬಂತು. ಇಲ್ಲಿ ಕೆಲವು ಉದಾಹರಣೆಗಳನ್ನಷ್ಟೇ ನೀಡಲಾಗಿದೆ.
ಮೇಲೆ ಹೆಸರಿಸಲಾದ ಅನೇಕ ಹೊಸ ಪಟ್ಟಣಗಳಲ್ಲಿ ಹೊಯ್ಸಳರ ಅವಧಿಗೆ ಸಂಬಂಧಪಟ್ಟವು ಅನೇಕ ಸಂಖ್ಯೆಯಲ್ಲಿವೆ. ಹೊಯ್ಸಳರ ಆಳ್ವಿಕೆಯ ಅವಧಿಯಲ್ಲಿ ಅನೇಕ ಹಳ್ಳಿಗಳು ಪಟ್ಟಣಗಳಾಗಿ ಪರಿವರ್ತನೆಗೊಂಡವು. ಹೊಯ್ಸಳರ ಆಳ್ವಿಕೆಯ ಸಂದರ್ಭದಲ್ಲಿ ಕಂಡು ಬಂದ ಕೃಷಿಯ ವಿಸ್ತರಣೆ, ಹೆಚ್ಚುವರಿ ಉತ್ಪಾದನೆ ಹಾಗೂ ಮಾರುಕಟ್ಟೆ ವ್ಯವಸ್ಥೆ ಹೊಸ ನಗರ ಕೇಂದ್ರಗಳ ಹುಟ್ಟಿಗೆ ಮೂಲ ಕಾರಣಗಳಾದವು. ಗ್ರಾಮೀಣ ಪ್ರದೇಶವನ್ನು ನಗರ ಪ್ರದೇಶವನ್ನಾಗಿ ಪರಿವರ್ತಿಸುವ ಪ್ರಕ್ರಿಯೆಯಲ್ಲಿ ಬೇರೆ ಬೇರೆ ವ್ಯವಸ್ಥೆಗಳು, ಹಿತಾಸಕ್ತಿಗಳು ನೇರವಾಗಿ ಭಾಗಿಗಳಾದವು. ಅವುಗಳಲ್ಲಿ ಮುಖ್ಯವಾದವುಗಳೆಂದರೆ, ಹೊಯ್ಸಳ ಪ್ರಭುತ್ವವನ್ನು ಪ್ರತಿನಿಧಿಸುತ್ತಿದ್ದ ನಾಡಿನ ಅಧಿಕಾರಿಗಳು, ಹಳ್ಳಿಗಳನ್ನು ಪ್ರತಿನಿಧಿಸುತ್ತಿದ್ದ ನಾಡ ಮುಖಂಡರು ಹಾಗೂ ವ್ಯಾಪಾರಸ್ಥರನ್ನು ಪ್ರತಿನಿಧಿಸುತ್ತಿದ್ದ ವರ್ತಕ ಸಂಘಗಳು. ಇವರೆಲ್ಲರೂ ಸಭೆ ಸೇರಿ ಒಮ್ಮತದ ನಿರ್ಣಯಕ್ಕೆ ಬರುತ್ತಿದ್ದರು. ಹೊಯ್ಸಳರ ಅವಧಿಯಲ್ಲಿ ಭೂಮಿಯನ್ನು ಹೆಚ್ಚಿನ ಸಂಖ್ಯೆಯಲ್ಲಿ ದಾನ ನೀಡಿರುವುದು ಶಾಸನಗಳಿಂದ ತಿಳಿದು ಬರುತ್ತದೆ. ಇದು ಊಳಿಗಮಾನ್ಯತೆಯ ಲಕ್ಷಣವನ್ನು ಸೂಚಿಸುತ್ತಾದರೂ, ಇದರಿಂದಾಗಿ ಕೃಷಿ ವಿಸ್ತರಣೆ ಗೊಂಡು ಹೆಚ್ಚುವರಿ ಉತ್ಪಾದನೆಗೆ ಅವಕಾಶ ಮಾಡಿಕೊಟ್ಟಿತು. ಹೆಚ್ಚುವರಿ ಉತ್ಪಾದನೆಯೇ ಸಂತೆ ಹಾಗೂ ಮಾರುಕಟ್ಟೆಗಳ ಹುಟ್ಟಿಗೆ ಹಾಗೂ ವ್ಯಾಪಾರ ವಹಿವಾಟು ಚುರುಕು ಗೊಳ್ಳುವುದಕ್ಕೆ ಕಾರಣವಾಯಿತು.
ಕ್ರಿ.ಶ. ೧೪ನೆಯ ಶತಮಾನದಿಂದೀಚೆಗೆ ಕೃಷಿಯೇತರ ಚಟುವಟಿಕೆಗಳಲ್ಲಿ, ಉತ್ಪಾದನೆ ಯಲ್ಲಿ ಮತ್ತು ಕಸುಬುಗಳಲ್ಲಿ ಹೆಚ್ಚಳ ಕಂಡು ಬಂತು. ಇದು ವಿಜಯನಗರದ ಆಳ್ವಿಕೆಯ ಸಂದರ್ಭವಾಗಿದ್ದು, ಆ ಅವಧಿಯ ಆರ್ಥಿಕ ಬೆಳವಣಿಗೆ ಮತ್ತು ವಿಸ್ತರಣೆಯನ್ನು ಸೂಚಿ ಸುತ್ತದೆ. ಕೈಗಾರಿಕೆ ಮತ್ತು ವಾಣಿಜ್ಯಗಳಲ್ಲಿ ಹೆಚ್ಚಿನ ಹಣವನ್ನು ವಿನಿಯೋಗಿಸಲಾಯಿತು. ಬದಲಾದ ಅರ್ಥ ವ್ಯವಸ್ಥೆ ನಗರೀಕರಣ ಪ್ರಕ್ರಿಯೆಯನ್ನು ಚುರುಕುಗೊಳಿಸಿತು. ಒಳನಾಡು ಮತ್ತು ಸಾಗರದಾಚೆಯ ವ್ಯಾಪಾರದಲ್ಲಿ ಪ್ರಗತಿ ಕಂಡು ಬಂತು. ಹಿಂದಿದ್ದ ಬಾರ್ಟರ್ ಪದ್ಧತಿಗೆ ಬದಲಾಗಿ ಹಣವನ್ನು ಹೆಚ್ಚಿನ ಪ್ರಮಾಣದಲ್ಲಿ ಬಳಸುವ ಪದ್ಧತಿ ಜಾರಿಗೆ ಬಂತು. ಈ ಪದ್ಧತಿ ೧೩ನೆಯ ಶತಮಾನದಲ್ಲಿಯೂ ಇತ್ತು. ಕರ್ನಾಟಕದ ಆರ್ಥಿಕ ಪರಿವರ್ತನೆ ಮತ್ತು ನಗರಗಳ ಬೆಳವಣಿಗೆಗೆ ಸಂಬಂಧಿಸಿದಂತೆ ೧೩ನೆಯ ಶತಮಾನ ಬಹುಮಹತ್ವದ್ದಾಗಿ ಕಂಡುಬರುತ್ತದೆ. ಈ ಪರಿವರ್ತನೆ ಸುಮಾರು ೧೬-೧೭ನೆಯ ಶತಮಾನಗಳವರೆಗೂ ಮುಂದು ವರಿಯಿತು. ಯುರೋಪಿಯನ್ನರ ವ್ಯಾಪಾರ ಚುರುಕುಗೊಂಡ ಬಳಿಕ ನಗರೀಕರಣ ಪ್ರಕ್ರಿಯೆಯಲ್ಲಿ ಬದಲಾವಣೆಗಳು ಕಾಣಿಸಿಕೊಳ್ಳಲಾರಂಭಿಸಿದವು.
ವಿಜಯನಗರದ ಆಳ್ವಿಕೆಯಲ್ಲಿ ಅರಸರು, ಸ್ಥಳೀಯ ವ್ಯವಹಾರಗಳನ್ನು ನೋಡಿ ಕೊಳ್ಳುತ್ತಿದ್ದ ಅಧಿಕಾರಿಗಳು, ವಿವಿಧ ಮಂಡಲಿಗಳು, ವೃತ್ತಿ ಸಂಘಗಳು ಹಾಗೂ ವರ್ತಕ ಸಮುದಾಯಗಳು ಸಂತೆಗಳನ್ನು ಮತ್ತು ಮಾರುಕಟ್ಟೆಗಳನ್ನು ಏರ್ಪಡಿಸುತ್ತಿದ್ದರು. ಇದು ಕೃಷಿಯೇತರ ಉತ್ಪಾದನೆ ಮತ್ತು ಚಟುವಟಿಕೆಗಳ ಬೆಳವಣಿಗೆಗೆ ಕಾರಣವಾಯಿತು. ಇದರಿಂದಾಗಿ ಅನೇಕ ಪ್ರದೇಶಗಳು ವಿಶೇಷ ಪ್ರಾಮುಖ್ಯತೆ ಪಡೆದು ಆರ್ಥಿಕ, ಧಾರ್ಮಿಕ ಹಾಗೂ ರಾಜಕೀಯ ಕೇಂದ್ರಗಳಾಗಿ ಗುರುತಿಸಿಕೊಂಡವು. ವ್ಯಾಪಾರಿ ಕೇಂದ್ರಗಳು ಹೆಚ್ಚಿನ ಸಂಖ್ಯೆಯಲ್ಲಿ ಕಾಣಿಸಿಕೊಂಡವು. ವಿಜಯನಗರ ಪಟ್ಟಣ, ದ್ವಾರಸಮುದ್ರ, ಚಂದ್ರಗುತ್ತಿ, ಗುತ್ತಿ, ಆದೋನಿ, ಇಕ್ಕೇರಿ, ಪೆನುಕೊಂಡ, ಅಣ್ಣಿಗೇರಿ, ಶ್ರೀರಂಗಪಟ್ಟಣ, ಮಂಗಳೂರು, ಬಾರಕೂರು, ಹೊನ್ನಾವರ, ಅಂಕೋಲ, ಕಾರವಾರ ಮುಂತಾದವು ವಿಜಯನಗರ ಸಂದರ್ಭದ ಪ್ರಮುಖ ವ್ಯಾಪಾರ ಕೇಂದ್ರಗಳಾಗಿದ್ದವು. ಅದೇ ರೀತಿ ವಿಜಯನಗರದ ಆಳ್ವಿಕೆಯ ಸಂದರ್ಭದಲ್ಲಿಯೇ ಆಳ್ವಿಕೆ ನಡೆಸುತ್ತಿದ್ದ ಬಹಮನಿ ಮತ್ತು ಆದಿಲ್‌ಶಾಹಿಗಳು ಅನೇಕ ನಗರ ಕೇಂದ್ರಗಳ ಹುಟ್ಟಿಗೆ ಕಾರಣರಾದರು. ಬೀದರ್, ಗುಲ್ಬರ್ಗ, ಬಿಜಾಪುರ, ಗೋಲ್ಕೊಂಡ ರಾಯಚೂರು, ಸೋಲಾಪುರ, ಹುಬ್ಬಳ್ಳಿ ಮೊದಲಾದವು ಪ್ರಮುಖ ನಗರ ಆರ್ಥಿಕ ಕೇಂದ್ರ ಗಳಾಗಿದ್ದವು.
ಕ್ರಿ.ಶ. ೧೪ನೆಯ ಶತಮಾನದ ಬಳಿಕ ವ್ಯಾಪಾರ-ವಾಣಿಜ್ಯ ಪ್ರಧಾನವಾಗಿದ್ದ ನಗರ ಕೇಂದ್ರಗಳು ಹೆಚ್ಚಿನ ಅಭಿವೃದ್ದಿಯನ್ನು ಸಾಧಿಸಿದವು. ಒಳನಾಡು ಮತ್ತು ಸಾಗರೋತ್ತರ ವ್ಯಾಪಾರ-ವಾಣಿಜ್ಯದಲ್ಲಿ ಉಂಟಾದ ಅಪಾರ ಹೆಚ್ಚಳ, ಸಂತೆಗಳು ಮತ್ತು ಮಾರುಕಟ್ಟೆಗಳ ವಿಸ್ತರಣೆ, ನಾಣ್ಯಗಳ ವ್ಯಾಪಕ ಚಲಾವಣೆ ಮುಂತಾದವು ಬಂದರು ಪಟ್ಟಣಗಳ ಅಭಿವೃದ್ದಿಗೆ ನೇರವಾಗಿ ಕಾರಣವಾದವು. ಅರೇಬಿಯಾ, ಪರ್ಷಿಯಾ ಮತ್ತು ಯುರೋಪಿನೊಂದಿಗಿನ ವ್ಯಾಪಾರ ಸಂಬಂಧಗಳು ನಗರ ಅರ್ಥ ವ್ಯವಸ್ಥೆಯ ಮೇಲೆ ಮಹತ್ತರ ಪರಿಣಾಮಗಳನ್ನು ಬೀರಿದವು. ಬಿಜಾಪುರ ಮತ್ತು ವಿಜಯನಗರಗಳು ತಮ್ಮ ವಿದೇಶಿ ವಸ್ತುಗಳ ಬೇಡಿಕೆಗಾಗಿ ಪೋರ್ಚುಗೀಸರನ್ನು ಹೆಚ್ಚಾಗಿ ಅವಲಂಬಿಸಿದ್ದವು. ಪೋರ್ಚುಗೀಸರು ಅರೇಬಿಯ ಮತ್ತು ಪರ್ಷಿಯ ದೇಶಗಳ ಕುದುರೆಗಳನ್ನು ಒದಗಿಸುತ್ತಿದ್ದರು. ವಿಜಯನಗರೋತ್ತರ ಯುಗದಲ್ಲಿ ಇದೇ ವಿದೇಶಿ ವ್ಯಾಪಾರ ವ್ಯಾಪಾರ ಕ್ಷೇತ್ರದಲ್ಲಿ ಅನೇಕ ಬದಲಾವಣೆಗಳಿಗೆ ಕಾರಣವಾಯಿತು. ಯುರೋಪಿನ ದೇಶಗಳ ಹಿತಾಸಕ್ತಿಗಳು ಅನೇಕ ನಗರ ಕೇಂದ್ರಗಳ ಅವನತಿಗೆ ಹಾಗೂ ಏಳಿಗೆಗೆ ಕಾರಣವಾಯಿತು. ಪೋರ್ಚುಗೀಸರು, ಫ್ರೆಂಚರು, ಡಚ್ಚರು ಮತ್ತು ಬ್ರಿಟಿಷರು ವ್ಯಾಪಾರದಲ್ಲಿನ ಏಕಸ್ವಾಮ್ಯಕ್ಕಾಗಿ ಪರಸ್ಪರ ಹೋರಾಟ ನಡೆಸಿದರು. ಬಂದರು ಪಟ್ಟಣಗಳು ಇದರ ಲಾಭವನ್ನು ಸ್ವಲ್ಪಮಟ್ಟಿಗೆ ಪಡೆದುಕೊಂಡರೆ, ರಾಜಧಾನಿ ಪಟ್ಟಣಗಳು ಮೂಲೆ ಗುಂಪಾಗುವ ಅಪಾಯವನ್ನು ಎದುರಿಸಿದವು. ಮೈಸೂರು ಸುಲ್ತಾನರ ಆಳ್ವಿಕೆಯ ಸಂದರ್ಭದಲ್ಲಿ ಬಂದರು ಪಟ್ಟಣಗಳು ಹೆಚ್ಚಿನ ಪ್ರಾಮುಖ್ಯತೆಯನ್ನು ಪಡೆದುಕೊಂಡವು. ಬ್ರಿಟಿಷರು ಸಮುದ್ರಮಾರ್ಗದ ಮೇಲೆ ಹಿಡಿತವನ್ನು ಸಾಧಿಸಿರುವುದು ಹಾಗೂ ಬಂದರು ಪಟ್ಟಣಗಳನ್ನು ತಮ್ಮ ವ್ಯಾಪಾರಿ ಹಿತಾಸಕ್ತಿಗಳಿಗೆ ಬಳಸಿಕೊಂಡಿರುವುದು ಮೈಸೂರು ಸುಲ್ತಾನರು ಮಂಗಳೂರು, ಕಾರವಾರ ಮುಂತಾದ ಬಂದರು ಪಟ್ಟಣಗಳ ಮೇಲೆ ಹೆಚ್ಚಿನ ಗಮನವನ್ನು ಕೊಡುವಂತೆ ಮಾಡಿತು. ಹೀಗಾಗಿ ಚರಿತ್ರೆಯುದ್ದಕ್ಕೂ ನಗರ ಕೇಂದ್ರಗಳು ನಾನಾ ಕಾರಣಗಳಿಂದಾಗಿ ಅನೇಕ ರೀತಿಯ ಏರಿಳಿತಗಳಿಗೆ ಒಳಗಾದವು. ಹುಟ್ಟು, ಬೆಳವಣಿಗೆ, ಅವನತಿ ಹಾಗೂ ಮರುಹುಟ್ಟು (ಪುನರ್‌ನಿರ್ಮಾಣ) ನಗರ ಕೇಂದ್ರಗಳ ವಿಕಾಸದ ವಿವಿಧ ಹಂತಗಳಾಗಿ ಕಂಡು ಬರುತ್ತವೆ.
ವಸಾಹತುಪೂರ್ವ ಕರ್ನಾಟಕದ ನಗರ ಚರಿತ್ರೆ : ೧. ಅಧ್ಯಯನದ ಉದ್ದೇಶ, ಸ್ವರೂಪ ಮತ್ತು ವ್ಯಾಪ್ತಿ
ನಗರೀಕರಣದ ಕುರಿತು ಅಧ್ಯಯನ ನಡೆಸುವುದು ನೇರವಾಗಿ ಚರಿತ್ರೆಗೆ ಸಂಬಂಧಿಸಿದ ವಿಚಾರವಲ್ಲ ಎನ್ನುವ ವಾದ ಇಂದಿಗೂ ಚರಿತ್ರೆ ಅಧ್ಯಯನ ವಲಯಗಳಲ್ಲಿ ಅಲ್ಲಲ್ಲಿ ಕಂಡುಬರುತ್ತದೆ. ಇದಕ್ಕೆ ಮೂಲ ಕಾರಣ ಚರಿತ್ರೆಯನ್ನು ರಾಜಕೀಯ ಚಟುವಟಿಕೆಗಳಿಗಷ್ಟೇ ಸೀಮಿತಗೊಳಿಸಿಕೊಂಡಿರುವುದು. ಅಂಥ ಅಧ್ಯಯನಗಳಲ್ಲಿ ಕೃಷಿ ವ್ಯವಸ್ಥೆಯಾಗಲಿ ಅಥವಾ ನಗರ ವ್ಯವಸ್ಥೆಯಾಗಲಿ ಸ್ಥಾನವನ್ನು ಪಡೆದುಕೊಳ್ಳುವುದು ಕಷ್ಟದ ಕೆಲಸ. ರಾಜಪ್ರಭುತ್ವ ವಾಗಲಿ ಅಥವಾ ಅದಕ್ಕೆ ಸಂಬಂಧಿಸಿದ ಇತರ ಅಂಗ ಸಂಸ್ಥೆಗಳಾಗಲಿ ಅಸ್ತಿತ್ವಕ್ಕೆ ಬರುವಲ್ಲಿ ಆಯಾ ಸಂದರ್ಭದ ಆರ್ಥಿಕ ಚಟುವಟಿಕೆಗಳು ಬಹುಮುಖ್ಯವಾಗುತ್ತವೆ. ಆರ್ಥಿಕ ಚಟುವಟಿಕೆ ಗಳು ಚರಿತ್ರೆಯ ಪ್ರತಿಯೊಂದು ಹಂತದಲ್ಲೂ ನಿರ್ಣಾಯಕ ಪಾತ್ರವನ್ನು ವಹಿಸಿರುವುದಂತೂ ಸ್ಪಷ್ಟ. ಕೃಷಿ, ಕೃಷಿ ಉತ್ಪನ್ನಗಳ ವ್ಯಾಪಾರ, ಕೃಷಿಯೇತರ ಉತ್ಪಾದನೆ, ಕುಶಲಕರ್ಮಿಗಳು, ಕೈಗಾರಿಕೆ ಇವೆಲ್ಲವೂ ರಾಜ್ಯ ವ್ಯವಸ್ಥೆಯ ನಿರ್ಮಾಣಕ್ಕೆ ಪೂರಕವಾಗಿ ಕೆಲಸ ಮಾಡಿರುವಂತವು. ಆದರೆ ಕರ್ನಾಟಕದ ಚರಿತ್ರೆ ಬರವಣಿಗೆಯನ್ನೊಮ್ಮೆ ಅವಲೋಕಿಸಿದಾಗ ಆರ್ಥಿಕ ಚರಿತ್ರೆ ಎಷ್ಟರಮಟ್ಟಿಗೆ ನಿರ್ಲಕ್ಷ್ಯಕ್ಕೆ ಒಳಗಾಗಿದೆ ಎನ್ನುವುದು ತಿಳಿದುಬರುತ್ತದೆ. ಆರ್ಥಿಕ ಚಟುವಟಿಕೆ ಗಳ ಕುರಿತು ಕೆಲವೊಂದು ಅಧ್ಯಯನಗಳು ನಡೆದಿದ್ದರೂ ಅವುಗಳಲ್ಲಿ ಹೆಚ್ಚಿನವು ರಾಜಪ್ರಭುತ್ವದ ಹಿನ್ನೆಲೆಯಿಂದ ಆರ್ಥಿಕತೆಯನ್ನು ನೋಡಿರುವಂತದ್ದೇ ಆಗಿವೆ. ಇನ್ನು ಪೇಟೆ-ಪಟ್ಟಣಗಳ ಕುರಿತಾದ ಅಧ್ಯಯನವಂತೂ ದೂರವೇ ಉಳಿಯಿತು.
ನಗರೀಕರಣದ ಕುರಿತು ಅಧ್ಯಯನ ನಡೆಸುವುದು ಇತ್ತೀಚೆಗೆ ಬೆಳೆದು ಬಂದಿರುವ ಶೈಕ್ಷಣಿಕ ಶಿಸ್ತು. ನಗರ ವ್ಯವಸ್ಥೆಯನ್ನು ಚರಿತ್ರೆ, ಪುರಾತತ್ವ, ಭೂಗೋಳಶಾಸ್ತ್ರ, ಮಾನವಶಾಸ್ತ್ರ, ಸಮಾಜಶಾಸ್ತ್ರ, ಅರ್ಥಶಾಸ್ತ್ರ ಮುಂತಾದ ಜ್ಞಾನ ಶಾಖೆಗಳ ನೆಲೆಗಳಲ್ಲಿ ಅಧ್ಯಯನ ನಡೆಸಬೇಕಾಗುತ್ತದೆ. ನಗರಗಳು ಅಸ್ತಿತ್ವಕ್ಕೆ ಬಂದ ಬಗೆ, ಅವುಗಳ ಹುಟ್ಟು-ಬೆಳವಣಿಗೆ- ಅವನತಿ ಹಾಗೂ ನಗರ ಸಿದ್ಧಾಂತ ಮತ್ತು ನಗರ ಅಧ್ಯಯನ ವಿಧಾನದ ಕುರಿತು ಅನೇಕ ವಿದ್ವಾಂಸರು ಈಗಾಗಲೇ ಚರ್ಚೆ ನಡೆಸಿದ್ದಾರೆ. ಅವರಲ್ಲಿ ಆರ‍್ನಾಲ್ಡ್ ಟಾಯಿನ್‌ಬಿ, ಸ್ಪೆಂಗ್ಲರ್, ಗೋರ್ಡನ್ ಚೈಲ್ಡ್, ಕಿಂಗ್‌ಸ್ಲೀ ಡೇವಿಸ್, ಜಿ.ಎಸ್. ಘುರ್ಯೆ, ಹೆನ್ರಿ ಪೈರೆನ್, ಲೂಯಿ ಮುಮ್‌ಫರ್ಡ್, ಮ್ಯಾಕ್ಸ್ ವೇಬರ್, ಗಿಡ್ಯಾನ್ ಸ್ಜೋಬರ್ಗ್, ಬಿ.ಬಿ. ದತ್ತ, ಅಮಿತ್ ರಾಯ್, ಎ. ಘೋಷ್, ಆರ್.ಎಸ್. ಶರ್ಮ, ವಿಜಯ ಕುಮಾರ್ ಟಾಕೂರ್, ಇಂದು ಬಂಗಾ, ಚಂಪಕಲಕ್ಷ್ಮಿ, ದಿಲೀಪ್ ಬಸು, ಆಶಿಸ್ ಬೋಸ್, ಓಮ್ ಪ್ರಕಾಶ್ ಪ್ರಸಾದ್ ಮೊದಲಾದವರು ಪ್ರಮುಖರು. ಆರಂಭದಲ್ಲಿ ನಗರ ಚರಿತ್ರೆ ಚರಿತ್ರೆ ಬರವಣಿಗೆಯಲ್ಲಿಯೇ ತುಂಬಾ ನಿರ್ಲಕ್ಷ್ಯಕ್ಕೆ ಒಳಪಟ್ಟ ವಿಷಯವಾಗಿತ್ತು. ಆದರೆ ಇವೆರಲ್ಲರ ಚಿಂತನೆಗಳು ನಗರ ಚರಿತ್ರೆಯ ಅಧ್ಯಯನ ಒಂದು ಸಮಾಜದ ಸಾಮಾಜಿಕ ಮತ್ತು ಆರ್ಥಿಕ ಸ್ಥಿತಿಗತಿಗಳನ್ನು ಅರ್ಥೈಸಿಕೊಳ್ಳಲು ಅನಿವಾರ್ಯ ಎನ್ನುವುದನ್ನು ತೋರಿಸಿಕೊಟ್ಟಿತು.
ಪ್ರಸ್ತುತ ಅಧ್ಯಯನವು ಮೌರ್ಯರಿಂದ ಮೈಸೂರು ಸುಲ್ತಾನರವರೆಗಿನ ಕರ್ನಾಟಕದಲ್ಲಿ ನಗರ ವ್ಯವಸ್ಥೆ ಯಾವ ರೀತಿ ಇತ್ತು ಎನ್ನುವುದನ್ನು ಅಧ್ಯಯನ ನಡೆಸುವ ಉದ್ದೇಶದ್ದಾಗಿದೆ. ಅಧ್ಯಯನದ ವ್ಯಾಪ್ತಿ ತುಂಬಾ ವಿಸ್ತಾರವಾಗಿರುವುದು ಮೇಲ್ನೋಟಕ್ಕೇ ಕಂಡುಬರುತ್ತದೆ. ಮೌರ್ಯರಿಂದ ಟಿಪ್ಪುವಿನವರೆಗಿನ ಅವಧಿಯಲ್ಲಿ ಕರ್ನಾಟಕದಲ್ಲಿ ಅಸ್ತಿತ್ವದಲ್ಲಿದ್ದ ನಾನಾ ಸ್ವರೂಪಗಳ ನಗರ ಕೇಂದ್ರಗಳ ಅಧ್ಯಯನ ನಡೆಸುವುದು ಕಷ್ಟದ ಕೆಲಸವೇ ಆಗಿದೆ. ಇಲ್ಲಿ ವಸಾಹತುಪೂರ್ವ ಕರ್ನಾಟಕದ ಕೆಲವು ನಗರ ಕೇಂದ್ರಗಳ ಅಧ್ಯಯನವನ್ನಷ್ಟೇ ಮಾಡಲಾಗಿದೆ. ಕರ್ನಾಟಕದ ಸಂದರ್ಭದಲ್ಲಿ ನಗರ ಕೇಂದ್ರಗಳ ಅಧ್ಯಯನ ನಡೆಸುವಾಗ ಏಕರೂಪದ ವ್ಯಾಖ್ಯಾನವನ್ನು ನೀಡಲು ಸಾಧ್ಯವಾಗುವುದಿಲ್ಲ. ಏಕೆಂದರೆ ನಗರಗಳು ಅಸ್ತಿತ್ವಕ್ಕೆ ಬಂದ ಬಗೆ, ಅವುಗಳ ಸ್ಥಿತ್ಯಂತರಗಳು, ನಾನಾ ಸ್ವರೂಪದ ನಗರ ಕೇಂದ್ರಗಳು ಮುಂತಾದವು ಅಧ್ಯಯನಕಾರರನ್ನು ಸೂಕ್ಷ್ಮ ಅಧ್ಯಯನದತ್ತ ಕೊಂಡೊಯ್ಯುತ್ತವೆ. ಆದ್ದರಿಂದ ಮೇಲ್ನೋಟದ ಅಧ್ಯಯನಗಳಿಂದ ಯಾವುದೇ ತೀರ್ಮಾನಗಳನ್ನು ತೆಗೆದುಕೊಳ್ಳಲು ಸಾಧ್ಯವಾಗುವುದಿಲ್ಲ. ಕೃಷಿ ಪ್ರಧಾನವಾದ ಭಾರತದಲ್ಲಿ ಪೇಟೆ-ಪಟ್ಟಣಗಳು ಅಸ್ತಿತ್ವಕ್ಕೆ ಬಂದ ಬಗೆ, ಅರ್ಥ ವ್ಯವಸ್ಥೆಯಲ್ಲಿ ಅವು ಬೀರಿದ ಪರಿಣಾಮಗಳು, ರಾಜ್ಯ ವ್ಯವಸ್ಥೆ ನಗರ ವ್ಯವಸ್ಥೆಯೊಂದಿಗೆ ಹೊಂದಿದ್ದ ಸಂಬಂಧಗಳು, ನಗರ ಸಮುದಾಯಗಳು ತಮ್ಮ ಅಸ್ತಿತ್ವವನ್ನು ಕಂಡುಕೊಂಡ ಬಗೆ, ನಗರ ಆಡಳಿತದಲ್ಲಿ ಭಾಗಿಗಳಾಗುತ್ತಿದ್ದ ಜನವರ್ಗ ಮುಂತಾದವು ನಗರ ಅಧ್ಯಯನ ಸಂದರ್ಭದಲ್ಲಿ ಕಂಡು ಬರುವ ಪ್ರಮುಖ ವಿಚಾರಗಳು.
ಗ್ರಾಮೀಣ ಪ್ರದೇಶ ನಗರ ಪ್ರದೇಶವಾಗಿ ಪರಿವರ್ತನೆಗೊಳ್ಳುವ ಪ್ರಕ್ರಿಯೆ ಸರಳ ವಾದದ್ದಲ್ಲ. ಅದೊಂದು ಸಂಕೀರ್ಣ ಪ್ರಕ್ರಿಯೆ. ಆ ಪ್ರಕ್ರಿಯೆಯನ್ನೇ ನಗರೀಕರಣ ಎಂಬುದಾಗಿ ಕರೆದಿರುವುದು. ನಗರೀಕರಣ ಪ್ರಕ್ರಿಯೆಯಲ್ಲಿ ನಗರಗಳ ಹುಟ್ಟು ಮತ್ತು ಅವುಗಳ ಬೆಳವಣಿಗೆ ಪ್ರಧಾನ ಅಂಶಗಳು. ನಗರ ಕೇಂದ್ರಗಳ ಹೆಚ್ಚಳ ಮತ್ತು ನಗರಗಳ ವಿಸ್ತಾರದ ಮೂಲಕ ಅವುಗಳ ಬೆಳವಣಿಗೆಯನ್ನು ಗುರುತಿಸಲು ಸಾಧ್ಯ. ಈ ಪ್ರಕ್ರಿಯೆಗಳಿಗೆ ಭೌಗೋಳಿಕ ಸನ್ನಿವೇ ಗಳು, ಕೃಷಿ ಕ್ಷೇತ್ರದಲ್ಲಿನ ಹೆಚ್ಚುವರಿ ಉತ್ಪಾದನೆ, ರಾಜಕೀಯ ವ್ಯವಸ್ಥೆ, ಕೃಷಿಯೇತರ ಚಟುವಟಿಕೆಗಳಲ್ಲಿ ತೊಡಗಿದ್ದ ಕುಶಲಕರ್ಮಿಗಳ ಉತ್ಪಾದನೆ, ವ್ಯಾಪಾರ-ವಾಣಿಜ್ಯ ಪ್ರಧಾನ ಅರ್ಥ ವ್ಯವಸ್ಥೆ, ಸಾರಿಗೆ-ಸಂಪರ್ಕ, ಧರ್ಮ ಮೊದಲಾದವು ಕಾರಣಗಳಾಗಿ ಪರಿಣಮಿಸಿದವು. ರಾಜಕೀಯ ಚಟುವಟಿಕೆಗಳು ಪ್ರಧಾನವಾಗಿದ್ದ ಕೇಂದ್ರಗಳು ರಾಜಧಾನಿ ಪಟ್ಟಣಗಳಾಗಿ, ವ್ಯಾಪಾರ-ವಾಣಿಜ್ಯದ ಕೇಂದ್ರಗಳು ವ್ಯಾಪಾರ ಕೇಂದ್ರಗಳಾಗಿ, ಧಾರ್ಮಿಕ ಚಟುವಟಿಕೆಗಳೇ ಪ್ರಧಾನವಾಗಿದ್ದ ಕೇಂದ್ರಗಳು ಧಾರ್ಮಿಕ ಕೇಂದ್ರಗಳಾಗಿ ರೂಪುಗೊಂಡವು. ನಗರ ಕೇಂದ್ರಗಳಲ್ಲಿ ಯಾವುದಾದರೂ ಒಂದು ಪ್ರಧಾನ ಕೆಲಸ ಕಾರ್ಯಗಳಿರುತ್ತಿದ್ದವು. ಉದಾಹರಣೆಗೆ ಹಂಪೆಯು ರಾಜಧಾನಿ ಪಟ್ಟಣವಾಗಿ ಗುರುತಿಸಕೊಂಡಿದ್ದರೂ, ಅದರ ಜೊತೆಗೆ ವ್ಯಾಪಾರ ಚಟುವಟಿಕೆಗಳು, ಧಾರ್ಮಿಕ ಕೆಲಸ ಕಾರ್ಯಗಳು ನಿರಂತರ ನಡೆಯುತ್ತಿದ್ದವು. ಮಂಗಳೂರು ವ್ಯಾಪಾರವೇ ಪ್ರಧಾನವಾಗಿದ್ದ ಬಂದರು ಪಟ್ಟಣವಾಗಿದ್ದರೂ ಅದು ಸ್ಥಳೀಯ ಅರಸುಮನೆತನಗಳ ರಾಜಕೀಯ ಕೇಂದ್ರವಾಗಿ ಹಾಗೂ ಅಲ್ಲಿನ ವಿವಿಧ ನಗರ ಸಮುದಾಯಗಳ ಧಾರ್ಮಿಕ ಕೇಂದ್ರವಾಗಿಯೂ ಗುರುತಿಸಿಕೊಂಡಿತ್ತು.
ಮೇಲಿನ ವಿವರಗಳು ನಗರ ಕೇಂದ್ರಗಳು ಎಷ್ಟೊಂದು ಸಂಕೀರ್ಣವಾಗಿದ್ದವು ಹಾಗೂ ಅವುಗಳ ಅಧ್ಯಯನ ಎಷ್ಟು ಸೂಕ್ಷ್ಮವಾಗಿರಬೇಕೆನ್ನುವುದನ್ನು ಸೂಚಿಸುತ್ತವೆ. ವಸಾಹತುಪೂರ್ವ ಕರ್ನಾಟಕದಲ್ಲಿ ಹಲವು ಬಗೆಯ ನಗರ ಕೇಂದ್ರಗಳು ಇದ್ದವು. ಅವುಗಳೆಂದರೆ ಆಡಳಿತ, ವಾಣಿಜ್ಯ, ಧಾರ್ಮಿಕ ಹಾಗೂ ಶೈಕ್ಷಣಿಕ ಕೇಂದ್ರಗಳು. ಇವುಗಳ ಅಧ್ಯಯನವನ್ನು ವಿವಿಧ ಆಕರ ಸಾಮಾಗ್ರಿಗಳ ಸಹಾಯದಿಂದ ನಡೆಸಬೇಕಾಗುತ್ತದೆ. ಅವುಗಳಲ್ಲಿ  ಮುಖ್ಯವಾದವು ಪುರಾತತ್ವೀಯ ಮತ್ತು ಸಾಹಿತ್ಯಕ ಆಕರಗಳು. ಪೇಟೆ-ಪಟ್ಟಣಗಳ ಕುರುಹುಗಳು, ಕಟ್ಟಡಗಳು, ದೇವಾಲಯಗಳು, ನಗರ ಯೋಜನೆಗೆ ಸಂಬಂಧಿಸಿದ ಕುರುಹುಗಳು, ಕೋಟೆಗಳು, ರಸ್ತೆಗಳು, ಮಡಕೆ ಚೂರುಗಳು, ದಿನೋಪಯೋಗಿ ವಸ್ತುಗಳು, ನಾಣ್ಯಗಳು, ಶಾಸನಗಳು ಮುಂತಾದವು ಪುರಾತತ್ವೀಯ ಆಕರಗಳಾಗಿವೆ. ವಸಾಹತುಪೂರ್ವ ಕರ್ನಾಟಕದ ನಗರ ವ್ಯವಸ್ಥೆಯ ಅಧ್ಯಯನ ಕೈಗೊಳ್ಳುವಾಗ ಇವೆಲ್ಲವೂ ಸಹಾಯಕ್ಕೆ ಬರುತ್ತವೆ. ಪ್ರಾಚ್ಯ ಸಂಶೋಧನೆಗಳು ಪ್ರಾಚೀನ ಪಟ್ಟಣಗಳ ಕುರಿತಾಗಿ ಒದಗಿಸುವ ಮಾಹಿತಿಗಳು ಬಹು ಉಪಯುಕ್ತದ್ದಾಗಿವೆ. ಚಂದ್ರವಳ್ಳಿ, ಸನ್ನತಿ, ಹಂಪೆ ಮೊದಲಾದ ಪ್ರದೇಶಗಳಲ್ಲಿ ನಡೆದ ಉತ್ಖನನಗಳು ನಗರ ಕೇಂದ್ರಗಳ ಅಧ್ಯಯನಕ್ಕೆ ಹೊಸ ಆಯಾಮವನ್ನು ಒದಗಿಸಿಕೊಟ್ಟವು.
ಕರ್ನಾಟಕದಲ್ಲಿ ಸಿಕ್ಕಿರುವ ಸಾವಿರಾರು ಶಾಸನಗಳಲ್ಲಿ ಕೆಲವು ಪೇಟೆ-ಪಟ್ಟಣಗಳ ಕುರಿತು ಮಾಹಿತಿಗಳನ್ನು ನೀಡುತ್ತವೆ. ನಗರ ಕೇಂದ್ರಗಳ ಸ್ವರೂಪ, ಪ್ರಾದೇಶಿಕ ಹಂಚಿಕೆ, ಹೊಸ ನಗರ ಕೇಂದ್ರಗಳ ಹುಟ್ಟು ಮೊದಲಾದ ವಿಚಾರಗಳ ಕುರಿತು ಶಾಸನಗಳು ಮಾಹಿತಿ ನೀಡುತ್ತವೆ. ಪೇಟೆ-ಪಟ್ಟಣಗಳು ಯಾವ ಅವಧಿಯಲ್ಲಿ, ಯಾವ ಪ್ರದೇಶದಲ್ಲಿ ಹೆಚ್ಚಿನ ಸಂಖ್ಯೆಯಲ್ಲಿದ್ದವು ಎನ್ನುವುದು ಶಾಸನಗಳ ಅಧ್ಯಯನದಿಂದ ತಿಳಿದು ಬರುತ್ತದೆ. ವರ್ತಕರು, ವರ್ತಕ ಶ್ರೇಣಿಗಳು, ಆಮದು ಮತ್ತು ರಫ್ತು ವ್ಯಾಪಾರ, ಸಾಗಾಣಿಕೆಯ ಸೌಕರ್ಯಗಳು, ನಾಣ್ಯ ಪದ್ಧತಿ, ಅಳತೆಗಳು ಮತ್ತು ತೂಕಗಳು ಮುಂತಾದ ವಿಚಾರಗಳೂ ಶಾಸನಗಳ ಅಧ್ಯಯನದಿಂದ ತಿಳಿದು ಬರುತ್ತವೆ.
ನಗರ ಚರಿತ್ರೆ ರಚನೆಗೆ ನಾಣ್ಯಗಳು ಸಹಾಯಕವಾಗಿವೆ. ನಾಣ್ಯಗಳು ದೊರೆತಿರುವ ಪ್ರದೇಶ ಅದರ ಚಲಾವಣೆಯ ವ್ಯಾಪ್ತಿಯನ್ನು ತಿಳಿಸುತ್ತದೆ. ಆರ್ಥಿಕ ಚರಿತ್ರೆಯ ನಿರ್ಮಾಣಕ್ಕೆ ನಾಣ್ಯಗಳು ಮುಖ್ಯ ಆಕರಗಳಾಗಿವೆ. ನಾಣ್ಯಗಳ ಚಲಾವಣೆ ವ್ಯಾಪಾರ-ವಾಣಿಜ್ಯವನ್ನು ಸೂಚಿಸುತ್ತದೆ. ನಾಣ್ಯಗಳನ್ನು ಅರಸರು ಹಾಗೂ ವ್ಯಾಪಾರಿ ಸಂಘಗಳು ಹೊರಡಿಸುತ್ತಿದ್ದವು. ಕ್ರಿ.ಶ. ೧೦ನೆಯ ಶತಮಾನದ ಬಳಿಕ ನಾಣ್ಯಗಳು ಹೆಚ್ಚಾಗಿ ಬಳಕೆಗೊಂಡವು. ಈ ಅವಧಿಯಲ್ಲಿ ಹೆಚ್ಚೆಚ್ಚು ವ್ಯಾಪಾರ ಕೇಂದ್ರಗಳು ಕಾಣಿಸಿಕೊಂಡವು. ಕ್ರಿ.ಶ. ೪ ರಿಂದ ೧೦ನೆಯ ಶತಮಾನದವರೆಗಿನ ಅವಧಿಗೆ ಸಂಬಂಧಿಸಿದಂತೆ ಕಡಿಮೆ ಪ್ರಮಾಣದಲ್ಲಿ ನಾಣ್ಯಗಳು ಸಿಗುತ್ತವೆ. ಇದರರ್ಥ ಆ ಅವಧಿಯಲ್ಲಿ ವ್ಯಾಪಾರ ಕೇಂದ್ರಗಳ ಸಂಖ್ಯೆ ಕಡಿಮೆಯಿತ್ತು ಎನ್ನುವುದೇ ಆಗಿದೆ. ಕರ್ನಾಟಕವು ಹೊರದೇಶಗಳೊಂದಿಗೆ ಹೊಂದಿದ್ದ ವ್ಯಾಪಾರ ಸಂಬಂಧಗಳ ಕುರಿತಾಗಿಯೂ ನಾಣ್ಯಗಳು ಬೆಳಕು ಚೆಲ್ಲುತ್ತವೆ. ಕರ್ನಾಟಕದ ಪ್ರಮುಖ  ನಗರ ಕೇಂದ್ರಗಳಲ್ಲಿ ರೋಮನ್ ನಾಣ್ಯಗಳು ಸಿಕ್ಕಿರುವುದರಿಂದಾಗಿ ರೋಮನ್ ವಾಣಿಜ್ಯ ಇತ್ತು ಎನ್ನುವ ತೀರ್ಮಾನಕ್ಕೆ ಬರಬಹುದಾಗಿದೆ. ನಾಣ್ಯಗಳು ಕಡಿಮೆ ಸಂಖ್ಯೆಯಲ್ಲಿ ದೊರೆತರೆ ಅದು ವಾಣಿಜ್ಯದ ಇಳಿಮುಖವನ್ನು ಸೂಚಿಸುತ್ತದೆ.
ವಸಾಹತುಪೂರ್ವ ಕರ್ನಾಟಕದ ಹಲವಾರು ನಗರ ಕೇಂದ್ರಗಳ ಉಲ್ಲೇಖಗಳು ಸಾಹಿತ್ಯ ಕೃತಿಗಳಲ್ಲಿ ಕಂಡು ಬರುತ್ತವೆ. ನಗರೀಕರಣಕ್ಕೆ ನೇರವಾಗಿ ಸಂಬಂಧಪಡುವ ಕೃತಿಗಳು ಅನೇಕ ಸಿಗುತ್ತವೆ. ಇನ್ನು ಕೆಲವು ನೇರವಾಗಿ ಸಂಬಂಧಪಡದ ಕೃತಿಗಳು. ದಂಡಿನನ ದಶಕುಮಾರ ಚರಿತೆ, ಸೋಮದೇವ ಸೂರಿಯ ಯಶತಿಲಕ, ಬಿಲ್ಹಣನ ವಿಕ್ರಮಾಂಕದೇವ ಚರಿತ, ಮೂರನೆಯ ಸೋಮೇಶ್ವರನ ಮಾನಸೋಲ್ಲಾಸ ಮತ್ತು ವಿಕ್ರಮಾಂಕಾಭ್ಯುದಯಮ್, ಸಮರಾಂಗನ ಸೂತ್ರಧಾರ, ಮಾನಸಾರ ಮುಂತಾದ ಕೃತಿಗಳಲ್ಲಿ ನಗರ ಆಡಳಿತ, ನಗರ ಯೋಜನೆ, ಬಜಾರುಗಳು, ರಸ್ತೆಗಳು, ಅರಮನೆಗಳು, ಕೋಟೆಗಳು, ವಸತಿ ಪ್ರದೇಶಗಳು, ಕಟ್ಟಡಗಳ ರಚನೆ, ಪಟ್ಟಣಗಳ ವಿಂಗಡಣೆ ಮುಂತಾದ ನಗರ ಸಂಬಂಧಿ ವಿವರಗಳು ಸಿಗುತ್ತವೆ.
ಚೀಣಾ, ಪರ್ಷಿಯಾ, ಅರೇಬಿಯಾ ಮುಂತಾದೆಡೆಯಿಂದ ಮತ್ತು ಯುರೋಪ್ ಖಂಡದ ಪ್ರದೇಶಗಳಿಂದ ಬಂದ ಪ್ರವಾಸಿಗರು ತಮ್ಮ ಕಥನಗಳಲ್ಲಿ ನಗರ ಕೇಂದ್ರಗಳ ಕುರಿತಾದ ಹಲವಾರು ವಿಚಾರಗಳನ್ನು ಪ್ರಸ್ತಾಪಿಸಿರುವುದು ಕಂಡುಬರುತ್ತದೆ. ವಿದೇಶಿ ಪ್ರವಾಸಿಗರ ಬರಹಗಳು ಹೆಚ್ಚಾಗಿ ಬಂದರು ಪಟ್ಟಣಗಳ ಕುರಿತು ಮಾಹಿತಿ ನೀಡುತ್ತವೆ. ಟಾಲೆಮಿ, ಪ್ಲಿನಿ, ಯೂಲೆ, ಅಲ್ ಮಸೂದಿ, ಅಲ್‌ಬೆರೂನಿ, ಅಲ್ ಇದ್ರಿಸಿ, ಯಾಕುತ್, ಅಬ್ದುಲ್ ರಜಾಕ್, ಇಬನ್ ಬತೂತ, ನಿಕೊಲೋಕಾಂಟಿ, ಬಾರ್ಬೋಸಾ, ತಾಬತಾಬ, ವರ್ತೆಮಾ, ಸೀಸರ್ ಫ್ರೆಡರಿಕ್, ಪೆತ್ರೋ ಡೆಲ್ಲಾ ವೆಲ್ಲೆ, ಫ್ರಾನ್ಸಿಸ್ ಬುಕನಾನ್ ಮೊದಲಾದವರ ಕಥನಗಳು ನಗರ ಚರಿತ್ರೆಯ ನಿರ್ಮಾಣಕ್ಕೆ ಪ್ರಮುಖ ಆಕರಗಳಾಗಿವೆ. ಭೂ ವಿವರಣೆ, ವ್ಯಾಪಾರ ಮತ್ತು ವಾಣಿಜ್ಯ, ಬಂದರು ಪಟ್ಟಗಳು, ಆಮದು ಮತ್ತು ರಫ್ತು ಮಾಡಲಾಗುತ್ತಿದ್ದ ವಸ್ತುಗಳು, ವರ್ತಕರು ಮುಂತಾದ ಮಾಹಿತಿಗಳು ಈ ಕಥನಗಳಲ್ಲಿ ದೊರಕುತ್ತವೆ. ಒಟ್ಟಿನಲ್ಲಿ ಪ್ರಾಚೀನ ಅವಶೇಷಗಳು, ಶಾಸನಗಳು, ನಾಣ್ಯಗಳು, ಸಾಹಿತ್ಯ ಮೂಲಗಳು ಹಾಗೂ ವಿದೇಶಿ ಕಥನಗಳು ವಸಾಹತುಪೂರ್ವ ಕರ್ನಾಟಕದ ನಗರ ವ್ಯವಸ್ಥೆಯ ಅಧ್ಯಯನಕ್ಕೆ ಪ್ರಮುಖ ಆಕರ ಸಾಮಗ್ರಿಗಳಾಗಿವೆ.
ವಸಾಹತುಪೂರ್ವ ಕರ್ನಾಟಕದ ನಗರ ಚರಿತ್ರೆಯನ್ನು ಪ್ರಮುಖ ನಗರ ಕೇಂದ್ರಗಳು, ನಗರ ಕೇಂದ್ರಗಳ ಸ್ಥಿತ್ಯಂತರ, ನಗರ ಅರ್ಥ ವ್ಯವಸ್ಥೆ ಹಾಗೂ ನಗರ ಆಡಳಿತ ಎನ್ನುವ ನಾಲ್ಕು ಅಧ್ಯಾಯಗಳ ಮೂಲಕ ಇಲ್ಲಿ ಅಧ್ಯಯನಕ್ಕೆ ಒಳಪಡಿಸಲಾಗಿದೆ. ಪ್ರಮುಖ ನಗರ ಕೇಂದ್ರಗಳು ಅಧ್ಯಾಯದಲ್ಲಿ ಕೆಲವು ಪ್ರಮುಖ ರಾಜಧಾನಿ, ವ್ಯಾಪಾರ ಹಾಗೂ ಧಾರ್ಮಿಕ ಕೇಂದ್ರಗಳನ್ನಷ್ಟೇ ಅಧ್ಯಯನ ನಡೆಸಲಾಗಿದೆ. ಇದು ಮಾಹಿತಿಗಳನ್ನು ನೀಡುವ ಪ್ರಯತ್ನ ಮಾತ್ರವಾಗಿದ್ದು, ವಿಶ್ಲೇಷಣೆಯನ್ನು ಇನ್ನುಳಿದ ಅಧ್ಯಾಯಗಳಲ್ಲಿ ಮಾಡಲಾಗಿದೆ. ನಗರ ಕೇಂದ್ರಗಳ ಸ್ಥಿತ್ಯಂತರದ ಕುರಿತು ಚರ್ಚಿಸುವಾಗ ಪ್ರಥಮ, ದ್ವಿತೀಯ, ತೃತೀಯ ನಗರೀಕರಣ ಗಳೆನ್ನುವ ಈಗಾಗಲೇ ಸಾಕಷ್ಟು ಚರ್ಚೆಗೆ ಆಸ್ಪದ ಮಾಡಿಕೊಟ್ಟಿರುವ ನಗರೀಕರಣದ ವಿವಿಧ ಹಂತಗಳನ್ನು ಗಮನಿಸಲಾಗಿದೆ. ನಗರ ಕೇಂದ್ರಗಳ ಹುಟ್ಟು, ಬೆಳವಣಿಗೆ ಮತ್ತು ಅವನತಿ, ನಗರ ಕೇಂದ್ರಗಳ ಹುಟ್ಟಿಗೆ ಪೂರಕವಾದ ಅಂಶಗಳು, ನಗರಗಳ ಅವನತಿಗೆ ಕಾರಣಗಳು, ವಿವಿಧ ಸ್ವರೂಪದ ನಗರ ಕೇಂದ್ರಗಳು ಮುಂತಾದ ವಿಚಾರಗಳನ್ನು ಈ ಅಧ್ಯಾಯದಲ್ಲಿ ಚರ್ಚೆಗೆ ಎತ್ತಿಕೊಳ್ಳಲಾಗಿದೆ.
ನಗರ ಅರ್ಥ ವ್ಯವಸ್ಥೆಯ ಕುರಿತು ಚರ್ಚಿಸುವಾಗ ನಗರವಾಸಿಗಳ ಬದುಕು, ಆರ್ಥಿಕ ರೂಪಾಂತರಗಳು, ವ್ಯಾಪಾರ-ವಾಣಿಜ್ಯ, ಕುಶಲಕರ್ಮಿಗಳು ಮತ್ತು ಕೈಗಾರಿಕೆ, ವರ್ತಕ ಸಂಘಗಳ ಕಾರ್ಯ ಚಟುವಟಿಕೆಗಳು ಮುಂತಾದ ವಿಚಾರಗಳು ಪ್ರಮುಖವೆನಿಸುತ್ತವೆ. ಸಂತೆ ಮತ್ತು ಮಾರುಕಟ್ಟೆಗಳು ಆರ್ಥಿಕ ಪರಿವರ್ತನೆಯಲ್ಲಿ ವಹಿಸಿದ ಪಾತ್ರ, ಕರ್ನಾಟಕದ ಕಡಲಾಚೆಯ ಸಂಪರ್ಕಗಳು, ಬಂದರು ಪಟ್ಟಣಗಳು ನಿರ್ವಹಿಸುತ್ತಿದ್ದ ಕೆಲಸ ಕಾರ್ಯಗಳು, ವ್ಯಾಪಾರದಲ್ಲಿ ಏಕಸ್ವಾಮ್ಯವನ್ನು ಸ್ಥಾಪಿಸುವುದಕ್ಕೋಸ್ಕರ ಯುರೋಪಿನ ವರ್ತಕರು ಜಾರಿಗೆ ತಂದ ವ್ಯಾಪಾರಿ ನೀತಿಗಳು, ಸಾರಿಗೆ ಮತ್ತು ಸಂಪರ್ಕ ಮುಂತಾದ ಆರ್ಥಿಕ ಚಟುವಟಿಕೆಗಳಿಗೆ ಸಂಬಂಧಿಸಿದ ವಿಚಾರಗಳನ್ನು ಈ ಅಧ್ಯಾಯದಲ್ಲಿ ಚರ್ಚಿಸಲಾಗಿದೆ.
ಪೇಟೆ-ಪಟ್ಟಣಗಳು ಅಸ್ತಿತ್ವಕ್ಕೆ ಬಂದ ಮೇಲೆ ಹಾಗೂ ಅವು ವಿಸ್ತಾರವಾಗಿ ಬೆಳೆದಂತೆ ನಗರ ಯೋಜನೆಯ ಹಾಗೂ ಆಡಳಿತದ ಅನಿವಾರ್ಯತೆ ಉಂಟಾಗುತ್ತದೆ. ವಸಾಹತುಪೂರ್ವ ಅವಧಿಯಲ್ಲಿ ಪ್ರತಿಯೊಂದು ನಗರ ಕೇಂದ್ರದಲ್ಲೂ ಆಡಳಿತ ವ್ಯವಸ್ಥೆ ಇತ್ತು. ನಗರ ಜೀವನವನ್ನು ವ್ಯವಸ್ಥಿತಗೊಳಿಸುವುದು, ನಗರಗಳನ್ನು ಯೋಜನಾಬದ್ಧವಾಗಿ ನಿರ್ಮಿಸುವುದು ಮತ್ತು ಬೆಳೆಸುವುದು ಆಡಳಿತ ವ್ಯವಸ್ಥೆಯ ಹುಟ್ಟಿನ ಮೂಲ ಉದ್ದೇಶವಾಗಿತ್ತು. ನಗರ ಆಡಳಿತದಲ್ಲಿ ಭಾಗಿಗಳಾಗುತ್ತಿದ್ದ ಅಧಿಕಾರಿ ವರ್ಗದವರು, ವರ್ತಕ ಸಂಘಗಳು ಹಾಗೂ ಅವುಗಳ ಕೆಲಸ ಕಾರ್ಯಗಳು ಮುಂತಾದವುಗಳನ್ನು ಈ ಅಧ್ಯಾಯದಲ್ಲಿ ಚರ್ಚಿಸಲಾಗಿದೆ. ಅಶೋಕನಿಂದ ಟಿಪ್ಪುವಿನವರೆಗಿನ ಅವಧಿಯಲ್ಲಿ ಶ್ರೇಣೀಕೃತ ಸಮಾಜ ವ್ಯವಸ್ಥೆಯ ಚೌಕಟ್ಟಿನಲ್ಲೇ ನಗರಗಳ ಆಡಳಿತ ನಡೆಯುತ್ತಿತ್ತು. ಸಮಾಜ ವಿವಿಧ ರೀತಿಯ ಪರಿವರ್ತನೆ ಗಳಿಗೆ ಒಳಗಾಗುತ್ತಿದ್ದರೂ ಶ್ರೀಮಂತ ವರ್ಗಗಳು ಅದರ ಲಾಭವನ್ನು ಪಡೆಯುತ್ತಲೇ ಇದ್ದವು. ಕೃಷಿ ವ್ಯವಸ್ಥೆಯಲ್ಲಿ ಭೂಮಾಲೀಕ ವರ್ಗಗಳು ಯಜಮಾನಿಕೆಯನ್ನು ಸ್ಥಾಪಿಸುವ ಶಕ್ತಿಗಳಾಗಿದ್ದರೆ, ನಗರ ವ್ಯವಸ್ಥೆಯಲ್ಲಿ ಶ್ರೀಮಂತ ವರ್ತಕರು ವ್ಯಾಪಾರ-ವಾಣಿಜ್ಯದ ಮೇಲೆ ಸಂಪೂರ್ಣ ಹಿಡಿತ ಸಾಧಿಸಿಕೊಂಡಿದ್ದರು. ಪ್ರತಿಯೊಂದು ಸಂದರ್ಭದಲ್ಲೂ ವೈಯಕ್ತಿಕ ಹಿತಾಸಕ್ತಿಗಳು ನಿರ್ಣಾಯಕವಾಗುತ್ತಿದ್ದವು. ಆದರೆ ಒಟ್ಟಾರೆಯಾಗಿ ರಾಜ್ಯದ ಆರ್ಥಿಕ ಚರಿತ್ರೆಯನ್ನು ಪುನರ್ರಚಿಸುವಾಗ ನಗರ ಚರಿತ್ರೆ ಬಹುಮುಖ್ಯವಾದ ಅಧ್ಯಯನ ಕ್ಷೇತ್ರವಾಗಿ ಕಂಡುಬರುತ್ತದೆ. ಇದು ಕೇವಲ ಪೇಟೆ-ಪಟ್ಟಣಗಳ ಹುಟ್ಟಿಗೆ ಸಂಬಂಧಪಟ್ಟ ವಿಚಾರವಷ್ಟೇ ಆಗಿರದೆ ಆಯಾ ಸಂದರ್ಭದ ಉತ್ಪಾದನಾ ವಿಧಾನ, ಸಾಮಾಜಿಕ ಸಂಬಂಧಗಳು ಹಾಗೂ ಆರ್ಥಿಕ ಪರಿವರ್ತನೆಗಳಿಗೆ ಸಂಬಂಧಿಸಿದ್ದೂ ಆಗಿದೆ.
ವಸಾಹತುಪೂರ್ವ ಕರ್ನಾಟಕದ ನಗರ ಚರಿತ್ರೆ : ೫. ನಗರ ಆಡಳಿತ
ನಗರ ವ್ಯವಸ್ಥೆಯ ಕುರಿತು ಅಧ್ಯಯನ ನಡೆಸುವಾಗ ಕಂಡು ಬರುವ ಬಹುಮುಖ್ಯ ವಿಚಾರವೆಂದರೆ ನಗರ ಪ್ರದೇಶಗಳ ಆಡಳಿತ. ಇದು ಮೇಲ್ನೋಟಕ್ಕೆ ಆಡಳಿತಕ್ಕೆ ಸಂಬಂಧಪಟ್ಟ ವಿಚಾರವಾಗಿ ಕಂಡು ಬಂದರೂ, ಆಯಾ ಸಂದರ್ಭದ ಉತ್ಪಾದನಾ ವಿಧಾನ ಮತ್ತು ಸಂಬಂಧಗಳ ನೇರ ಫಲಿತಾಂಶವೂ ಆಗಿದೆ. ಆಡಳಿತ ನಡೆಸುತ್ತಿದ್ದವರು ಅರಸೊತ್ತಿಗೆ, ಅಧಿಕಾರ, ಸವಲತ್ತು ಮುಂತಾದ ಯಜಮಾನಿಕೆಯ ಸಂಕೇತಗಳನ್ನು ಪ್ರತಿನಿಧಿಸುತ್ತಿದ್ದವರೇ ಆಗಿರುತ್ತಿದ್ದರು. ಪ್ರಾಚೀನ ಸಂದರ್ಭದಿಂದಲೂ ಈ ಲಕ್ಷಣಗಳನ್ನು ಗುರುತಿಸಬಹುದಾಗಿದೆ. ನಗರ ಜೀವನವನ್ನು ವ್ಯವಸ್ಥಿತಗೊಳಿಸುವುದು ಆಡಳಿತದ ಮೂಲ ಉದ್ದೇಶ. ಆ ಕಾರಣಕ್ಕಾಗಿ ಹಲವಾರು ಸಂಸ್ಥೆಗಳು ಹುಟ್ಟಿಕೊಡವು. ಮೌರ್ಯ ಅರಸ ಅಶೋಕನ ಆಳ್ವಿಕೆಯ ಸಂದರ್ಭ ದಿಂದಲೇ ನಗರಾಡಳಿತಕ್ಕೆ ಸಂಬಂಧಪಟ್ಟ ವಿವರಗಳು ಸಿಗುತ್ತವೆ. ಅಶೋಕನ ಬ್ರಹ್ಮಗಿರಿ ಶಾಸನದಲ್ಲಿ ನಗರಾಡಳಿತದ ಕುರಿತು ಮಾಹಿತಿಗಳು ಸಿಗುತ್ತವೆ. ಬ್ರಹ್ಮಗಿರಿ ಶಾಸನದಲ್ಲಿ ಅಶೋಕನ ಆಜ್ಞೆಯನ್ನು ಸುವರ್ಣಗಿರಿಯಲ್ಲಿದ್ದ ಅಧಿಕಾರಿಗಳು ಇಸಿಲಾದ ಅಧಿಕಾರಿಗಳಿಗೆ ತಿಳಿಸಿದ ಉಲ್ಲೇಖವಿದೆ. ಇಸಿಲಾವು ಮೌರ್ಯ ಸಾಮ್ರಾಜ್ಯದ ಆಡಳಿತ ಪ್ರಾಂತ್ಯಗಳ ಲ್ಲೊಂದಾಗಿದ್ದು, ಅಲ್ಲಿನ ಆಡಳಿತಕ್ಕೆ ಮಹಾಮಾತ್ರನೆಂಬ ಅಧಿಕಾರಿ ನೇಮಕಗೊಂಡಿದ್ದನು. ಸುವರ್ಣಗಿರಿಯು ಹಿರಿಯ ಆಡಳಿತ ಭಾಗವಾಗಿತ್ತು. ಸುವರ್ಣಗಿರಿಯ ಆಡಳಿತಕ್ಕೆ ರಾಜಪುತ್ರ-ಯುಜರಾಜನೊಬ್ಬನನ್ನು ನೇಮಕಗೊಳಿಸಲಾಗುತ್ತಿದ್ದು, ಆತನ ಅಧೀನಾಧಿಕಾರಿಯಾಗಿ ಮಹಾಮಾತ್ಯನಿರುತ್ತಿದ್ದ. ಸುವರ್ಣಗಿರಿಯನ್ನು ಇನ್ನೂ ಸರಿಯಾಗಿ ಗುರುತಿಸಿಲ್ಲವಾದ್ದರಿಂದ ಕರ್ನಾಟಕದ ಯಾವ ಭಾಗ ಮೌರ್ಯರ ಆಳ್ವಿಕೆಗೆ ಒಳಪಟ್ಟಿತ್ತು ಹಾಗೂ ಆಡಳಿತ ವ್ಯವಸ್ಥೆ ಯಲ್ಲಿ ಭಾಗಿಗಳಾಗುತ್ತಿದ್ದವರು ಯಾರು ಎನ್ನುವುದು ಖಚಿತವಾಗಿ ತಿಳಿದು ಬರುವುದಿಲ್ಲ. ಆದರೂ ಉತ್ತರ ಕರ್ನಾಟಕದ ಬಹುಭಾಗ ಮೌರ್ಯ ಆಡಳಿತಕ್ಕೆ ಒಳಪಟ್ಟಿತ್ತು ಎನ್ನುವ ತೀರ್ಮಾನಕ್ಕೆ ಹಲವಾರು ವಿದ್ವಾಂಸರು ಬಂದಿದ್ದಾರೆ.
ಮೌರ್ಯ ಯುಗದ ಕರ್ನಾಟಕದಲ್ಲಿ ಆಡಳಿತವನ್ನು ನಡೆಸುತ್ತಿದ್ದ ಅಧಿಕಾರಿಗಳ ಹುದ್ದೆಗಳ ಹೆಸರುಗಳು ಲಭ್ಯವಿವೆ. ಅವುಗಳೆಂದರೆ ರಾಜ ಯುವರಾಜ, ಮಹಾಮಾತ್ರ, ಧರ್ಮ-ಮಹಾಮಾತ್ರ, ಅಂತಮಹಾಮಾತ್ರ ಪ್ರಾದೇಶಿಕ, ರಾಷ್ಟ್ರೀಕ, ರಜ್ಜುಕ, ಯುಕ್ತ ಆಯುಕ್ತ ಮೊದಲಾದವು. ಇವರೆಲ್ಲರೂ ಅಧಿಕಾರಿಗಳಾಗಿದ್ದು, ರಾಜನ ನಿರ್ದೇಶನದಂತೆ ಆಡಳಿತವನ್ನು  ನಡೆಸುತ್ತಿದ್ದರು. ವಿಕೇಂದ್ರೀಕೃತ ಆಡಳಿತ ವ್ಯವಸ್ಥೆಯಲ್ಲಿ ಅಧಿಕಾರಿಗಳು ನಿರ್ಣಾಯಕ ಪಾತ್ರವನ್ನು ವಹಿಸುತ್ತಿದ್ದರು. ಅಶೋಕ ಯುದ್ಧದ ಮೂಲಕ ಈ ಪ್ರದೇಶಗಳನ್ನು ಗೆದ್ದು ಕೊಂಡಿರಲಿಲ್ಲ. ಅವನ ಸಾಮ್ರಾಜ್ಯದ ಬಹುಭಾಗ ಆನುವಂಶಿಕವಾಗಿ ಬಂದ ಮೌರ್ಯ ಸಾಮ್ರಾಜ್ಯದ ಭಾಗಗಳಾಗಿದ್ದವು. ಹೀಗಾಗಿ ಸ್ಥಳೀಯ ಅಧಿಕಾರಿಗಳು ಆಡಳಿತದಲ್ಲಿ ಹೆಚ್ಚಿನ ಸ್ವಾತಂತ್ರ್ಯವನ್ನು ಪಡೆದುಕೊಂಡಿದ್ದರು.
ಶಾತವಾಹನರ ಆಳ್ವಿಕೆಯ ಸಂದರ್ಭದಲ್ಲಿ ಬನವಾಸಿ, ಸನ್ನತಿ, ಚಂದ್ರವಳ್ಳಿ, ವಡಗಾಂವ್-ಮಾಧವಪುರ ಮುಂತಾದ ಪ್ರದೇಶಗಳು ಆಡಳಿತದ ದೃಷ್ಟಿಯಿಂದ ಮಹತ್ವದ ಕೇಂದ್ರ ಗಳಾಗಿದ್ದವು. ಬನವಾಸಿಯು ಪಶ್ಚಿಮದಲ್ಲಿ, ಸನ್ನತಿಯು ಪೂರ್ವದಲ್ಲಿ ಶಾತವಾಹನರ ಆಡಳಿತ ಕೇಂದ್ರಗಳಾಗಿದ್ದವು. ಚಂದ್ರವಳ್ಳಿ, ವಡಗಾಂವ್-ಮಾಧವಪುರವು ಉಪಕೇಂದ್ರ ಗಳಾಗಿದ್ದವು ಎಂಬುದಾಗಿ ತಿಳಿಯಲಾಗಿದೆ. ಸನ್ನತಿ ಭಾಗವು ಶಾತವಾಹನರ ನೇರ ಆಡಳಿತಕ್ಕೆ ಒಳಪಟ್ಟಿತ್ತು. ಸನ್ನತಿಯು ಮೌರ್ಯರ ಕಾಲದಿಂದಲೂ ಬೆಳೆಯುತ್ತಾ ಬಂದ ನಗರವಾದ್ದರಿಂದ ಸಹಜವಾಗಿಯೇ ಶಾತವಾಹನರು ಅದನ್ನು ಆಡಳಿತ ಕೇಂದ್ರವನ್ನಾಗಿ ಆಯ್ಕೆ ಮಾಡಿಕೊಂಡರು. ಬನವಾಸಿ ಭಾಗವನ್ನು ಚುಟು ಮನೆತನದವರು ಆಳುತ್ತಿದ್ದರು. ಚುಟುಗಳು ಶಾತವಾಹನರ ಸಾರ್ವಭೌಮತ್ವವನ್ನು ಒಪ್ಪಿಕೊಂಡಿದ್ದರು. ಸನ್ನತಿಯ ಶಾಸನಗಳಲ್ಲಿ ಅಮಾತ್ಯ, ಮಹಾತಲವರರು ಎನ್ನುವ ಅಧಿಕಾರಿಗಳ ಉಲ್ಲೇಖಗಳು ಕಂಡು ಬರುತ್ತವೆ. ಶಾತವಾಹನರ ಆಡಳಿತ ಪದ್ಧತಿಯೂ ವಿಕೇಂದ್ರೀಕೃತವಾದದ್ದಾಗಿತ್ತು.
ಶಾತವಾಹನರ ಅವನತಿಯ ನಂತರ ಕದಂಬರು ಮತ್ತು ಗಂಗರು ಹೆಚ್ಚು ಕಡಿಮೆ ಒಂದೇ ಅವಧಿಯಲ್ಲಿ ಅಧಿಕಾರಕ್ಕೆ ಬಂದರು. ಶಾತವಾಹನರ ಅವನತಿಯ ಬಳಿಕ ಕೃಷಿ ವ್ಯವಸ್ಥೆ ಹೆಚ್ಚು ಗಟ್ಟಿಯಾಗಿ ರೂಪುಗೊಳ್ಳಲಾರಂಭಿಸಿತು. ಈ ಪ್ರಕ್ರಿಯೆ ನಗರೀಕರಣದ ಮೇಲೆ ಬೀರಿದ ಪರಿಣಾಮಗಳು ನಗರ ವ್ಯವಸ್ಥೆಯ ರೂಪುಗೊಳ್ಳುವಿಕೆಗೆ ಪೂರಕವಾಗಿರಲಿಲ್ಲ. ಕೆಲವು ಪಟ್ಟಣಗಳಷ್ಟೆ ಅಭಿವೃದ್ದಿ ಹೊಂದಿದವು. ಅವುಗಳಲ್ಲಿ ಬನವಾಸಿ ಮತ್ತು ತಲಕಾಡು ಪ್ರಮುಖವಾದವು. ಹೆಚ್ಚಿನ ನಗರ ಪ್ರದೇಶಗಳು ಆಯಾ ಪ್ರದೇಶದ ಆಡಳಿತವನ್ನು ನೋಡಿಕೊಳ್ಳುವ ಕೇಂದ್ರಗಳಾಗಿದ್ದವು. ನಗರ ಕೇಂದ್ರಗಳಲ್ಲಿ ನಗರಾಡಳಿತದ ಕಛೇರಿಗಳಷ್ಟೇ ಅಲ್ಲದೆ ಗ್ರಾಮೀಣ ಪ್ರದೇಶಗಳ ಆಡಳಿತಕ್ಕೆ ಸಂಬಂಧಿಸಿದ ಕಛೇರಿಗಳೂ ಇರುತ್ತಿದ್ದವು. ನಗರ ಮತ್ತು ಗ್ರಾಮಗಳೆನ್ನುವ ಸ್ಪಷ್ಟವಾದ ವಿಂಗಡಣೆಗಳು ಇದ್ದಿರಲಿಲ್ಲ. ಸಂತೆಗಳು ನಗರ ಮತ್ತು ಗ್ರಾಮಗಳೆರಡರ ಲಕ್ಷಣಗಳನ್ನು ಸೂಚಿಸುತ್ತಿದ್ದವು. ಪೇಟೆಗಳಲ್ಲಿ ಮಾರಾಟವಾಗುವ ವಸ್ತುಗಳ ಮೇಲೆ ತೆರಿಗೆಯನ್ನು ವಿಧಿಸಲಾಗುತ್ತಿತ್ತು. ಕದಂಬರ ಕಾಲದಲ್ಲಿ ಸರ್ವಕಾರ್ಯಕರ್ತ ಎನ್ನುವ ಅಧಿಕಾರಿ ಪ್ರಧಾನ ಆಡಳಿತಗಾರನಾಗಿದ್ದನು. ಗಂಗರ ಕಾಲದಲ್ಲಿ ಪಟ್ಟಣಗಳಲ್ಲಿ ವ್ಯಾಪಾರಿಗಳ, ಕಸುಬುದಾರರ ಸಮಿತಿಗಳಿದ್ದವು. ಅದೇ ರೀತಿ ಅಗ್ರಹಾರಗಳಲ್ಲಿ ಮಹಾಜನ ರೆಂಬ ಕುಟುಂಬ ಪ್ರಮುಖರ ಕೂಟವಿತ್ತು. ಗ್ರಾಮಗಳ ಗಾವುಂಡರು ಮತ್ತು ಪ್ರಜೆಗಾಮುಂಡರು ಪಟ್ಟಣಗಳ ವ್ಯಾಪಾರಿ ಸಮಿತಿಗಳೊಂದಿಗೆ ಮತ್ತು ಮಹಾಜನರೊಂದಿಗೆ ನಗರ ಆಡಳಿತಕ್ಕೆ ಸಂಬಂಧಿಸಿದಂತೆ ಸಹಕರಿಸುತ್ತಿದ್ದರು. ಗಂಗರ ಕಾಲದಲ್ಲಿ ತಲಕಾಡಿನಲ್ಲಿ ಮಣಿಗ್ರಾಮ ಶ್ರೇಣಿ ಎನ್ನುವ ವರ್ತಕ ಸಂಘ ಅಸ್ತಿತ್ವದಲ್ಲಿತ್ತು.
ಬಾದಾಮಿ ಚಾಲುಕ್ಯರ ಅವಧಿಯಲ್ಲಿ ಅನೇಕ ಪಟ್ಟಣಗಳಿದ್ದವು. ಅವುಗಳನ್ನು ಪುರ ಹಾಗೂ ನಗರ ಎಂದು ಕರೆಯಲಾಗುತ್ತಿತ್ತು. ಬಾದಾಮಿ, ಬನವಾಸಿ, ಐಹೊಳೆ, ಪಟ್ಟದಕಲ್ಲು, ಪುಲಿಗೆರೆ ಮೊದಲಾದವು ಅಂದಿನ ಪ್ರಮುಖ ನಗರ ಕೇಂದ್ರಗಳು. ಬಾದಾಮಿ ಚಾಲುಕ್ಯರ ಆಳ್ವಿಕೆಯ ಅವಧಿಯಲ್ಲಿ ವರ್ತಕ ಸಂಘಗಳು ನಗರಾಡಳಿತದಲ್ಲಿ ಮುಖ್ಯವಾದ ಪಾತ್ರವನ್ನು ವಹಿಸುತ್ತಿದ್ದವು. ಪಟ್ಟಣಗಳ ಆಡಳಿತವು ಮಹಾಜನರು, ಪಟ್ಟಣಸೆಟ್ಟಿ ಹಾಗೂ ಉಳಿದ ಜಾತಿಗಳ ಮುಖಂಡರಿಂದ ನಡೆಯುತ್ತಿತ್ತು. ವರ್ತಕ ಸಂಘದ ಮುಖ್ಯಸ್ಥ ಪಟ್ಟಣಸೆಟ್ಟಿ ಯಾಗಿದ್ದು, ಅವನು ನಗರಾಧಿಪತಿಯಾಗಿರುತ್ತಿದ್ದ. ಮಹಾಜನರೊಂದಿಗೆ ನಗರ ಅಥವಾ ನಗರ ಸಮೂಹಗಳೆಂಬ ವರ್ತಕ ಶ್ರೇಣಿಗಳು ಪೌರ ಕಾರ್ಯಗಳನ್ನು ನಿರ್ವಹಿಸುತ್ತಿದ್ದವು. ದೇವಾಲಯ ನಿರ್ಮಾಣ ದತ್ತಿ ಬಿಡುವುದು, ವ್ಯಾಪಾರಸ್ಥರಿಗೆ ಸೌಲಭ್ಯಗಳನ್ನು ಒದಗಿಸುವುದು ಮುಂತಾದ ಚಟುವಟಿಕೆಗಳು ವರ್ತಕ ಶ್ರೇಣಿಯ ಸಮ್ಮುಖದಲ್ಲಿ ನಡೆಯುತ್ತಿದ್ದವು.  ನಗರ ಆಡಳಿತದ ಅತ್ಯಂತ ಪ್ರಾಚೀನ ಉದಾಹರಣೆಗಳಲ್ಲಿ ಉದ್ಯಾವರವು ಒಂದು. ಇದು ಕ್ರಿ.ಶ. ೬ನೆಯ ಶತಮಾನಕ್ಕೆ ಸಂಬಂಧಿಸಿದ್ದು. ಸಂಭುಕಳ್ಳಿ ಎನ್ನುವ ಪ್ರದೇಶದಲ್ಲಿ ದೊರೆತ ಶಾಸನದಲ್ಲಿ ಉದ್ಯಾವರವನ್ನು ನಗರ ಎಂದೂ ಅದರ ಆಡಳಿತಗಾರರನ್ನು ಒಕ್ಕಲು ಎಂದೂ ಕರೆಯಲಾಗಿದೆ. ಇದೇ ರೀತಿಯ ಇನ್ನೊಂದು ಉದಾಹರಣೆ ಪುಲಿಗೆರೆ (ಗದಗ ಜಿಲ್ಲೆಯ ಇಂದಿನ ಲಕ್ಷ್ಮೇಶ್ವರ). ಪುಲಿಗೆರೆಯ ನಗರ ಸಭೆಯಲ್ಲಿ ಮಹಾಜನರು, ನಗರ ಮತ್ತು ವರ್ತಕ ಸಮುದಾಯಗಳು ಇದ್ದವು. ಪುಲಿಗೆರೆ ನಗರ ಸಭೆಗೆ ಕ್ರಿ.ಶ. ೭೨೫ರಲ್ಲಿ ಯುವರಾಜ ವಿಕ್ರಮಾದಿತ್ಯನಿಂದ ಮನ್ನಣೆ ದೊರಕಿತು. ಈ ಅಧಿಕೃತ ಮನ್ನಣೆಗೆ ಆಚಾರ ವ್ಯವಸ್ಥೆ ಎನ್ನುವ ಹೆಸರಿತ್ತು. ಇದು ಪೌರಾಡಳಿತದ ಕೈಪಿಡಿಯಂತಿತ್ತು. ಮಹಾಜನರ ಅಧಿಕಾರಿಗಳು, ತೆರಿಗೆ ಮತ್ತು ದಂಡಗಳನ್ನು ವಿಧಿಸುವ ಅಧಿಕಾರಿಗಳು, ಗಿಲ್ಡ್‌ಗಳ ಕಾರ್ಯ ವ್ಯಾಪ್ತಿ ಮೊದಲಾದವು ಕೈಪಿಡಿಯಲ್ಲಿ ಸೇರಿಕೊಂಡಿತ್ತು.
ಉದ್ಯಾವರ, ಪುಲಿಗೆರೆಯಂಥದೇ ನಗರಾಡಳಿತ ವ್ಯವಸ್ಥೆಯನ್ನು ಹೊಂದಿದ್ದ ಇತರ ಪಟ್ಟಣಗಳೆಂದರೆ ಐಹೊಳೆ, ಗುಣುಪುರ, ಸೂಡಿ, ನರೆಗಲ್ ಮುಂತಾದವು. ಇವುಗಳ ಸಂದರ್ಭದಲ್ಲಿಯೂ ನಗರಸಭೆಯ ಉಲ್ಲೇಖ ಕಂಡು ಬರುತ್ತದೆ. ಅದೇ ರೀತಿ ಮಹಾಜನರು ಹಾಗೂ ಗಿಲ್ಡ್‌ಗಳ ಉಲ್ಲೇಖಗಳೂ ಸಿಗುತ್ತವೆ. ನಗರಗಳ ಆಡಳಿತವನ್ನು ನೋಡಿಕೊಳ್ಳುತ್ತಿದ್ದ ಸಂಸ್ಥೆಯನ್ನು ನಗರಸಭೆ ಎನ್ನುವ ಹೆಸರಿನಿಂದ ಕರೆಯಲಾಗಿದೆ. ನಗರ ಅಥವಾ ನಗರ ಮಹಾಜನ ಎನ್ನುವುದು ನಗರ ಸಭೆಯ ಹೆಸರಾಗಿತ್ತು. ನಗರ ಸಭೆಯಲ್ಲಿ ವರ್ತಕರು, ಹಳ್ಳಿಯ ಮುಖಂಡರು, ಮಹಾಜನರು, ಮಠಗಳು, ಸರಕಾರದ ಪ್ರತಿನಿಧಿಗಳು, ಸ್ಥಾನಪತಿಗಳು ಮೊದಲಾದವರು ಸೇರಿಕೊಂಡಿರುತ್ತಿದ್ದರು. ನಗರ ಸಭೆಯ ಮುಖಂಡ ಪಟ್ಟಣಸ್ವಾಮಿ ಅಥವಾ ಮೇಯರ್. ಪಟ್ಟಣಸ್ವಾಮಿಯೊಂದಿಗೆ ಸೇನಭೋವ ತೋಟಿಕಾರ, ಸೂತ್ರಧಾರಿ ಹಾಗೂ ಇನ್ನಿತರ ಅಧಿಕಾರಿಗಳು ಇರುತ್ತಿದ್ದರು.
ನಗರಾಡಳಿತಕ್ಕೆ ಸಂಬಂಧಿಸಿದ ಅಧಿಕಾರಿಯ ಉಲ್ಲೇಖ ಬರುವುದು ಕ್ರಿ.ಶ. ೭೨೫ರ ಲಕ್ಷ್ಮೀಶ್ವರ ಶಾಸನದಲ್ಲಿ. ಇದರಲ್ಲಿ ಸೆಟ್ಟಿಗಳು ಎನ್ನುವ ಉಲ್ಲೇಖವಿದೆ. ಸೆಟ್ಟಿ ಎನ್ನುವುದು ಪಟ್ಟಣಸ್ವಾಮಿಯ ಆರಂಭದ ಹೆಸರು. ನಂತರ ಸೆಟ್ಟಿಗಳನ್ನು ಪಟ್ಟಣಸೆಟ್ಟಿ ಅಥವಾ ಪಟ್ಟಣಸ್ವಾಮಿ ಎಂಬುದಾಗಿ ಕರೆಯಲಾಗುತ್ತಿತ್ತು. ನಗರ ಪ್ರದೇಶಗಳ ವ್ಯಾಪ್ತಿಯನ್ನು ಅವಲಂಬಿಸಿಕೊಂಡು ಪಟ್ಟಣಸ್ವಾಮಿಗಳ ಸಂಖ್ಯೆಯನ್ನು ನಿಗದಿಪಡಿಸಲಾಗುತ್ತಿತ್ತು. ಬಳ್ಳಿಗಾವೆಯಲ್ಲಿ ಮೂರು ಜನ ಪಟ್ಟಣ ಸೆಟ್ಟಿಗಳಿದ್ದರೆ, ತಲಕಾಡಿನಲ್ಲಿ ನಾಲ್ಕು ಮತ್ತು ದೋರಸಮುದ್ರದಲ್ಲಿ ಇಬ್ಬರು ಇದ್ದರು. ಪಟ್ಟಣಸ್ವಾಮಿಗಳ ಜೊತೆಗೆ ಹೆಗ್ಗಡೆಗಳು ಮತ್ತು ಪುರಪತಿಗಳು ಇರುತ್ತಿದ್ದರು. ಅವರು ಪೇಟೆ-ಪಟ್ಟಣಗಳ ಆಡಳಿತದಲ್ಲಿ ಪಟ್ಟಣಸ್ವಾಮಿಗಳಿಗೆ ನೆರವಾಗುತ್ತಿದ್ದರು. ಕೆಲವೊಂದು ಅಧಿಕಾರಗಳನ್ನು ಅವರು ಸ್ವತಂತ್ರವಾಗಿಯೂ ನಿರ್ವಹಿಸುತ್ತಿದ್ದರು. ಹೆಗ್ಗಡೆಗಳು ಮತ್ತು ಪುರಪತಿಗಳನ್ನು ಸರಕಾರವೇ ನೇರವಾಗಿ ನೇಮಿಸುತ್ತಿತ್ತು. ಅರಸೀಕೆರೆಯ ಶಾಸನವೊಂದರಲ್ಲಿ ರಾಜಾಧ್ಯಕ್ಷ ಹೆಗ್ಗಡೆ ಎನ್ನುವ ಉಲ್ಲೇಖವಿರುವುದು ಕಂಡು ಬರುತ್ತದೆ.
ಪಟ್ಟಣಗಳ ಆಡಳಿತಾಧಿಕಾರಿಗಳ ಹೆಸರುಗಳು ಪಟ್ಟಣದಿಂದ ಪಟ್ಟಣಕ್ಕೆ ಬದಲಾಗುತ್ತಿದ್ದವು. ಉದಾಹರಣೆಗೆ, ಸೆಟ್ಟಿ (ಪುಲಿಗೆರೆ), ಪಟ್ಟಣಸೆಟ್ಟಿ (ಧಾರವಾಡ), ಪಟ್ಟಣ-ವಸಂತರ (ತಲಕಾಡು), ಗೌಡ-ಪಟ್ಟಣಸ್ವಾಮಿ (ಗೌಡಗೆರೆ), ಸೆಟ್ಟಿವಾಳ (ಅಜ್ಜಾಡಿ), ಪಟ್ಟಣಸ್ವಾಮಿ (ಬಳ್ಳಿಗಾವೆ). ನಗರಗಳ ಆಡಳಿತವನ್ನು ನೋಡಿಕೊಳ್ಳುತ್ತಿದ್ದ ಸರಕಾರಿ ಅಧಿಕಾರಿಗಳನ್ನು ಬೇರೆ ಬೇರೆ ಹೆಸರಿನಿಂದ ಕರೆಯಲಾಗಿದೆ. ನಾಯಕ (ಉದ್ಯಾವರ), ಪುರಪತಿ (ಗುಣುಪುರ), ಪುರದ ಪೆರ್ಗಡೆ (ಬಂಕಾಪುರ), ನಗರ ಪೆರ್ಗಡೆ (ಮುತ್ತುಗೆ), ಪಟ್ಟಣದ ಹೆಗ್ಗಡೆ (ಆಳಂದೆ), ನಗರಪತಿ (ಬಾಂಡುಪ), ಪಟ್ಟಣ ವೆರ್ಗಡೆ (ಅಣ್ಣಿಗೆರೆ), ರಾಜಾಧ್ಯಕ್ಷ ಹೆಗ್ಗಡೆ (ಅರಸೀಕೆರೆ), ಸ್ಥಾನಪತಿ (ತಲಕಾಡು), ಪೊಳಲ ಹೆಗ್ಗಡೆ (ಕುಡಿಕಾರ, ದಕ್ಷಿಣ ಕನ್ನಡ), ಅಧಿಕಾರಿ (ಬೇಲೂರು), ಪೊಳಲ ಪ್ರಧಾನ, ನಗರ ಪ್ರಧಾನ ಮುಂತಾದವರು ಸರಕಾರದಿಂದ ನೇಮಿಸಲ್ಪಟ್ಟ ಅಧಿಕಾರಿಗಳಾಗಿದ್ದು, ಪಟ್ಟಣಸ್ವಾಮಿಗಳ ಜೊತೆ ಕಾರ್ಯ ನಿರ್ವಹಿಸುತ್ತಿದ್ದರು.
ಪಟ್ಟಣಸ್ವಾಮಿಗಳ ಕೆಲಸ ಕಾರ್ಯಗಳು ಹೆಚ್ಚು ಕಡಿಮೆ ಹಳ್ಳಿಗಳ ಮುಖಂಡರಾದ ಗಾವುಂಡರ ರೀತಿಯದ್ದೇ ಆಗಿರುತ್ತಿತ್ತು. ಪಟ್ಟಣಸ್ವಾಮಿಗಳು ಸಂತೆಗಳನ್ನು ಸೇರಿಸುವಲ್ಲಿ ಪ್ರಮುಖ ಪಾತ್ರವಹಿಸುತ್ತಿದ್ದರು. ಆ ಮೂಲಕ ಪಟ್ಟಣಗಳ ಹುಟ್ಟಿಗೆ ಕಾರಣರಾಗುತ್ತಿದ್ದರು. ನಗರ ಚರಿತ್ರೆಯಲ್ಲಿ ಸಂತೆ-ಮಾರುಕಟ್ಟೆಗಳ ಪಾತ್ರ ಹಿರಿದಾದದ್ದು. ಸಂತೆಗಳನ್ನು ಏರ್ಪಡಿಸು ತ್ತಿದ್ದುದಕ್ಕಾಗಿ ಪಟ್ಟಣಸ್ವಾಮಿಗಳು ಅನೇಕ ಸವಲತ್ತುಗಳನ್ನು ಪಡೆಯುತ್ತಿದ್ದರು. ಕೆಲವೊಂದು ತೆರಿಗೆಗಳಿಂದ ವಿನಾಯಿತಿ ದೊರಕುತ್ತಿತ್ತು. ಪಟ್ಟಣಸ್ವಾಮಿಗಳ ಆದಾಯ ಹೆಚ್ಚಾಗಿ ಇನಾಮು, ದಾನದ ರೂಪದ್ದೇ ಆಗಿರುತ್ತಿತ್ತು. ನಗರ ವಾಸಿಗಳು ನೀಡಬೇಕಾದ ತೆರಿಗೆಯನ್ನು ಪಟ್ಟಣಸ್ವಾಮಿಗಳು ನಿಗದಿಪಡಿಸುತ್ತಿದ್ದರು. ಕೆರೆಗಳ ನಿರ್ಮಾಣ, ದೇವಾಲಯ, ಜಿನಾಲಯಗಳ ನಿರ್ಮಾಣ ಮುಂತಾದ ಕೆಲಸಗಳನ್ನೂ ಪಟ್ಟಣಸ್ವಾಮಿಗಳು ಮಾಡುತ್ತಿದ್ದರು. ನಗರಗಳು ಯೋಜನಾಬದ್ಧವಾಗಿ ಬೆಳೆಯುವಲ್ಲಿ ನಗರ ಆಡಳಿತಾಧಿಕಾರಿಗಳ ಪಾತ್ರ ಬಹುಮುಖ್ಯ ವಾದದ್ದು. ನಗರ ಯೋಜನೆಯು ಸುಸಜ್ಜಿತ ಜೀವನ ನಡೆಸಲು ಬಹುಮುಖ್ಯವಾದ ಅಂಶ. ನಗರ ಪ್ರದೇಶದಲ್ಲಿ ಜನರು ವಾಸಿಸುವ ಪ್ರದೇಶ, ವ್ಯಾಪಾರ ನಡೆಸುವ ಪ್ರದೇಶ, ಆಡಳಿತ ಕಛೇರಿಗಳಿರುವ ಪ್ರದೇಶಗಳು ಕ್ರಮಬದ್ಧವಾಗಿ ರಚನೆಗೊಳ್ಳುವಂತೆ ಹಾಗೂ ಅವು ಒಂದು ಇನ್ನೊಂದರ ಮೇಲೆ ಅಡ್ಡಿಯನ್ನುಂಟುಮಾಡದಂತೆ ನೋಡಿಕೊಳ್ಳುವ ಜವಾಬ್ದಾರಿ ಆಡಳಿತಾಧಿಕಾರಿಯದ್ದಾಗಿತ್ತು. ಅದೇ ರೀತಿ ಸಾರಿಗೆ ವ್ಯವಸ್ಥೆ, ನೀರು ಸರಬರಾಜು, ಆರೋಗ್ಯ, ನೈರ್ಮಲ್ಯ ಮುಂತಾದವುಗಳ ಕಡೆಗೂ ಪಟ್ಟಣಸ್ವಾಮಿಗಳು ಗಮನಹರಿಸುತ್ತಿದ್ದರು. ಪಟ್ಟಣಸ್ವಾಮಿಗಳ ನೇಮಕ ಹೆಚ್ಚಾಗಿ ಆನುವಂಶಿಕವಾದದ್ದಾಗಿತ್ತು. ಕೆಲವು ಸಂದರ್ಭಗಳಲ್ಲಿ ವೈಯಕ್ತಿಕ ವರ್ಚಸ್ಸು, ಕೆಲಸಕಾರ್ಯಗಳು ಆಯ್ಕೆಯ ಮಾನದಂಡಗಳಾಗುತ್ತಿದ್ದವು. ಪಟ್ಟಣಸ್ವಾಮಿಗಳು ಆಯ್ಕೆಗೊಂಡ ಬಳಿಕ ಮುಖ್ಯವಾಗಿ ಸರಕಾರ, ವರ್ತಕರು ಮತ್ತು ನಗರ ಸಮುದಾಯಗಳ ಸಹಕಾರದೊಂದಿಗೆ ನಗರ ಆಡಳಿತವನ್ನು ನೋಡಿಕೊಳ್ಳುತ್ತಿದ್ದರು.
ನಗರಸಭೆಯ ಆದಾಯದ ಮೂಲಗಳೆಂದರೆ ತೆರಿಗೆ ಮತ್ತು ಸುಂಕ. ನಗರ ಪ್ರದೇಶಗಳಲ್ಲಿ ವಾಸಿಸುತ್ತಿದ್ದ ಸಮುದಾಯಗಳು ತಾವು ವಾಸಿಸುವ ಮನೆ ಹಾಗೂ ವ್ಯಾಪಾರ ನಡೆಸುವ ವ್ಯಾಪಾರಿ ಮಳಿಗೆಗಳ ತೆರಿಗೆಯನ್ನು ಕೊಡಬೇಕಾಗಿತ್ತು. ನಗರವಾಸಿಗಳಿಂದ ಸಂಗ್ರಹವಾಗುತ್ತಿದ್ದ ತೆರಿಗೆಯ ಎಷ್ಟು ಭಾಗ ರಾಜ್ಯ ಬೊಕ್ಕಸಕ್ಕೆ ಹೋಗುತ್ತಿತ್ತು ಹಾಗೂ ಎಷ್ಟು ಭಾಗ ನಗರಗಳ ಆಡಳಿತಕ್ಕೆ ವಿನಿಯೋಗಿಸಲ್ಪಡುತ್ತಿತ್ತು ಎನ್ನುವುದರ ಸ್ಪಷ್ಟ ಚಿತ್ರಣ ಸಿಗುವುದಿಲ್ಲ. ಸುಂಕವನ್ನು ವಿಧಿಸುತ್ತಿದ್ದರ ಕುರಿತು ಶಾಸನ ಉಲ್ಲೇಖಗಳು ಸಿಗುತ್ತವೆ. ನಗರಗಳ ದಿನನಿತ್ಯದ ಆಡಳಿತಕ್ಕೆ ಹೆಚ್ಚಿನ ಗಮನ ಕೊಡಲಾಗುತ್ತಿತ್ತು. ಇದನ್ನು ‘ನಿತ್ಯ ವ್ಯವಸ್ಥೆ’ ಎಂಬುದಾಗಿ ಕರೆಯಲಾಗಿದೆ.
ನಗರಗಳು ವಿಸ್ತಾರದಲ್ಲಿ ದೊಡ್ಡದಾಗಿದ್ದರೆ ಅವುಗಳನ್ನು ವಾರ್ಡುಗಳಾಗಿ ವಿಂಗಡಿಸ ಲಾಗುತ್ತಿತ್ತು. ಪಟ್ಟಣಗಳನ್ನು ಪಶ್ಚಿಮ ವಾರ್ಡ್, ಪೂರ್ವ ವಾರ್ಡ್ ಮುಂತಾಗಿ ವಿಂಗಡಿಸ ಲಾಗುತ್ತಿತ್ತು. ಪ್ರತಿ ವಾರ್ಡ್‌ಗಳಲ್ಲಿ ಆಡಳಿತವನ್ನು ನೋಡಿಕೊಳ್ಳುತ್ತಿದ್ದ ಮುಖಂಡರಿ ರುತ್ತಿದ್ದರು. ನಗರಸಭೆಯ ಅಧೀನದಲ್ಲಿ ವಾರ್ಡ್ ಸಭೆಗಳು ಕೆಲಸ ನಿರ್ವಹಿಸುತ್ತಿದ್ದವು. ಉದ್ಯಾವರದಲ್ಲಿ ೭೦ ಮುಖಂಡರಿದ್ದರು. ಮುಳುಗುಂದದಲ್ಲಿ ೧೨೦ ನಗರ ಮಹಾ ಜನರಿದ್ದರು. ಇದೇ ರೀತಿಯ ವ್ಯವಸ್ಥೆ ಪುಲಿಗೆರೆ, ನರಗುಂದ, ರೋಣ, ನರೆಗಲ್, ಲಿಂಗಸಗೂರ್ ಮುಂತಾದ ಪಟ್ಟಣಗಳಲ್ಲಿಯೂ ಇತ್ತು. ವಾರ್ಡ್‌ಗಳಂತೆ ನಗರ ಪ್ರದೇಶಗಳಲ್ಲಿ ಇದ್ದ ಇನ್ನೊಂದು ವಿಂಗಡಣೆ ಕೇರಿ. ಕೇರಿ ಎನ್ನುವ ಹೆಸರಿನಿಂದ ಗುರುತಿಸಲ್ಪಡುತ್ತಿದ್ದ ಅನೇಕ ಪಟ್ಟಣಗಳಿದ್ದವು. ಉದಾಹರಣೆಗೆ, ಪಡುವಗೇರಿ, ಮೆಕ್ಕೆಗೇರಿ, ಹೇಮಗೇರಿ, ಬ್ರಹ್ಮೇಶ್ವರಗೇರಿ, ಕಪ್ಪೆಯಗೇರಿ ಮುಂತಾದವು. ಇವು ಪಟ್ಟಣಗಳ ಒಂದು ಬೀದಿಯಾಗಿ ರುತ್ತಿದ್ದವು ಹಾಗೂ ನಂತರ ಅವೇ ಉಪನಗರಗಳಾಗಿ ಬೆಳೆದವು. ಇದಕ್ಕೆ ಉತ್ತಮ ಉದಾಹರಣೆಗಳೆಂದರೆ ಬಂದರು ಪಟ್ಟಣಗಳಾದ ಮಂಗಳೂರು ಮತ್ತು ಬಸ್ರೂರು. ಮಂಗಳೂರು ಅನೇಕ ಕೇರಿಗಳಾಗಿ ವಿಭಾಗಿಸಲ್ಪಟ್ಟಿತ್ತು. ಅವುಗಳೆಂದರೆ ಗೊಲ್ಲರಕೇರಿ, ಬಸ್ತಿಕೇರಿ, ಗುಜ್ಜರಕೇರಿ, ಡೊಂಗರಕೇರಿ, ಕಸೈಗಲ್ಲಿ, ಬಸವನಗುಡಿಕೇರಿ ಮುಂತಾದವು. ಮಂಗಳೂರಿನಲ್ಲಿ ಆಡಳಿತ ನಡೆಸುವ ನಗರ ಸಮಿತಿಗಳಿದ್ದವು. ಸಮಿತಿಗಳಲ್ಲಿ ಭೂಮಾಲೀಕರು ಇರುತ್ತಿದ್ದರು. ಅವರನ್ನು ಊರಾಳುವ ಎನ್ನುವ ಹೆಸರಿನಿಂದ ಕರೆಯಲಾಗುತ್ತಿತ್ತು. ಅವರೊಂದಿಗೆ ಸೇನಬೋವ ಎನ್ನುವ ಅಧಿಕಾರಿಗಳಿದ್ದರು. ಹಂಜಮಾನ, ಸೆಟ್ಟಿಕಾರ, ಬಳಂಜು, ನಾನಾದೇಶಿ, ಗವರೆ ಮತ್ತು ನಖರ ಮಂಗಳೂರಿನಲ್ಲಿದ್ದ ಪ್ರಮುಖ ವರ್ತಕ ಸಂಘಗಳು. ನಾವಿಗದ ಪ್ರಭು ಎನ್ನುವ ಅಧಿಕಾರಿಯೂ ಮಂಗಳೂರಿನಲ್ಲಿ ಇದ್ದುದಾಗಿ ತಿಳಿದುಬರುತ್ತದೆ. ಕರಾವಳಿಯ ಇನ್ನೊಂದು ಪ್ರಮುಖ ಪಟ್ಟಣವಾದ ಬಸ್ರೂರು ಏಳುಕೇರಿಗಳಾಗಿ ವಿಭಾಗಿ ಸಲ್ಪಟ್ಟಿತ್ತು. ಅವುಗಳೆಂದರೆ ಕೋಟೆಯ ಕೇರಿ, ಚೋಳಿಯ ಕೇರಿ, ಹೊಸಕೇರಿ, ಸಾಲಿಗರ ಕೇರಿ, ಮೂರುಕೇರಿ ಅಥವಾ ಮೂಡುಕೇರಿ, ಪಡುವಕೇರಿ ಮತ್ತು ದೇವರ ಕೇರಿ. ಪ್ರತಿ ಕೇರಿಗಳಲ್ಲಿಯೂ ಸೆಟ್ಟಿಕಾರ, ನಖರ ಮತ್ತು ನಖರ ಹಂಜಮಾನ ಎಂಬ ಶ್ರೇಣಿಗಳಿದ್ದವು. ಹೆಚ್ಚಾಗಿ ಜಾತಿಯ ಹಾಗೂ ಉದ್ಯೋಗದ ಹಿನ್ನೆಲೆಯಿಂದಲೂ ಕೇರಿಗಳು ನಿರ್ಮಾಣ ಗೊಳ್ಳುತ್ತಿದ್ದವು. ಉದಾಹರಣೆಗೆ, ಬ್ರಾಹ್ಮಣಗೇರಿ, ಹೊಲೆಗೇರಿ ಮುಂತಾದವು. ಪ್ರತಿಯೊಂದು ಕೇರಿಯೂ ಮುಖಂಡನೊಬ್ಬನನ್ನು ಹೊಂದಿರುತ್ತಿತ್ತು. ಮುಖಂಡನನ್ನು ಹೆಗ್ಗಡೆ, ಹಿರಿಯ ಅಥವಾ ಗೌಡ ಎಂಬ ಹೆಸರಿನಿಂದ ಕರೆಯಲಾಗುತ್ತಿತ್ತು. ಕೇರಿಗಳು ತಮ್ಮದೇ ಆದ ಆಡಳಿತ ಸಭೆಗಳನ್ನು ಹೊಂದಿರುತ್ತಿದ್ದವು. ಇದು ದೊಡ್ಡ ಪ್ರಮಾಣದ ನಗರ ಕೇಂದ್ರಗಳಿಗಷ್ಟೇ ಸೀಮಿತವಾದ ಲಕ್ಷಣವಾಗಿದೆ.
ತಲಕಾಡು ರಾಜಧಾನಿ ಪಟ್ಟಣವಾಗಿದ್ದು, ನಗರ ಸಭೆಯನ್ನು ಹೊಂದಿತ್ತು. ತಲಕಾಡಿನ ಆಡಳಿತವನ್ನು ಪಟ್ಟಣ-ವಸಂತರ (ಪಟ್ಟಣಸ್ವಾಮಿ) ಮತ್ತು ಇಪ್ಪತ್ತೈದು ಅಧಿಕಾರಿಗಳು ನೋಡಿಕೊಳ್ಳುತ್ತಿದ್ದರು. ಕ್ರಿ.ಶ. ೧೧೮೦ರಲ್ಲಿ ಹೊಯ್ಸಳ ದೊರೆ ಎರಡನೆಯ ವೀರಬಲ್ಲಾಳ ತಲಕಾಡಿಗೆ ಸ್ಥಾನಪತಿಯನ್ನು ನೇಮಕ ಮಾಡಿದ. ಸ್ಥಾನಪತಿಯು ತಲಕಾಡಿನ ರಾಜ್ಯಪಾಲ ನಾಗಿದ್ದ. ಕ್ರಿ.ಶ. ೧೪ನೆಯ ಶತಮಾನದ ಆರಂಭದವರೆಗೂ ಸ್ಥಾನಪತಿಯೇ ತಲಕಾಡಿನ ಆಡಳಿತಾಧಿಕಾರಿಯಾಗಿದ್ದ. ಆತನ ಕಾರ್ಯಕ್ಷೇತ್ರವನ್ನು ನಿಗದಿಪಡಿಸಲಾಗಿತ್ತು. ಪಟ್ಟಣದ ಏಳು ವಾರ್ಡ್‌ಗಳು ಆತನ ಅಧೀನದಲ್ಲಿದ್ದವು. ತಲಕಾಡಿನಲ್ಲಿ ಕ್ರಿ.ಶ. ಹತ್ತನೆಯ ಶತಮಾನ ದಿಂದ ಹದಿನಾಲ್ಕನೆಯ ಶತಮಾನದವರೆಗೆ ಒಟ್ಟು ನಾಲ್ಕು ಪಟ್ಟಣಸ್ವಾಮಿಗಳಿದ್ದರು. ಪಟ್ಟಣಸ್ವಾಮಿಗಳ ಜೊತೆಗೆ ಪ್ರಜೆ-ಗೌಂಡರು ಇರುತ್ತಿದ್ದರು. ಪ್ರಜೆ-ಗೌಂಡರು ಹಳ್ಳಿಯ ಮುಖಂಡರಾಗಿದ್ದರು.
ಐಹೊಳೆ ಪಟ್ಟಣದಲ್ಲಿ ಮಹಾಜನರು, ನಗರರು ಮತ್ತು ಊರು ಆಡಳಿತವನ್ನು ನಿರ್ವಹಿಸುತ್ತಿದ್ದರು. ಐಹೊಳೆಯಲ್ಲಿ ಐನೂರು ಜನ ಮಹಾಜನರು, ಎಂಟು ನಗರರು ಮತ್ತು ನೂರಾ ಇಪ್ಪತ್ತು ಊರುಗಳು ಒಟ್ಟಾಗಿ ಧಾರ್ಮಿಕ ಕಾರ್ಯ ಕೈಗೊಂಡಿದ್ದರ ವಿವರಣೆಯನ್ನು ಶಾಸನವೊಂದು ನೀಡುತ್ತದೆ. ಐಹೊಳೆಯಲ್ಲಿ ಐಹೊಳೆ ಐದುನೂರು ಸಂಘವು ಹೆಚ್ಚು ಪ್ರಭಾವಶಾಲಿಯಾಗಿ ಬೆಳೆದಿತ್ತು. ಅದು ಪಶ್ಚಿಮದ ಕಲ್ಯಾಣಿ ಚಾಲುಕ್ಯರು ಮತ್ತು ದೋರಸಮುದ್ರದ ಹೊಯ್ಸಳರ ಬೆಂಬಲವನ್ನು ಪಡೆದುಕೊಂಡಿತ್ತು. ಈ ಬೆಂಬಲದ ಸಹಾಯದಿಂದ ಅದು ಅನೇಕ ಪಟ್ಟಣಗಳನ್ನು ಹುಟ್ಟು ಹಾಕಿತು. ದಕ್ಷಿಣದ ಐಹೊಳೆ ಈ ರೀತಿಯಾಗಿ ರಚನೆಗೊಂಡ ಒಂದು ಪಟ್ಟಣ. ಐಹೊಳೆ ಐದುನೂರು ಸಂಘವು ತನ್ನ ವ್ಯಾಪಾರ ವಸ್ತುಗಳನ್ನು ರಕ್ಷಿಸುವುದಕ್ಕೋಸ್ಕರ ಬಾಡಿಗೆ ಸೈನಿಕರನ್ನು ನೇಮಿಸಿಕೊಂಡಿತ್ತು. ಮಧ್ಯಕಾಲೀನ ಕರ್ನಾಟಕದ ಆರ್ಥಿಕ ಚಟುವಟಿಕೆಗಳಲ್ಲಿ ಇಂಥ ವರ್ತಕ ಸಂಘಗಳು ಬಹುಮುಖ್ಯವಾದ ಪಾತ್ರವನ್ನು ವಹಿಸಿದವು.
ಪುಲಿಗೆರೆಯು ರಾಜಧಾನಿ ಪಟ್ಟಣವಾಗಿತ್ತು. ಕ್ರಿ.ಶ. ೭೨೫ರ ಸುಮಾರಿಗೆ ಅಲ್ಲಿನ ಆಡಳಿತ ವ್ಯವಸ್ಥೆಗೆ ಸಂಬಂಧಿಸಿದ ಸಂವಿಧಾನವೊಂದಿತ್ತು. ಅದರಲ್ಲಿ ಸರಕಾರಿ ಅಧಿಕಾರಿಗಳು (ರಾಜ ಪುರುಷರು), ನಗರವಾಸಿಗಳು (ನಗರ), ಬ್ರಾಹ್ಮಣರು (ಮಹಾಜನರು) ಮತ್ತು ಪ್ರಜೆಗಳು ಸೇರಿಕೊಂಡಿದ್ದರು. ನಂತರದ ಅವಧಿಗಳಲ್ಲಿ ನಗರ ಮಹಾಜನರು ಮತ್ತು ಗೌಂಡರು ಆಡಳಿತಾಧಿಕಾರಿಗಳಾಗಿದ್ದರು ಎಂಬುದಾಗಿ ತಿಳಿದು ಬರುತ್ತದೆ. ಅಧಿಕಾರಿಗಳು ಮತ್ತು ಅವರ ಸಂಖ್ಯೆ ಕಾಲದಿಂದ ಕಾಲಕ್ಕೆ ಬದಲಾಗುತ್ತಿತ್ತು. ಮುಳುಗುಂದದಲ್ಲಿ ನಗರ-ಮಹಾಜನರು ನಗರಸಭೆಯ ಆಡಳಿತಗಾರರಾಗಿದ್ದರು. ನಗರ-ಮಹಾಜನರಲ್ಲದೆ ಮಹಾಜನ, ಮುನ್ನೂರು ಸೆಟ್ಟಿಗಳು, ಗಾಮುಂಡರು, ಐವತ್ತು ನೇಕಾರರು, ನೂರ ಇಪ್ಪತ್ತು ಎಣ್ಣೆ ವ್ಯಾಪಾರಿಗಳು ಮತ್ತು ಪಂಚಮಠಗಳು ಮುಳುಗುಂದದ ಆಡಳಿತದಲ್ಲಿ ಭಾಗಿಯಾಗಿದ್ದರು. ಮುಳುಗುಂದವು ಹನ್ನೆರಡು ಗ್ರಾಮಗಳನ್ನೊಳಗೊಂಡ ಆಡಳಿತ ವಿಭಾಗದ ಕೇಂದ್ರ ಪಟ್ಟಣವಾಗಿತ್ತು. ಈ ರೀತಿಯ ಆಡಳಿತ ವಿಭಾಗಗಳು ಅನೇಕ ಕಂಡು ಬರುತ್ತವೆ. ಉದಾಹರಣೆಗೆ, ಆಲಂದೆ ಸಾಸಿರಕ್ಕೆ ಅಲಂದೆ, ನಾಗವಾವಿ ೧೨ ವಿಭಾಗಕ್ಕೆ ನಾಗಾವಿ, ಕೋಗಳಿ ೫೦೦ ವಿಭಾಗಕ್ಕೆ ಕೋಗಳಿ, ಅಣಂದೂರು ೨೦೦ಕ್ಕೆ ಅಣಂದೂರು, ಸಗರ ೨೦೦ಕ್ಕೆ ಸಗರ, ತರ್ದವಾಡಿ ೧೦೦೦ಕ್ಕೆ ತರ್ದವಾಡಿ, ಸಿಂದಗಿ ೧೨ಕ್ಕೆ ಸಿಂದಗಿ, ನವಿಲುಗುಂದ ೪೦ಕ್ಕೆ ನವಿಲುಗುಂದ, ಬನವಾಸಿ ೧೨೦೦೦ಕ್ಕೆ ಬನವಾಸಿ, ಗಂಗವಾಡಿ ೯೬೦೦೦ಕ್ಕೆ ಗಂಗವಾಡಿ.
ರಾಷ್ಟ್ರಕೂಟರ ಆಳ್ವಿಕೆಯ ಸಂದರ್ಭದಲ್ಲಿ ನಗರ ಆಡಳಿತವನ್ನು ನೋಡಿಕೊಳ್ಳುತ್ತಿದ್ದವರು ಪುರಪತಿ ಅಥವಾ ನಗರಪತಿಗಳು. ಮಾನ್ಯಖೇಟದಲ್ಲಿ ನಗರಸಭೆ ಇದ್ದು ಪುರಪತಿ ಅದರ ಮುಖಂಡನಾಗಿದ್ದನು. ಕ್ರಿ.ಶ. ಸುಮಾರು ೯ನೆಯ ಶತಮಾನದಿಂದ ೧೪ನೆಯ ಶತಮಾನ ದವರೆಗೆ ನಗರ ಮತ್ತು ನಗರಸಭೆಯನ್ನು ಮುಖ್ಯವಾಗಿ ನಖರ ಮತ್ತು ನಖರ ಸಮೂಹ ಎಂಬುದಾಗಿ ಕರೆಯಲಾಗುತ್ತಿತ್ತು. ಇತರ ಹೆಸರುಗಳೆಂದರೆ ನಗರ ಮಹಾಜನ, ಮಹಾನಗರಮ್, ಸಮೂಹ ಮುಂತಾದವು. ನಗರ ಆಡಳಿತ ಗ್ರಾಮಗಳ ಆಡಳಿತಕ್ಕಿಂತ ಭಿನ್ನವಾಗಿದ್ದರೂ ಗ್ರಾಮಗಳ ಮುಖಂಡರಾದ ನಾಡ ಗವುಂಡರು, ಪೆರ್ಗಡೆಗಳು, ಇನ್ನಿತರ ಗಣ್ಯರು ನಗರಸಭೆ ರೂಪುಗೊಳ್ಳುವುದಕ್ಕೆ ಹಾಗೂ ಅದರ ಸ್ವರೂಪವನ್ನು ನಿರ್ಧರಿಸುವುದಕ್ಕೆ ನೆರವಾಗುತ್ತಿದ್ದರು. ಹೀಗಾಗಿ ಭಿನ್ನ ಲಕ್ಷಣಗಳಿದ್ದರೂ ಅವು ಎರಡೂ ಭಿನ್ನ ಘಟಕಗಳು ಅಥವಾ ಪರಸ್ಪರ ಸಂಬಂಧ ಇರದ ರೀತಿಯಲ್ಲಿ ಇರುವಂತವು ಎನ್ನುವ ತೀರ್ಮಾನವೇನೂ ಇರಲಿಲ್ಲ. ಅಂದಿನ ಗ್ರಾಮ ಮತ್ತು ನಗರಗಳು ಪರಸ್ಪರ ಒಂದಕ್ಕೊಂದು ಪೂರಕವಾಗಿಯೇ ಇದ್ದವು.
ಸೂಡಿ ಪಟ್ಟಣವು ಕಿಸುಕಾಡು ಎಪ್ಪತ್ತು ಇದರ ಕೇಂದ್ರವಾಗಿತ್ತು. ಅಲ್ಲಿ ಬ್ರಹ್ಮಪುರಿಯೊಂದಿದ್ದು ಮಹಾಜನರು ಅದರ ಆಡಳಿತವನ್ನು ನೋಡಿಕೊಳ್ಳುತ್ತಿದ್ದರು. ಪಟ್ಟಣದ ಉಳಿದ ಭಾಗವನ್ನು ಆರು ಗೌಂಡರು ಮತ್ತು ಎಂಟು ಸೆಟ್ಟಿಗಳು ನೋಡಿ ಕೊಳ್ಳುತ್ತಿದ್ದರು. ಈ ಸಂಖ್ಯೆ ಬದಲಾಗುತ್ತಿತ್ತು. ಕ್ರಿ.ಶ. ೧೦೧೦ರಲ್ಲಿ ಮೇಲಿನ ಸಂಖ್ಯೆ ಕಂಡು ಬಂದರೆ, ಕ್ರಿ.ಶ. ೧೦೫೦ರಲ್ಲಿ ಎಂಟು ಸೆಟ್ಟಿಗಳು ಮತ್ತು ಎಂಬತ್ತು ಒಕ್ಕಲುಗಳು  ಆಡಳಿತ ವ್ಯವಸ್ಥೆಯಲ್ಲಿದ್ದರು. ಸೂಡಿಯ ಆಡಳಿತಕ್ಕೆ ಸಂಬಂಧಪಟ್ಟಂತೆ ನಿಯಮಾವಳಿ ಯೊಂದನ್ನು ರೂಪಿಸಲಾಗಿತ್ತು. ಅದರ ಪ್ರಕಾರ ಮಳಿಗೆಗಳು ಮತ್ತು ಮನೆಗಳು ನಿಗದಿಪಡಿಸಿದ ಸ್ಥಳಗಳಲ್ಲಿಯೇ ಇರಬೇಕಾಗುತ್ತಿತ್ತು, ನಗರವಾಸಿಗಳು ಹದಿನೆಂಟು ಚಿನ್ನದ ಗದ್ಯಾಣಗಳ ಭೂಕಂದಾಯವನ್ನು ಕೊಡಬೇಕಾಗಿತ್ತು, ಅಪರಾಧ ಎಸಗುವವರಿಗೆ ಶುಲ್ಕವನ್ನು ವಿಧಿಸಲಾ ಗುತ್ತಿತ್ತು, ಪಟ್ಟಣ ಪ್ರದೇಶದಲ್ಲಿ ಮನೆ ಮತ್ತು ವ್ಯಾಪಾರಿ ಮಳಿಗೆಗಳನ್ನು ನಿರ್ಮಿಸ ಬಯಸುವವರಿಗೆ ಎರಡು ವರ್ಷಗಳವರೆಗೆ ಕೆಲವೊಂದು ರಿಯಾಯಿತಿಗಳನ್ನು ನೀಡಲಾ ಗುತ್ತಿತ್ತು. ಈ ನಿಯಮಾವಳಿಗಳು ಸೂಡಿ ಪಟ್ಟಣವು ಯೋಜನಾಬದ್ಧವಾಗಿ ಬೆಳೆಯುವುದಕ್ಕೆ ಸಹಕಾರಿಯಾದವು.
ಬಳ್ಳಿಗಾವೆಯು (ಶಿವಮೊಗ್ಗ ಜಿಲ್ಲೆ) ಪ್ರಾಂತೀಯ ರಾಜಧಾನಿಯಾಗಿತ್ತು. ಅಲ್ಲಿನ ಆಡಳಿತ ವ್ಯವಸ್ಥೆಯನ್ನು ನಗರ ಎನ್ನುವ ಹೆಸರಿನಿಂದ ಕರೆಯಲಾಗಿದೆ. ನಗರದ ಅಧಿಕಾರಿಯನ್ನು ಪಟ್ಟಣಸ್ವಾಮಿ ಎಂದು ಕರೆಯಲಾಗುತ್ತಿತ್ತು. ಕ್ರಿ.ಶ. ೧೦೯೪ರಲ್ಲಿ ಬಳ್ಳಿಗಾವೆಯು ಮಹಾಪಟ್ಟಣವಾಗಿತ್ತು. ಅಲ್ಲಿ ಮೂರು ಜನ ಪಟ್ಟಣಸ್ವಾಮಿಗಳಿದ್ದರು. ಅವರುಗಳೆಂದರೆ ಹನುಮಂತ ಸೆಟ್ಟಿ, ಬೊಮ್ಮಿಸೆಟ್ಟಿ ಮತ್ತು ಮೇದಿಸೆಟ್ಟಿ. ಬಳ್ಳಿಗಾವೆಯಲ್ಲಿ ಅನೇಕ ವರ್ತಕ ಸಂಘಗಳಿದ್ದವು. ಅವುಗಳಲ್ಲಿ ಮುಖ್ಯವಾದವುಗಳೆಂದರೆ ಅಯ್ಯಾವೊಳೆ ಮತ್ತು ಮುಮ್ಮರಿದಂಡ. ಪಟ್ಟಣಸ್ವಾಮಿಗಳ ಜೊತೆಗೆ ಅನೇಕ ಅಧಿಕಾರಿಗಳಿರುತ್ತಿದ್ದರು. ಅವರು ಗಳೆಂದರೆ ಮೂಳಿಗ, ಸೌದೊರೆ-ಹೆಗ್ಗಡೆ, ಸೇನಭೋವ, ಮನೆಗಾರ ಮತ್ತು ತಳಾರ. ಬಳ್ಳಿಗಾವೆ ಪಟ್ಟಣದಲ್ಲಿ ಅನೇಕ ಕೇರಿಗಳು ಇದ್ದವು.
ಶ್ರವಣಬೆಳ್ಗೊಳದ ಆಡಳಿತವನ್ನು ನೋಡಿಕೊಳ್ಳುತ್ತಿದ್ದ ಅಧಿಕಾರಿ ಪಟ್ಟಣಸ್ವಾಮಿ. ಅಲ್ಲಿ ನಗರ ಎಂಬ ನಗರಸಭೆ ಇತ್ತು. ಶ್ರವಣಬೆಳ್ಗೊಳವು ಜೈನರ ಧಾರ್ಮಿಕ ಕೇಂದ್ರವಾಗಿತ್ತು. ಅಲ್ಲಿನ ಆಡಳಿತದ ವಿಶೇಷತೆಯೆಂದರೆ ಆಚಾರ್ಯ ಎನ್ನುವ ಮುಖಂಡನಿದ್ದುದು. ಆಚಾರ್ಯ ಇತರ ಅಧಿಕಾರಿಗಳ ಸಹಕಾರದಿಂದ ಆಡಳಿತ ನೋಡಿಕೊಳ್ಳುತ್ತಿದ್ದ. ನಾನಾದೇಶಿಗಳು ಮತ್ತು ಸೆಟ್ಟಿಗಳು ಶ್ರವಣಬೆಳ್ಗೊಳದ ಧಾರ್ಮಿಕ ಮತ್ತು ವಾಣಿಜ್ಯ ವ್ಯವಹಾರಗಳಲ್ಲಿ ನೇರ ಭಾಗಿಗಳಾಗುತ್ತಿದ್ದರು. ಕ್ರಿ.ಶ. ಹನ್ನೆರಡನೆಯ ಶತಮಾನದ ವೇಳೆಗೆ ಶ್ರವಣಬೆಳ್ಗೊಳವು ವ್ಯಾಪಾರಿ ಕೇಂದ್ರವಾಗಿಯೂ ಗುರುತಿಸಿಕೊಂಡಿತು. ಹಾಗಾಗಿ ವರ್ತಕ ಸಂಘಗಳು ಪಟ್ಟಣದ ಆಡಳಿತದ ಜವಾಬ್ದಾರಿಯನ್ನು ಇನ್ನಿತರ ಅಧಿಕಾರಿಗಳೊಂದಿಗೆ ಹಂಚಿಕೊಂಡವು. ಶ್ರವಣಬೆಳ್ಗೊಳದ ನಗರಸಭೆಗೆ ಅಲ್ಲಿನ ನಿವಾಸಿಗಳು ಎಂಟು ಹಣವನ್ನು ಮನೆ ತೆರಿಗೆಯಾಗಿ ಕೊಡಬೇಕಾಗಿತ್ತು.
ಕಲ್ಯಾಣ ಚಾಲುಕ್ಯರ ಆಳ್ವಿಕೆಯ ಸಂದರ್ಭದಲ್ಲಿ ಹಲವಾರು ಪೇಟೆ-ಪಟ್ಟಣಗಳಿದ್ದವು. ಕಲ್ಯಾಣ, ಲಕ್ಕುಂಡಿ, ಲಕ್ಷ್ಮೀಶ್ವರ, ಹುಬ್ಬಳ್ಳಿ, ಧಾರವಾಡ, ಗದಗ ಮುಂತಾದವು ನಗರ ಕೇಂದ್ರಗಳಾಗಿದ್ದು, ನಗರ ಆಡಳಿತ ವ್ಯವಸ್ಥೆಯನ್ನು ಹೊಂದಿದ್ದವು. ಹೆಚ್ಚಾಗಿ ನಗರ ಕೇಂದ್ರಗಳಿಗೆ ಊರು ಮತ್ತು ನಗರ ಎನ್ನುವ ಪದ ಬಳಕೆಯಲ್ಲಿತ್ತು. ಊರೊಡೆಯ ಅಥವಾ ಊರಗಾವುಂಡ ಊರಿನ ಅಧಿಕಾರಿಯಾಗಿರುತ್ತಿದ್ದ. ನಗರವು ಸಾಮಾನ್ಯವಾಗಿ ವ್ಯಾಪಾರ ನಡೆಯುವ ಪ್ರದೇಶವಾಗಿದ್ದು, ಅದನ್ನು ನಖರ ಎನ್ನುವ ವ್ಯಾಪಾರಿ ಸಂಸ್ಥೆ ನೋಡಿ ಕೊಳ್ಳುತ್ತಿತ್ತು. ನಗರಾಧ್ಯಕ್ಷ ಅಂಥ ಪ್ರದೇಶಗಳ ಮುಖ್ಯಾಧಿಕಾರಿಯಾಗಿರುತ್ತಿದ್ದ. ನಖರ ವರ್ತಕ ಸಂಘದ ಮುಖಂಡ ಮತ್ತು ಅಧ್ಯಕ್ಷನನ್ನು ನಗರಶ್ರೇಷ್ಠ ಎನ್ನುವ ಹೆಸರಿನಿಂದ ಕರೆಯಲಾಗುತ್ತಿತ್ತು. ಪಟ್ಟಣಸ್ವಾಮಿ ಎನ್ನುವ ಪದವು ಬಳಕೆಯಲ್ಲಿತ್ತು.
ಹೊಯ್ಸಳರ ಕಾಲದಲ್ಲಿ ನಗರಕೇಂದ್ರಗಳ ಹುಟ್ಟು ಮತ್ತು ಬೆಳವಣಿಗೆ ವ್ಯಾಪಕವಾಗಿ ಕಂಡು ಬಂತು. ಹೊಯ್ಸಳರ ಆಳ್ವಿಕೆಯಲ್ಲಿ ನಾಡು ಎಂಬ ಪ್ರಾದೇಶಿಕ ಆಡಳಿತ ಘಟಕ ವೊಂದಿತ್ತು. ನಾಡಿನ ಮುಖ್ಯಸ್ಥರು ವರ್ತಕರೊಂದಿಗೆ, ವರ್ತಕ ಸಂಘಗಳೊಂದಿಗೆ ಮತ್ತು ಹೊಯ್ಸಳ ಪ್ರಭುತ್ವದೊಂದಿಗೆ ಸಹಯೋಗದಿಂದ ಅನುಕೂಲವಾಗಿದ್ದ ಸ್ಥಳಗಳಲ್ಲಿ ಮಾರುಕಟ್ಟೆ ಕೇಂದ್ರಗಳನ್ನು ಸ್ಥಾಪಿಸುತ್ತಿದ್ದರು. ಪ್ರತಿಯೊಂದು ನಾಡಿನ ಪಟ್ಟಣಗಳು ಅಥವಾ ಮಾರುಕಟ್ಟೆ ಕೇಂದ್ರಗಳು ಅಯ್ಯಾವೊಳೆಯ ಐನೂರ್ವರು, ನಾನಾದೇಶಿಗಳು, ದೇಶಿಗಳು, ಮುಮ್ಮುರಿ ದಂಡಂಗಳು ಮತ್ತು ಬಣಜಿಗರು ಮುಂತಾದವರೊಂದಿಗೆ ಸಂಬಂಧವಿರಿಸಿ ಕೊಂಡಿದ್ದವು. ಪಟ್ಟಣ ಕಟ್ಟಿಸುವ ಹಾಗೂ ಸಂತೆ ಕೂಡಿಸುವ ಕೆಲಸವನ್ನು ನಾಡಸ್ವಾಮಿಗಳು ಮಾಡುತ್ತಿದ್ದರು. ನಾಡಸ್ವಾಮಿಗಳ ಅಧಿಕಾರದ ವ್ಯಾಪ್ತಿ ವಿಸ್ತಾರವಾಗಿತ್ತು. ಅವರ ಅಧೀನದಲ್ಲಿ ಮಂಡಲಸ್ವಾಮಿಗಳಿರುತ್ತಿದ್ದರು. ಮಂಡಲವು ನಾಡಿನ ಒಂದು ಭಾಗವಾಗಿತ್ತು. ಮಂಡಲದಲ್ಲಿ ಪಟ್ಟಣ ಕಟ್ಟಿಸುವ ಹಾಗೂ ಸಂತೆ ಕೂಡಿಸುವ ಕೆಲಸವನ್ನು ಮಂಡಲಸ್ವಾಮಿಗಳು ಮಾಡುತ್ತಿದ್ದರು. ವಾಣಿಜ್ಯ ಕೇಂದ್ರಗಳಲ್ಲಿ ವಿವಿಧ ಕುಶಲಕರ್ಮಿಗಳು, ವರ್ತಕರು ಮತ್ತು ಸೆಟ್ಟಿಗಳು ಇರುತ್ತಿದ್ದರು. ಪಟ್ಟಣದಲ್ಲಿ ವರ್ತಕ ಸಂಘಗಳಿದ್ದವು ಹಾಗೂ ಒಬ್ಬ ಪಟ್ಟಣಸ್ವಾಮಿಯಿದ್ದನು. ಹೊಯ್ಸಳ ಶಾಸನಗಳು ವರ್ತಕರನ್ನು ಮತ್ತು ಪಟ್ಟಣಸ್ವಾಮಿಗಳನ್ನು ರಾಜ್ಯದ ಅಭಿವೃದ್ದಿಯ ಮೂಲಸ್ತಂಭ ಎಂಬುದಾಗಿ ವರ್ಣಿಸಿವೆ. ವರ್ತಕ ಸಂಘಗಳು ನಗರದ ಇನ್ನಿತರ ಆಡಳಿತಾಧಿಕಾರಿಗಳೊಂದಿಗೆ ಒಂದಾಗಿ ಕೆಲಸ ಮಾಡುತ್ತಿದ್ದವು. ವ್ಯಾಪಾರ ವಸ್ತುಗಳ ವಿಲೇವಾರಿ, ವಿತರಣೆ, ಸಂಗ್ರಹ ಮುಂತಾದ ವಿಷಯಗಳ ಕುರಿತು ವರ್ತಕ ಸಂಘಗಳು ನೇರ ತೀರ್ಮಾನ ತೆಗೆದುಕೊಳ್ಳುತ್ತಿದ್ದವು. ನಾಡಿನ ಆಡಳಿತಾಧಿಕಾರಿಗಳು, ನಾಡ ಮುಖಂಡರು ಮತ್ತು ವರ್ತಕರು ಒಟ್ಟಾಗಿ ಸಭೆ ಸೇರಿ ನಗರ ಆಡಳಿತದ ಕುರಿತು ತೀರ್ಮಾನಗಳನ್ನು ತೆಗೆದುಕೊಳ್ಳುತ್ತಿದ್ದರು. ಪೇಟೆ ಪಟ್ಟಣಗಳ ಅಭಿವೃದ್ದಿಗೆ ದುಡಿಯುತ್ತಿದ್ದ ಅಧಿಕಾರಿಗಳಿಗೆ ಮತ್ತು ವರ್ತಕರಿಗೆ ಹೊಯ್ಸಳ ಅರಸರು ಧನಸಹಾಯ, ತೆರಿಗೆ ವಿನಾಯಿತಿ, ಅಧಿಕಾರ ಹಾಗೂ ಇನ್ನಿತರ ಸವಲತ್ತುಗಳನ್ನು ನೀಡುತ್ತಿದ್ದರು ಹಾಗೂ ಕೆಲವು ರಿಯಾಯಿತಿಗಳು ದೊರಕುತ್ತಿದ್ದವು. ಈ ಕಾರಣಗಳಿಂದಾಗಿ ಬೇಲೂರು, ದೋರಸಮುದ್ರ, ಸೋಮನಾಥಪುರ, ತಲಕಾಡು, ತೊಣ್ಣೂರು, ಮೂಗೂರು, ಮಂಗಳೂರು ಮೊದಲಾದ ನಗರಗಳು ಅಭಿವೃದ್ದಿ ಹೊಂದುವಂತಾಯಿತು.
ಹಳ್ಳಿಯು ಪಟ್ಟಣವಾಗಿ ಪರಿವರ್ತನೆಗೊಳ್ಳುವುದು, ಹಲವಾರು ಹಳ್ಳಿಗಳು ಸೇರಿ ನಗರ ಪ್ರದೇಶ ರೂಪುಗೊಳ್ಳುವುದು ಮಧ್ಯಕಾಲೀನ ಸಂದರ್ಭದ ಕರ್ನಾಟಕದ ಪ್ರಮುಖ ಲಕ್ಷಣವಾಗಿತ್ತು. ಈ ರೀತಿಯ ಪ್ರಕ್ರಿಯೆಯಿಂದಾಗಿ ನಗರಗಳ ಆಡಳಿತದಲ್ಲಿ ಹಳ್ಳಿಗಳ ಮುಖಂಡರೂ ಭಾಗವಹಿಸುವಂತಾಯಿತು. ಉದಾಹರಣೆಗೆ, ಹೊಯ್ಸಳರ ಕಾಲದಲ್ಲಿ ಪಟ್ಟಣವಾಗಿ ಪರಿವರ್ತನೆಗೊಂಡ ಮೂಗೂರು ಪ್ರದೇಶದ ಆಡಳಿತದಲ್ಲಿ ನಾಡಮುಖಂಡರು, ಗ್ರಾಮೀಣ ಗಣ್ಯರು ಮೊದಲಾದವರು ಭಾಗವಹಿಸುತ್ತಿದ್ದರು. ಅದೇ ರೀತಿ ಹುಬ್ಬಳ್ಳಿ ನಗರವು ಹಳೇ ಹುಬ್ಬಳ್ಳಿ, ಕೇಶವಾಪುರ, ನಾರಾಯಣಪುರ, ಬೊಮ್ಮಾಪುರ, ಮುದಿನಾಯಕನಹಳ್ಳಿ, ಅರಳಿಕಟ್ಟಿ, ಮಜೀದಪುರ ಹಾಗೂ ಬೆಂಗೇರಿ ಎನ್ನುವ ಹತ್ತು ಗ್ರಾಮಗಳ ಸೇರುವಿಕೆಯಿಂದ ರೂಪುಗೊಂಡಿತು. ಸಹಜವಾಗಿಯೇ ಹುಬ್ಬಳ್ಳಿ ನಗರದ ಆಡಳಿತದಲ್ಲಿ ಗ್ರಾಮೀಣ ಗಣ್ಯರು ಭಾಗವಹಿಸುವಂತಾಯಿತು. ಹುಬ್ಬಳ್ಳಿಯಲ್ಲಿ ಪಟ್ಟಣಸೆಟ್ಟಿ ಮತ್ತು ಆವಟಿ ಸರಕಾರದಿಂದ ನೇಮಿಸಲ್ಪಟ್ಟ ಮಾರುಕಟ್ಟೆ ಅಧಿಕಾರಿಗಳಾಗಿದ್ದರು. ಆವಟಿಯು ತೂಕ ಮತ್ತು ಅಳತೆಯ ಅಧಿಕಾರಿಯಾಗಿದ್ದರೆ, ಪಟ್ಟಣಸೆಟ್ಟಿ ನಗರದ ಮುಖ್ಯ ಆಡಳಿತಾಧಿಕಾರಿಯಾಗಿರುತ್ತಿದ್ದರು. ಇವರೊಂದಿಗೆ ಸೆಟ್ಟಿಗಳು, ಜೈನರು, ಮಾರವಾಡಿಗಳು, ನಾರ್ವೇಕರರು, ಶೀಲವಂತರು, ಕೋಮಟಿಗರು ಮೊದಲಾದ ವರ್ತಕರು ಇರುತ್ತಿದ್ದರು. ಹೀಗಾಗಿ ನಗರ ಸಮುದಾಯ ಗಳೆಲ್ಲವೂ ನಗರದ ವಿವಿಧ ಕೆಲಸ ಕಾರ್ಯಗಳನ್ನು ಪರಸ್ಪರ ಹಂಚಿಕೊಂಡವು.
ವಿಜಯನಗರದ ಆಳ್ವಿಕೆಯ ಕಾಲದಲ್ಲಿ ಹೆಚ್ಚಿನ ನಗರಗಳು ರಾಜಕೀಯ ಶಕ್ತಿಯ ಕೇಂದ್ರಗಳಾಗಿದ್ದುವಲ್ಲದೆ ವ್ಯಾಪಾರ ಮತ್ತು ಕೈಗಾರಿಕೆಗಳ ಕೇಂದ್ರಗಳೂ ಆಗಿದ್ದವು. ಕೃಷಿ ಉತ್ಪನ್ನಗಳ ವ್ಯಾಪಾರವು ಹೆಚ್ಚಿದುದರಿಂದ ನಗರ ಕೇಂದ್ರಗಳ ಹುಟ್ಟಿಗೆ ಅವಕಾಶವಾಯಿತು. ಈ ಪ್ರಕ್ರಿಯೆ ವರ್ತಕರನ್ನು ಶ್ರೀಮಂತರನ್ನಾಗಿಸಿದ್ದಲ್ಲದೆ ಅವರಿಗೆ ರಾಜಕೀಯ ಶಕ್ತಿಯನ್ನೂ ಕೊಟ್ಟಿತು. ವರ್ತಕ ಸಂಘಗಳು ನಗರ ಕೇಂದ್ರಗಳ ಆಡಳಿತದಲ್ಲಿ ಪ್ರಮುಖ ಪಾತ್ರವನ್ನು ವಹಿಸುತ್ತಿದ್ದವು. ವಿಜಯನಗರದ ಸಂದರ್ಭದಲ್ಲಿ ರಾಜ್ಯದ ಅರ್ಥ ವ್ಯವಸ್ಥೆಯ ಮೇಲೆ ಹಾಗೂ ನಗರಗಳ ಆಡಳಿತದ ಮೇಲೆ ಹೆಚ್ಚಿನ ಪ್ರಭಾವವನ್ನು ಬೀರಿದ ವರ್ತಕ ಸಂಘಗಳೆಂದರೆ ಬಣಜಿಗರು, ನಾನಾದೇಶಿಗಳು, ಉಭಯ-ನಾನಾದೇಶಿಗರು, ನಖರರು, ವೈಶ್ಯರು, ಸೆಟ್ಟಿಗಳು, ಸೆಟ್ಟಿಗುಟ್ಟರು, ವೀರಬಣಜಿಗರು, ಹಂಜಮಾನ ಇತ್ಯಾದಿ. ಈ ಸಂಘಗಳ ಮುಖ್ಯಸ್ಥರು ನಗರ ಕೇಂದ್ರಗಳ, ಅದರಲ್ಲೂ ವಾಣಿಜ್ಯ ಕೇಂದ್ರಗಳ, ಮುಖ್ಯಸ್ಥರೂ ಆಗಿರುತ್ತಿದ್ದರು. ವಾಣಿಜ್ಯ ಕೇಂದ್ರಗಳ ಮುಖ್ಯಸ್ಥರನ್ನು ಉಭಯ ನಾನಾದೇಸಿ, ಪಟ್ಟಣಸ್ವಾಮಿ, ಮಹಾ ವಡ್ಡ ವ್ಯವಹಾರಿ, ವಡ್ಡವ್ಯವಹಾರಿ, ಪಟ್ಟ ವ್ಯಾಪಾರಿ, ಸೆಟ್ಟಿ, ಸ್ವಾಮಿ, ಪೃಥ್ವೀಸೆಟ್ಟಿ, ಸೆಟ್ಟಿ ಪಟ್ಟಣಸ್ವಾಮಿ, ಪುರಪತಿ, ನಗರೇಶ್ವರ, ಪಟ್ಟಣಾಧೀಶ್ವರ, ಮಹಾಪ್ರಭು ಮುಂತಾದ ಹೆಸರುಗಳಿಂದ ಕರೆಯಲಾಗುತ್ತಿತ್ತು. ಇವರು ವಾಣಿಜ್ಯ ನಗರಗಳ ಆಡಳಿತವನ್ನು ನೋಡಿಕೊಳ್ಳುತ್ತಿದ್ದರು.
ವಿಜಯನಗರ ಪಟ್ಟಣವು ರಾಜಧಾನಿ ಕೇಂದ್ರವಾಗಿದ್ದುದಲ್ಲದೆ ಪ್ರಮುಖ ವ್ಯಾಪಾರ ಕೇಂದ್ರವೂ ಆಗಿತ್ತು. ಈ ವಿಚಾರವನ್ನು ಕ್ರಿ.ಶ. ೧೫ ಮತ್ತು ೧೬ನೆಯ ಶತಮಾನಗಳಲ್ಲಿ ಬಂದ ವಿದೇಶಿ ಪ್ರವಾಸಿಗರ ಕಥನಗಳಿಂದ ತಿಳಿಯಬಹುದಾಗಿದೆ. ವಿಜಯನಗರ ಪಟ್ಟಣದಲ್ಲಿ ಅನೇಕ ಬಡಾವಣೆಗಳಿದ್ದವು. ಪ್ರತಿ ಬಡಾವಣೆಯೂ ಸ್ವಯಂಪೂರ್ಣವಾದ ಘಟಕವಾಗಿತ್ತು. ಅದರಲ್ಲಿ ಮುಖ್ಯವಾದೊಂದು ದೇವಾಲಯ, ಸಂತೆಬೀದಿ, ನೀರು ಸರಬರಾಜು ವ್ಯವಸ್ಥೆ ಇತ್ಯಾದಿಗಳಿದ್ದವು. ಈ ಬಡಾವಣೆಗಳನ್ನು ಬಜಾರುಗಳೆಂದು ಕರೆಯಲಾಗಿದೆ. ವಿಜಯನಗರ ಪಟ್ಟಣದ ಹೆಚ್ಚಿನ ಪೇಟೆ ಬೀದಿಗಳಿಗೆ ವಿಜಯನಗರದ ಅರಸರ ಹೆಸರುಗಳೇ ಇದ್ದವು. ಉದಾಹರಣೆಗೆ, ಅಚ್ಯುತರಾಯಪೇಟೆ, ಕೃಷ್ಣದೇವರಾಯಪೇಟೆ ಇತ್ಯಾದಿ. ಇವುಗಳ ಆಡಳಿತದಲ್ಲಿ ವರ್ತಕ ಸಂಘಗಳು ಪ್ರಮುಖ ಪಾತ್ರವಹಿಸುತ್ತಿದ್ದವು. ನಗರ ಆಡಳಿತದ ಕೆಲವು ಪ್ರಮುಖ ವಿಚಾರಗಳ ಕುರಿತು ವರ್ತಕ ಸಂಘಗಳು ಸಭೆಯನ್ನು ಕರೆಯುತ್ತಿದ್ದವು. ಇಂಥ ಒಂದು ಉದಾಹರಣೆಗೆ ಎರಡನೆಯ ಹರಿಹರನ ಅವಧಿಗೆ ಸಂಬಂಧಿಸಿದಂತೆ ಸಿಗುತ್ತದೆ. ಕ್ರಿ.ಶ. ೧೩೮೨ರಲ್ಲಿ ಸಾಲುಮೂಲೆ ಬಣಜಿಗ ವರ್ತಕರ ದೊಡ್ಡದೊಂದು ಸಭೆಯು ನಡೆಯಿತು. ಆ ಸಭೆಯಲ್ಲಿ ಸಾಲುಮೂಲೆ ಬಣಜಿಗರಲ್ಲದೆ ಪಟ್ಟಣಸೆಟ್ಟಿಗಳು, ಬಿಲ್ಲರು, ಮುಮ್ಮರಿದಂಡರು, ನಖರ ಪರಿವಾರದವರು ಮೊದಲಾದವರು ಭಾಗವಹಿಸಿದ್ದರು. ಸಭೆಯ ಮುಖ್ಯ ಉದ್ದೇಶ, ಸಾಲುಮೂಲೆ ಬಣಜಿಗರು ಸರಕಾರಕ್ಕೆ ಸಲ್ಲಿಸಬೇಕಾಗಿದ್ದ ತೆರಿಗೆಯ ದರವನ್ನು ನಿಗದಿಪಡಿಸುವುದಾಗಿತ್ತು. ಆಡಳಿತಕ್ಕೆ ಸಂಬಂಧಿಸಿದ ಯಾವುದೇ ವಿಚಾರದ ಕುರಿತು ಮೊದಲು ನಗರವಾಸಿಗಳು ತಮ್ಮ ತಮ್ಮಲ್ಲೇ ಚರ್ಚಿಸಿಕೊಂಡು ಆಮೇಲೆ ಸರಕಾರದ ಗಮನಕ್ಕೆ ತರುತ್ತಿದ್ದರು ಎನ್ನುವುದು ಈ ಉದಾಹರಣೆಯಿಂದ ಸ್ಪಷ್ಟವಾಗುತ್ತದೆ. ನಗರ ಆಡಳಿತಾಧಿಕಾರಿಗಳು, ವರ್ತಕ ಸಂಘಗಳು ಹಾಗೂ ಇನ್ನಿತರ ಗಣ್ಯರು ಪರಸ್ಪರ ಸಮಾಲೋಚಿ ಸುತ್ತಿದ್ದರು ಹಾಗೂ ಸಂಘಟಿತರಾಗಿದ್ದರು. ಈ ರೀತಿಯ ಒಕ್ಕೂಟಗಳನ್ನು ರಚಿಸಿಕೊಳ್ಳುವುದು ಸ್ವತಂತ್ರವಾಗಿ ನಿರ್ಧಾರಗಳನ್ನು ತೆಗೆದುಕೊಳ್ಳುವುದಕ್ಕೆ ಅನಿವಾರ್ಯವಾಗಿತ್ತು.
ಬಹಮನಿಗಳ ಮತ್ತು ಬಿಜಾಪುರದ ಆದಿಲ್‌ಶಾಹಿಗಳ ಕಾಲದಲ್ಲೂ ವರ್ತಕ ಸಂಘಗಳು ನಗರ ಆಡಳಿತದಲ್ಲಿ ಸಕ್ರೀಯವಾಗಿ ಪಾಲ್ಗೊಳ್ಳುತ್ತಿದ್ದವು. ಬೀದರ್, ಬಿಜಾಪುರ, ಗುಲ್ಬರ್ಗ ಮುಂತಾದ ನಗರಗಳಲ್ಲಿ ವರ್ತಕ ಸಂಘಗಳು ಇದ್ದವು. ವ್ಯಾಪಾರ-ವಾಣಿಜ್ಯ ಪ್ರಧಾನ ಅರ್ಥ ವ್ಯವಸ್ಥೆ ಇದ್ದುದರಿಂದಾಗಿ ವರ್ತಕ ಸಂಘಗಳು ಸರಕಾರದ ಸಹಾಯ, ಸಹಕಾರವನ್ನು ಪಡೆಯುತ್ತಿದ್ದವು. ವರ್ತಕರಿಗೆ ಭದ್ರತೆಯನ್ನು ಒದಗಿಸುವುದಕ್ಕಾಗಿ ಸರಕಾರವು ಎಲ್ಲ ರೀತಿಯ ಕ್ರಮಗಳನ್ನು ಕೈಗೊಂಡಿದ್ದಿತು. ತೆರಿಗೆ ಸಂಗ್ರಹ, ರಸ್ತೆಗಳ ನಿರ್ಮಾಣ, ಸರಕುಗಳ ಸಾಗಣೆ,  ನೀರು ಪೂರೈಕೆ ಮುಂತಾದ ವಿಚಾರಗಳ ಕುರಿತು ವರ್ತಕ ಸಂಘಗಳು ಮೇಲ್ವಿಚಾರಣೆ ನಡೆಸುತ್ತಿದ್ದವು. ವರ್ತಕ ಸಂಘಗಳ ಮುಖ್ಯಸ್ಥರು ಸರಕಾರದಿಂದ ನೇಮಿಸಲ್ಪಟ್ಟ ಅಧಿಕಾರಗಳ ಸಹಯೋಗದಿಂದ ನಗರಗಳ ಆಡಳಿತವನ್ನು ನೋಡಿಕೊಳ್ಳುತ್ತಿದ್ದರು. ಪ್ರತಿಯೊಂದು ಜಾತಿ ಮತ್ತು ಕಸುಬಿಗೆ ಬೇರೆ ಬೇರೆ ವಸತಿ ಬಡಾವಣೆಗಳಿದ್ದವು. ನಗರ ಆಡಳಿತಾಧಿಕಾರಿ ಒಟ್ಟಾರೆಯಾಗಿ ಆಡಳಿತವನ್ನು ನೋಡಿಕೊಳ್ಳುತ್ತಿದ್ದ. ಬಹಮನಿಗಳ ಆಳ್ವಿಕೆಯಲ್ಲಿ ತರಫ್‌ದಾರನೆಂಬ ಅಧಿಕಾರಿ ಕಂದಾಯ ಸಂಗ್ರಹಣೆ, ವಾಣಿಜ್ಯದ ಮೇಲ್ವಿಚಾರಣೆ, ಆಡಳಿತದ ಇನ್ನಿತರ ಅಧಿಕಾರಿಗಳ ನೇಮಕ ಮುಂತಾದ ಕೆಲಸ ಕಾರ್ಯಗಳನ್ನು ಮಾಡುತ್ತಿದ್ದ. ಆದಿಲ್‌ಶಾಹಿಗಳ ಕಾಲದಲ್ಲಿ ನಾಜಿರ್ ಎಂಬ ಆರ್ಥಿಕ ಆಡಳಿತಗಾರ, ಡಬೀರ್ ಎಂಬ ಆಡಳಿತ ವ್ಯವಹಾರಗಳನ್ನು ನೋಡುತ್ತಿದ್ದ ಅಧಿಕಾರಿ ಮತ್ತು ಹಿಸಾಬತ್ ಎಂಬ ಲೆಕ್ಕಪತ್ರಗಳ ತಪಾಸಣೆಗಾರ ಇದ್ದರು.
ವಿಜಯನಗರೋತ್ತರ ಕಾಲದಲ್ಲಿ ನಗರ ಕೇಂದ್ರಗಳು ರಾಜರ ಮತ್ತು ಪ್ರಜೆಗಳ ಸಕಲ ಚಟುವಟಿಕೆಗಳ ಮುಖ್ಯ ಕೇಂದ್ರಗಳಾಗಿದ್ದವು. ನಗರ ಆಡಳಿತದಲ್ಲಿ ಶ್ರೀಮಂತ ವರ್ಗಗಳು, ಅದರಲ್ಲೂ ಭೂಮಾಲೀಕ ವರ್ಗ ಭಾಗಿಯಾಗುತ್ತಿತ್ತು. ನಗರವಾಸಿಗಳು ಪ್ರತ್ಯೇಕ ಪ್ರತ್ಯೇಕವಾಗಿಯೇ ಜೀವಿಸುತ್ತಿದ್ದರು. ಆಯಾ ಜಾತಿ-ಪಂಗಡಗಳ ಹೆಸರನ್ನೇ ಆಯಾ ಬೀದಿ-ಕೇರಿಗಳಿಗೆ ಕೊಡಲಾಗುತ್ತಿತ್ತು. ಒಕ್ಕಲಿಗರ ಕೇರಿ, ಬ್ರಾಹ್ಮಣರ ಕೇರಿ, ಉಪ್ಪಾರ ಬೀದಿ, ಸೆಟ್ಟರ ಬೀದಿ ಮುಂತಾದವು ಪ್ರಮುಖ ಬೀದಿಗಳು. ಈ ವ್ಯವಸ್ಥೆಯನ್ನು ವಿಜಯನಗರೋತ್ತರ ಕಾಲದ ಎಲ್ಲ ಅರಸುಮನೆತನಗಳ ಆಳ್ವಿಕೆಯ ಸಂದರ್ಭದಲ್ಲೂ ಕಾಣಬಹುದಾಗಿದೆ. ಮೈಸೂರು, ಇಕ್ಕೇರಿ, ಚಿತ್ರದುರ್ಗ ಮುಂತಾದ ಪ್ರದೇಶಗಳನ್ನು ಕೇಂದ್ರವನ್ನಾಗಿಸಿಕೊಂಡು ಆಳ್ವಿಕೆ ನಡೆಸಿದ ಎಲ್ಲ ಅರಸುಮನೆತನಗಳೂ ನಗರ ಆಡಳಿತಕ್ಕೆ ಹೆಚ್ಚಿನ ಮಹತ್ವವನ್ನು ನೀಡಿದರು. ಬೆಂಗಳೂರು, ಮೈಸೂರು, ಚಿತ್ರದುರ್ಗ, ಇಕ್ಕೇರಿ, ಗುಬ್ಬಿ, ತುರುವೇಕೆರೆ, ಮಂಗಳೂರು ಮುಂತಾದ ನಗರ ಕೇಂದ್ರಗಳಲ್ಲಿ ಔದ್ಯಮಿಕ ಹಾಗೂ ವಾಣಿಜ್ಯ ಚಟುವಟಿಕೆಗಳು ಬಿರುಸಿನಿಂದ ನಡೆಯುತ್ತಿತ್ತು. ವರ್ತಕರ ಸಂಘಗಳು ಪ್ರತಿಯೊಂದು ವಾಣಿಜ್ಯ ನಗರದಲ್ಲೂ ರೂಪುಗೊಂಡಿದ್ದವು. ಸರಕಾರವನ್ನು ಪ್ರತಿನಿಧಿಸುತ್ತಿದ್ದ ನಗರ ಆಡಳಿತಗಾರರಿರುತ್ತಿದ್ದರು. ಪಟ್ಟಣಸ್ವಾಮಿ, ರಾಜ್ಯಪಾಲ, ಗುರಿಕಾರ, ಪೇಟೆ ಸೆಟ್ಟಿ, ಶಾನಬೋಗ ಮೊದಲಾದವರು ಆಡಳಿತವನ್ನು ನೋಡಿಕೊಳ್ಳುತ್ತಿದ್ದರು. ರಾಜ್ಯಪಾಲರನ್ನು ನೇಮಕ ಮಾಡುವ ಪದ್ಧತಿಯನ್ನು ಜಾರಿಗೆ ತಂದವರು ವಿಜಯನಗರದ ಅರಸರು. ಮಂಗಳೂರು ಮತ್ತು ಬಾರ್ಕೂರುಗಳಲ್ಲಿ ರಾಜ್ಯಪಾಲರನ್ನು ನೇಮಿಸಿದ್ದರು. ಪ್ರಾಂತೀಯ ಆಡಳಿತದಲ್ಲಿ ವಿಜಯನಗರದ ಮಾದರಿಯನ್ನು ನಂತರದ ಅವಧಿಗಳಲ್ಲೂ ಕೆಲವೊಂದು ಪರಿಷ್ಕರಣೆಗಳೊಂದಿಗೆ ಅಳವಡಿಸಿಕೊಳ್ಳಲಾಗಿತ್ತು.
ಮೈಸೂರು ಸುಲ್ತಾನರ ಆಳ್ವಿಕೆಯಲ್ಲಿ, ಅದರಲ್ಲೂ ಟಿಪ್ಪುಸುಲ್ತಾನನ ಆಳ್ವಿಕೆಯಲ್ಲಿ ನಗರ ಕೇಂದ್ರಗಳಿಗೆ ಸಂಬಂಧಿಸಿದಂತೆ, ಅದರಲ್ಲೂ ನಗರ ಆಡಳಿತದ ಕುರಿತು ಅನೇಕ ಮಹತ್ತರ ಬದಲಾವಣೆಗಳುಂಟಾದವು. ಇದಕ್ಕೆ ಮೂಲಕಾರಣ ವ್ಯಾಪಾರ ಕ್ಷೇತ್ರದಲ್ಲಿ  ಕಂಡು ಬಂದ ಬ್ರಿಟಿಷರ ಮಹತ್ವಾಕಾಂಕ್ಷಿ ಧೋರಣೆಗಳು. ಟಿಪ್ಪುಸುಲ್ತಾನ್ ತನ್ನ ಆಳ್ವಿಕೆಗೆ ಒಳಪಟ್ಟ ನಗರಗಳನ್ನು ತನ್ನ ಅನುಕೂಲಗಳಿಗೆ ಸರಿ ಹೊಂದುವ ವೇದಿಕೆಗಳನ್ನಾಗಿ ಸಜ್ಜುಗೊಳಿಸುವ ಕಾರ್ಯದಲ್ಲಿ ತೊಡಗಿದ್ದನು. ಟಿಪ್ಪುವಿನ ಆಳ್ವಿಕೆಯಲ್ಲಿ ಕೇಂದ್ರೀಕೃತ ಆಡಳಿತ ವ್ಯವಸ್ಥೆಯಿತ್ತು. ಸರಕಾರಿ ವ್ಯಾಪಾರ ವ್ಯವಸ್ಥೆಯ ಒಂದು ಮಾದರಿಯನ್ನು ಅನುಷ್ಠಾನಕ್ಕೆ ತರುವ ಪ್ರಯತ್ನವನ್ನು ಟಿಪ್ಪು ಮಾಡಿದನು. ಟಿಪ್ಪುವು ಒಂದು ಹೊಸ ವಾಣಿಜ್ಯ ವಿಭಾಗವನ್ನು ಸ್ಥಾಪಿಸಿದನು. ಅದರ ಸದಸ್ಯರನ್ನು ಮಾಲಿಕ್-ಉಲ್-ತುಜ್ಜರ್ (ವಾಣಿಜ್ಯ ಸ್ಥಾವರಗಳ ಪ್ರಭುಗಳು) ಎಂಬ ಹೆಸರಿನಿಂದ ಕರೆಯಲಾಗುತ್ತಿತ್ತು. ಅದೊಂದು ಖಾಯಂ ಸ್ವರೂಪದ ವಾಣಿಜ್ಯ ಮಂಡಳಿಯಾಗಿತ್ತು. ಮೈಸೂರು ನಗರದಲ್ಲಿ ಈ ಮಂಡಳಿಯು ಕಾರ್ಯ ನಿರ್ವಹಿಸುತ್ತಿತ್ತು. ಅದರಲ್ಲಿ ಒಂಬತ್ತು ಮಂದಿ ಸದಸ್ಯರಿದ್ದರು. ವಿವಿಧ ವಸ್ತುಗಳ ಆಯಾತನಿರ್ಯಾತಗಳ ಹೊಣೆ ಈ ಮಂಡಳಿಯದ್ದಾಗಿತ್ತು. ವಿದೇಶಿ ವರ್ತಕರನ್ನು ಮೈಸೂರಿಗೆ ಆಹ್ವಾನಿಸುವುದು ಮತ್ತು ಅವರಿಗೆ ಸೂಕ್ತ ಸೌಲಭ್ಯಗಳನ್ನು ಒದಗಿಸುವ ಜವಾಬ್ದಾರಿ ಮಂಡಳಿಯದ್ದಾಗಿತ್ತು. ವಾಣಿಜ್ಯ ಕೇಂದ್ರಗಳ ಮೇಲ್ವಿಚಾರಣೆ, ಲೆಕ್ಕಪತ್ರಗಳನ್ನಿಡುವುದು, ಸಿಬ್ಬಂದಿಗಳನ್ನು ನೇಮಿಸಿಕೊಳ್ಳುವುದು ಮುಂತಾದ ಕೆಲಸ ಕಾರ್ಯಗಳನ್ನು ಮಂಡಳಿಯು ನಿರ್ವಹಿಸುತ್ತಿತ್ತು. ವಾಣಿಜ್ಯ ವಿಭಾಗ ಮಾಲಿಕ್-ಉಲ್-ತುಜ್ಜರ್ ಅಧೀನದಲ್ಲಿದ್ದರೆ, ಕಂದಾಯ ವಿಭಾಗದ ಮೇಲ್ವಿಚಾರಕ ಮೀರ ಅಸೋಫ್, ಹಡಗು ವಿಭಾಗದ ಮುಖ್ಯಸ್ಥ ಮೀರ್ ಯೆಂ, ಸೈನ್ಯಕ್ಕೆ ಸಂಬಂಧಿಸಿದ ಮೇಲ್ವಿಚಾರಕನನ್ನು ಮೀರ್ ಮಿರಾನ್ ಎಂಬ ಹೆಸರಿನಿಂದ ಕರೆಯಲಾಗುತ್ತಿತ್ತು.
ನಗರ ಜೀವನವನ್ನು ಕ್ರಮಬದ್ಧ ಮತ್ತು ಯೋಜನಾಬದ್ಧವನ್ನಾಗಿಸುವಲ್ಲಿ ಆಡಳಿತದ ಪಾತ್ರ ಮಹತ್ವವಾದದ್ದು. ನಗರೀಕರಣ ಎಂದಾಗ ಅದು ಕೇವಲ ರಸ್ತೆ, ಕಟ್ಟಡ, ಕೋಟೆ, ದೇವಾಲಯ ಎಂದಷ್ಟೇ ಅಲ್ಲ. ನಗರಗಳಲ್ಲಿ ನಗರ ಸಮುದಾಯಗಳಿದ್ದವು ಹಾಗೂ ಅವು ನಗರೀಕರಣ ಪ್ರಕ್ರಿಯೆ ಚುರುಕುಗೊಳ್ಳುವಂತೆ ಮಾಡಿದವು. ನಗರ ಆಡಳಿತದ ಅನಿವಾರ್ಯತೆ ಹುಟ್ಟಿಕೊಂಡಿದ್ದುದೇ ನಗರಗಳು ಸಂಕೀರ್ಣವಾದಾಗ ಮತ್ತು ವಿಸ್ತಾರವಾಗಿ ಬೆಳೆಯಲು ಆರಂಭವಾದಾಗ. ಮಾರ್ಯರಿಂದ ಟಿಪ್ಪುವಿನವರೆಗೂ ನಗರ ಪ್ರದೇಶಗಳಲ್ಲಿ ಬೇರೆ ಬೇರೆ ಸ್ವರೂಪದ ಆಡಳಿತ ವ್ಯವಸ್ಥೆ ಇತ್ತು. ರಾಜ್ಯದ ಅರ್ಥ ವ್ಯವಸ್ಥೆಯಲ್ಲಿ ವ್ಯಾಪಾರ-ವಾಣಿಜ್ಯ ಪ್ರಧಾನ ಪಾತ್ರವನ್ನು ವಹಿಸಲು ಆರಂಭಿಸಿದಂದಿನಿಂದ ವರ್ತಕ ಸಂಘಗಳ ಮಹತ್ವವೂ ಹೆಚ್ಚಾಯಿತು. ಅವು ನಗರ ಆಡಳಿತದಲ್ಲಿ ಬಹುಮುಖ್ಯ ನಿರ್ಧಾರಗಳನ್ನು ತೆಗೆದುಕೊಳ್ಳುವ ಸಂಸ್ಥೆಗಳಾಗಿ ಬೆಳೆದವು. ನಗರ ಆಡಳಿತದಲ್ಲಿ ಗಮನಿಸಬಹುದುದಾದ ಇನ್ನೊಂದು ಪ್ರಮುಖ ಲಕ್ಷಣವೆಂದರೆ ಮೇಲ್ವರ್ಗದ ಭಾಗವಹಿಸುವಿಕೆ. ಗ್ರಾಮ ಮತ್ತು ನಗರಗಳೆರಡರ ಆಡಳಿತದಲ್ಲೂ ಸ್ಥಳೀಯ ಮೇಲ್ವರ್ಗಗಳು ಸಂಪೂರ್ಣ ಹಿಡಿತ ಸಾಧಿಸಿಕೊಂಡಿದ್ದವು. ಇದಕ್ಕೆ ಮುಖ್ಯವಾಗಿ ಕಂಡು ಬರುವ ಕಾರಣಗಳೆಂದರೆ ಶ್ರೇಣೀಕೃತ ಸಮಾಜ ವ್ಯವಸ್ಥೆ, ಭೂಮಾಲೀಕ ವರ್ಗಗಳು, ಪುರೋಹಿತಶಾಹಿ ವ್ಯವಸ್ಥೆ ಮುಂತಾದವು. ರಾಜಪ್ರಭುತ್ವ ಇವುಗಳಿಗೆ ಪೂರಕ ವಾಗಿಯೇ ಇದ್ದುದರಿಂದಾಗಿ ನಗರ ಆಡಳಿತದಲ್ಲೂ ಅವು ಮೇಲುಗೈ ಸಾಧಿಸುವಂತಾಯಿತು. ಆಡಳಿತವು ರಾಜಕೀಯ ವ್ಯವಸ್ಥೆಯ ಒಂದು ಭಾಗವಾದ್ದರಿಂದಾಗಿ ಈ ಲಕ್ಷಣಗಳು ಅಲ್ಲಿ ಸಹಜವಾಗಿಯೇ ಕಾಣಿಸಿಕೊಂಡವು. ಚರಿತ್ರೆಯ ವಿವಿಧ ಕಾಲಘಟ್ಟಗಳಲ್ಲಿ ನಗರ ಕೇಂದ್ರಗಳು ವಿವಿಧ ಅರಸುಮನೆತನಗಳ ವೈಯಕ್ತಿಕ ಹಿತಾಸಕ್ತಿಗಳ ವೇದಿಕೆಗಳಾಗಿಯೂ ಗುರುತಿಸಿಕೊಳ್ಳ ಬೇಕಾಯಿತು. ಇದು ನಗರ ಆಡಳಿತ ವ್ಯವಸ್ಥೆಯ ಮೇಲೂ ವಿಭಿನ್ನ ಸ್ವರೂಪದ ಪರಿಣಾಮಗಳನ್ನು ಬೀರಿತು.
ವಸಾಹತುಪೂರ್ವ ಕರ್ನಾಟಕದ ನಗರ ಚರಿತ್ರೆ : ೪. ನಗರ ಅರ್ಥ ವ್ಯವಸ್ಥೆ (1)
ನಗರೀಕರಣ ಪ್ರಕ್ರಿಯೆಯಲ್ಲಿ ಬಹುಮುಖ್ಯವಾಗಿ ಕಂಡು ಬರುವ ಅಂಶ ನಗರವಾಸಿಗಳ ಬದುಕು. ನಗರ ಸಮುದಾಯಗಳು ತಮ್ಮ ಬಹು ವಿಧದ ಕೆಲಸ ಕಾರ್ಯಗಳ ಮೂಲಕ ನಗರ ಕೇಂದ್ರಗಳ ವಿಸ್ತರಣೆಗೆ ಕಾರಣವಾದವು. ನಗರ ಅರ್ಥ ವ್ಯವಸ್ಥೆಯ ಕುರಿತು ಅಧ್ಯಯನ ನಡೆಸುವಾಗ ಈ ಸಮುದಾಯಗಳು ಮತ್ತು ಅವುಗಳ ದುಡಿಮೆ ಪ್ರಮುಖ ವಿಚಾರವಾಗಿ ಕಂಡು ಬರುತ್ತದೆ. ನಗರ ಅರ್ಥ ವ್ಯವಸ್ತೆಯ ರೂಪುಗೊಳ್ಳುವಿಕೆಯಲ್ಲಿ ನಗರ ಸಮುದಾಯಗಳು ಮತ್ತು ಅವುಗಳ ವ್ಯಾಪಾರ ಚಟುವಟಿಕೆಗಳು, ವರ್ತಕ ಸಂಘಗಳು ಹಾಗೂ ಇನ್ನಿತರ ನಗರ ಸಂಬಂಧಿ ಚಟುವಟಿಕೆಗಳು ನೇರವಾಗಿ ಭಾಗಿಯಾದವು. ನಗರ ಅರ್ಥ ವ್ಯವಸ್ಥೆಯು ಕೃಷಿ ಆರ್ಥಿಕತೆಗೆ ಪೂರಕವಾಗಿ ಕಾಣಿಸಿಕೊಂಡಿತು. ರಾಜ್ಯದ ಅರ್ಥ ವ್ಯವಸ್ಥೆಯಲ್ಲಿ ನಗರಗಳನ್ನಾಧರಿಸಿದ ಅರ್ಥ ವ್ಯವಸ್ಥೆ ನಿರ್ಣಾಯಕ ಪಾತ್ರವನ್ನು ವಹಿಸಿತು. ಆದರೆ ಇದು ದಿqsರನೆ ಆದ ಆರ್ಥಿಕ ಪರಿರ್ವನೆಯಲ್ಲ. ಮೌರ್ಯರಿಂದ ಮೈಸೂರು ಸುಲ್ತಾನರವರೆಗಿನ ಅವಧಿಯಲ್ಲಿ ಪೇಟೆ-ಪಟ್ಟಣಗಳು ಹುಟ್ಟು ಹಾಕಿದ ನಗರ ಆರ್ಥಿಕತೆ ವಿಭಿನ್ನ ಆಯಾಮಗಳನ್ನು ಹೊಂದಿರುವಂತದ್ದು. ಪೇಟೆ-ಪಟ್ಟಣಗಳು ಪ್ರತಿಯೊಂದು ಹಂತದಲ್ಲೂ ಬದಲಾವಣೆಗಳಿಗೆ ಒಳಗಾಗುತ್ತಿದ್ದವು. ನಗರ ಅರ್ಥ ವ್ಯವಸ್ಥೆಯ ಕುರಿತು ಚರ್ಚಿಸುವಾಗ ಕೃಷಿಯೇತರ ಉತ್ಪಾದನೆ, ಮಾರುಕಟ್ಟೆಯನ್ನಾಧರಿಸಿದ ಅರ್ಥ ವ್ಯವಸ್ಥೆ ಮತ್ತು ವರ್ತಕ ಸಮುದಾಯಗಳು ಪ್ರಮುಖ ವಸ್ತುಗಳಾಗಿ ಕಂಡು ಬರುತ್ತವೆ.
ಪ್ರಾಚೀನ ಕರ್ನಾಟಕದಲ್ಲಿ ಕೃಷಿ ವ್ಯವಸ್ಥೆಗೆ ಪೂರಕವಾದ ನಗರ ವ್ಯವಸ್ಥೆ ರೂಪು ಗೊಂಡಿತ್ತು. ಕೃಷಿ ಉತ್ಪನ್ನಗಳನ್ನು ಮಾರಾಟ ಮಾಡಲು ಸಂತೆ, ಮಾರುಕಟ್ಟೆಗಳ ಅವಶ್ಯಕತೆಯಿತ್ತು. ಕೃಷಿಯ ವಿಸ್ತರಣೆ ಆದಾಗ ಸಹಜವಾಗಿಯೇ ನಗರ ಕೇಂದ್ರಗಳ ವ್ಯಾಪ್ತಿ, ಸ್ವರೂಪಗಳೂ ಬದಲಾದವು. ರಸ್ತೆ ವ್ಯವಸ್ಥೆ, ಆಡಳಿತ ನೋಡಿಕೊಳ್ಳಲು ಅಧಿಕಾರಿಗಳ ನೇಮಕ, ಆ ಮೂಲಕ ರಾಜಕೀಯ ವ್ಯವಸ್ಥೆಯೊಂದರ ಹುಟ್ಟು, ವಿದೇಶಿ ಸಂಪರ್ಕ, ವರ್ತಕರ ಹಿತಾಸಕ್ತಿಗಳನ್ನು ಕಾಪಾಡಲು ವರ್ತಕ ಸಂಘಗಳ ಹುಟ್ಟು ಮುಂತಾದ ಹೊಸ ಬದಲಾವಣೆಗಳು ಕಾಣಿಸಿಕೊಂಡವು. ಮೌರ್ಯರ ಕಾಲದ ಕರ್ನಾಟಕದಲ್ಲಿ ಕೃಷಿ ರಾಜ್ಯದ ಆರ್ಥಿಕತೆಯ ಬೆನ್ನೆಲುಬಾಗಿದ್ದರೂ ಕೃಷಿಯೇತರ ಚಟುವಟಿಕೆಗಳೂ ನಡೆಯುತ್ತಿದ್ದವು. ಕೈಕಸುಬುಗಳಿಗೆ ಲಕಿಜಿತ್ಸಾಹ ನೀಡಲಾಗುತ್ತಿತ್ತು ಹಾಗೂ ಕೈಕಸುಬುಗಳಿಗೆ ಲಕಿಜಿತ್ಸಾಹ ದೊರೆಯುವ ಕಸುಬುದಾರರ ಶ್ರೇಣಿಗಳು ಅಸ್ತಿತ್ವಕ್ಕೆ ಬಂದವು. ಸಣ್ಣ ಪ್ರಮಾಣದ ಕೈಗಾರಿಕೆಗಳು ಆರಂಭ ಗೊಂಡವು. ಶಸ್ತ್ರಾಸ್ತ್ರಗಳನ್ನು ತಯಾರಿಸುವ, ನೌಕೆಗಳನ್ನು ಕಟ್ಟುವ ಕಸುಬುದಾರರ ಬಗ್ಗೆ ಸರಕಾರವೇ ನೇರವಾಗಿ ಆಸಕ್ತಿ ತೋರಿಸುತ್ತಿತ್ತು. ಅವರಿಗೆ ತೆರಿಗೆ ವಿನಾಯಿತಿಯನ್ನೂ ನೀಡಲಾಗುತ್ತಿತ್ತು. ಸಿದ್ಧವಸ್ತುಗಳ ಮೇಲೆ ತೆರಿಗೆ ವಿಧಿಸುವ, ದಂಡಗಳನ್ನು ನಿಗದಿಪಡಿಸುವ, ಸಾಲ ನೀಡುವ ಮುಂತಾದ ಕೆಲಸ ಕಾರ್ಯಗಳು ಸಹಜವಾಗಿಯೇ ಅಸ್ತಿತ್ವದಲ್ಲಿದ್ದವು. ಮೌರ್ಯರ ಮುದ್ರಾಂಕಿತ ನಾಣ್ಯಗಳು ಕರ್ನಾಟಕದಲ್ಲಿಯೂ ಪ್ರಚಾರದಲ್ಲಿದ್ದವು. ಈ ನಾಣ್ಯಗಳನ್ನು ಕರ್ನಾಟಕದಲ್ಲಿಯೆ ಟಂಕಿಸುತ್ತಿದ್ದರೊ ಇಲ್ಲವೆ ಟಂಕಿತಗೊಂಡ ನಾಣ್ಯಗಳನ್ನು ಕರ್ನಾಟಕದ ಹೊರಗಿನಿಂದ ತರಿಸಿಕೊಳ್ಳಲಾಗುತ್ತಿತ್ತೊ ಎನ್ನುವುದು ಇನ್ನೂ ಪ್ರಶ್ನೆಯಾಗಿಯೇ ಉಳಿದಿದೆ. ಈ ಪ್ರಶ್ನೆಗಳು ಏನೇ ಇದ್ದರೂ ಮಾರ್ಯರ ಆಳ್ವಿಕೆಗೆ ಒಳಪಟ್ಟ ಕರ್ನಾಟಕದ ನಗರ ಪ್ರದೇಶಗಳಲ್ಲಿ ವ್ಯಾಪಾರ-ವಾಣಿಜ್ಯದ ವಿನಿಮಯ ಸಾಧನವಾಗಿ ನಾಣ್ಯ ಇತ್ತು ಎನ್ನುವುದಂತೂ ಸ್ಪಷ್ಟ. ಕರ್ನಾಟಕದ ಬನವಾಸಿ, ಸನ್ನತಿ, ವಡಗಾಂವ್-ಮಾಧವಪುರ, ಚಂದ್ರವಳ್ಳಿ ಮುಂತಾದ ಪ್ರದೇಶಗಳಲ್ಲಿ ಮುದ್ರಾಂಕಿತ ನಾಣ್ಯಗಳು ದೊರೆತಿವೆ. ಮುದ್ರಾಂಕಿತ ನಾಣ್ಯಗಳು ಬೆಳ್ಳಿ ನಾಣ್ಯಗಳಾಗಿದ್ದವು. ಈ ನಾಣ್ಯಗಳು ಕರ್ನಾಟಕದಲ್ಲಿ ದೊರೆತಿರುವುದರಿಂದ ವ್ಯಾಪಾರಸ್ಥರು ಉತ್ತರ ಮತ್ತು ದಕ್ಷಿಣ ಭಾರತದ ಮಧ್ಯೆ ಸಂಚರಿಸಿ ವ್ಯಾಪಾರ ನಡೆಸುತ್ತಿದ್ದ ರೆಂಬುದಾಗಿ ತಿಳಿಯಬಹುದಾಗಿದೆ.
ಮೌರ್ಯ ಸಾಮ್ರಾಜ್ಯ ವರ್ತಕರಿಗೆ ರಾಜಕೀಯ ಶಕ್ತಿಯನ್ನು ತಂದುಕೊಟ್ಟರೆ, ಬೌದ್ಧಧರ್ಮ ಧರ್ಮ ಸಂದೇಶವನ್ನು ಹೊರ ಭೂ ಭಾಗಗಳಿಗೆ ಒಯ್ಯುವ ಅವಕಾಶವನ್ನು ಒದಗಿಸಿತು. ಪ್ರಭುತ್ವದ ದೃಷ್ಟಿಯಿಂದ ನೋಡುವಾಗ ಇದು ಧರ್ಮದ ಮೂಲಕ ರಾಜ್ಯ ವಿಸ್ತರಣೆ ಮಾಡುವ ತಂತ್ರವಾಗಿ ಕಂಡು ಬಂದರೂ, ವ್ಯಾಪಾರಸ್ಥರಿಗೆ ಹೊರ ನಾಡಿನೊಂದಿಗೆ ಸಂಪರ್ಕ ಸಾಧಿಸಲು ಅನುಕೂಲಕರವಾಗಿಯೇ ಪರಿಣಮಿಸಿತು. ವ್ಯಾಪಾರಿ ಸಂಘಗಳ ಹುಟ್ಟಿಗೂ ಇದು ಕಾರಣವಾಯಿತು. ಮೆಗಸ್ತನೀಸನು ತನ್ನ ಕಥನದಲ್ಲಿ, ಮೌರ್ಯ ಸಾಮ್ರಾಜ್ಯ ದಲ್ಲಿ ವಿದೇಶಿಯರ ಯೋಗಕ್ಷೇಮ ನೋಡಿಕೊಳ್ಳಲೆಂದೇ ಒಂದು ಇಲಾಖೆ ಇತ್ತು ಎಂಬುದಾಗಿ ತಿಳಿಸಿದ್ದಾನೆ.
ಮೌರ್ಯರ ಆಳ್ವಿಕೆಯ ಸಂದರ್ಭದ ಕರ್ನಾಟಕದ ಕುರಿತು ಅಧ್ಯಯನ ನಡೆಸುವಾಗ ಬಹುಮುಖ್ಯವಾಗಿ ಕಂಡುಬರುವ ವಿಚಾರ ವಾಣಿಜ್ಯ ಮಾರ್ಗಗಳಿಗೆ ಸಂಬಂಧಪಟ್ಟದ್ದು. ಬೌದ್ಧ ಸಾಹಿತ್ಯದಲ್ಲಿ ಉತ್ತರಾಪಥ ಮತ್ತು ದಕ್ಷಿಣಾಪಥಗಳೆಂಬ ಹೆದ್ದಾರಿಗಳ ಉಲ್ಲೇಖ ವಿರುವುದು ಕಂಡುಬರುತ್ತದೆ. ಇದರಿಂದ ತಿಳಿದುಬರುವ ವಿಚಾರವೆಂದರೆ ಮೌರ್ಯರ ಕಾಲಕ್ಕೂ ಹಿಂದಿನಿಂದಲೇ ಉತ್ತರ ಭಾರತ ಮತ್ತು ದಕ್ಷಿಣ ಭಾರತಗಳು ಪರಸ್ಪರ ಸಂಬಂಧ ಹೊಂದಿದ್ದವು ಎನ್ನುವುದು. ಇದು ಭಾರತದ ಎರಡನೆಯ ಹಂತದ ನಗರೀಕರಣದ ಸಂದರ್ಭ ವಾಗಿತ್ತು. ದಕ್ಷಿಣಾಪಥವೆಂದರೆ ದಕ್ಷಿಣದತ್ತ ಸಾಗುವ ವಾಣಿಜ್ಯ ಮಾರ್ಗ. ಈ ಮಾರ್ಗವು ತಕ್ಷಶಿಲೆಯಿಂದ ರಾಜಸ್ತಾನ-ಮಾಳ್ವ ಮೂಲಕ ದಖ್ಖನ್ ಮಾರ್ಗವಾಗಿ ಮುಂದುವರೆದು ದಕ್ಷಿಣದ ರಾಜ್ಯಗಳನ್ನು ತಲುಪುತ್ತಿತ್ತು. ಮೋತೀಚಂದ್ರ ಅವರ ‘ಸಾರ್ಥವಾಹ (ಪ್ರಾಚೀನ ಭಾರತದ ಪಥ ಪದ್ಧತಿ)’ ಎನ್ನುವ ಕೃತಿಯಲ್ಲಿ ಈ ಮಾರ್ಗಗಳ ಕುರಿತ ಉಲ್ಲೇಖಗಳು ಕಂಡುಬರುತ್ತವೆ. ಬೌದ್ಧ ಸನ್ಯಾಸಿಗಳು ಸಂಚರಿಸುತ್ತಿದ್ದ ಈ ಮಾರ್ಗಗಳು ಉತ್ತಮ ಸ್ಥಿತಿಯಲ್ಲಿದ್ದು ವ್ಯಾಪಾರ ವಹಿವಾಟು ಮತ್ತು ಸಂಪರ್ಕ ಏರ್ಪಡುವುದಕ್ಕೆ ಸಹಕಾರಿಯಾದವು ಎನ್ನುವುದಾಗಿ ರೋಮಿಲಾ ಥಾಪರ್ ತಮ್ಮ ‘ಅಶೋಕ ಎಂಡ್ ದಿ ಡಿಕ್ಲೈನ್ ಆಫ್ ಮೌರ್ಯಾಸ್’ ಎನ್ನುವ ಕೃತಿಯಲ್ಲಿ ಹೇಳಿದ್ದಾರೆ. ಆರ್.ಎಸ್. ಶರ್ಮ, ಎನ್. ಲಾಹಿರಿ, ಡಿ.ಡಿ. ಕೊಸಾಂಬಿ, ತಾಳ್ತಜೆ ವಸಂತಕುಮಾರ, ಅ.ಸುಂದರ ಮೊದಲಾದ ವಿದ್ವಾಂಸರು ಮೌರ್ಯ ಕಾಲದಲ್ಲಿದ್ದ ವಾಣಿಜ್ಯ ಮಾರ್ಗಗಳು ಹಾಗೂ ಅವುಗಳಲ್ಲಿ ನಡೆಯುತ್ತಿದ್ದ ವ್ಯಾಪಾರ ವಹಿವಾಟಿನ ಕುರಿತು ತಮ್ಮ ಕೃತಿಗಳಲ್ಲಿ ವಿವರಿಸಿದ್ದಾರೆ. ದಕ್ಷಿಣಾಪಥ ವಾಣಿಜ್ಯ ಮಾರ್ಗದಲ್ಲಿ ಮುತ್ತು-ರತ್ನಗಳು, ಸಮುದ್ರ ಚಿಪ್ಪಿನಿಂದ ತಯಾರಿಸಿದ ವಸ್ತುಗಳು, ಬಂಗಾರ ಮುಂತಾದ ವಸ್ತುಗಳನ್ನು ವ್ಯಾಪಾರಸ್ಥರು ಸಾಗಿಸುತ್ತಿದ್ದರು. ಮೌರ್ಯರು ದಕ್ಷಿಣ ಭಾರತದೊಂದಿಗೆ ಗಣಿ ಸಂಬಂಧವಾದ ಸಂಪರ್ಕ ಹೊಂದಿದ್ದರು. ಕರ್ನಾಟಕದ ಕೋಲಾರ ಹಾಗೂ ಹಟ್ಟಿ ಚಿನ್ನದಗಣಿಗಳಲ್ಲಿ ಮೌರ್ಯರ ಆಳ್ವಿಕೆಯ ಅವಧಿಯಲ್ಲಿಯೇ ಗಣಿಗಾರಿಕೆ ನಡೆಯುತ್ತಿತ್ತು. ದ್ರಾವಿಡ ಅರಸುಮನೆತನಗಳಾದ ಚೋಳ-ಚೇರ-ಪಾಂಡ್ಯರು ಬಂಗಾರವನ್ನು ಕೋಲಾರ ಚಿನ್ನದಗಣಿಯಿಂದ ಪಡೆದುಕೊಳ್ಳುತ್ತಿದ್ದರು ಹಾಗೂ ಹಟ್ಟಿಯಿಂದ ತೆಗೆದ ಬಂಗಾರವು ಪಾಟಲಿಪುತ್ರಕ್ಕೆ ರವಾನೆಯಾಗುತ್ತಿತ್ತೆಂದು ತಿಳಿಯಲಾಗಿದೆ.
ಪ್ರಾಚೀನ ಕರ್ನಾಟಕದ ವ್ಯಾಪಾರ ಮತ್ತು ವ್ಯಾಪಾರಸ್ಥರ ಕುರಿತು ಅಧ್ಯಯನ ನಡೆಸುವಾಗ ಗ್ರೀಕರು, ಶಕರು, ಪಾರ್ಥಿಯನರು, ಕುಶಾನರು, ರೋಮನ್ನರು ಮುಂತಾದವರು ವ್ಯಾಪಾರಕ್ಕಾಗಿ ನಡೆಸಿದ ಪೈಪೋಟಿ ಹಾಗೂ ಆ ಮೂಲಕ ರೂಪುಗೊಂಡ ನಗರ ಅರ್ಥ ವ್ಯವಸ್ಥೆ ಪ್ರಮುಖ ವಸ್ತುಗಳಾಗಿ ಕಂಡು ಬರುತ್ತವೆ. ಭಾರತೀಯ ವ್ಯಾಪಾರಸ್ಥರಿಗೆ ವಿದೇಶಿ ನೆಲೆಗಳನ್ನು ಪರಿಚಯಿಸುವಲ್ಲಿ ಮತ್ತು ಹೊಸ ಆಂತರಿಕ ನೆಲೆಗಳನ್ನು ಕಂಡು ಹಿಡಿಯುವಲ್ಲಿ ಈ ವಿದೇಶಿ ವ್ಯಾಪಾರಸ್ಥರು ನೆರವಾದರು. ಶಾತವಾಹನರ ಆಳ್ವಿಕೆಯ ಸಂದರ್ಭದಲ್ಲಿ ಈ ವ್ಯಾಪಾರಸ್ಥರು ಸ್ವತಂತ್ರವಾಗಿ ವ್ಯಾಪಾರ ವಹಿವಾಟು ನಿರ್ವಹಿಸುತ್ತಿದ್ದರು. ವಿದೇಶಿ ವ್ಯಾಪಾರಿ ಸಂಸ್ಥೆಗಳು ಮತ್ತು ದೇಶಿ ವ್ಯಾಪಾರಿ ಸಂಸ್ಥೆಗಳು ಉತ್ತಮ ವ್ಯಾಪಾರ ಸಂಬಂಧವನ್ನು ಹೊಂದಿದ್ದವೆಂದು ತೋರುತ್ತದೆ. ಪ್ರಾಚೀನ ಭಾರತದಲ್ಲಿ ಅತ್ಯಂತ ಲಾಭದಾಯಕ ಸಮುದ್ರ ವ್ಯಾಪಾರವೆಂದರೆ ದಕ್ಷಿಣ ಭಾರತದೊಂದಿಗೆ ನಡೆಯುತ್ತಿದ್ದ ರೋಮನ್ ವ್ಯಾಪಾರ. ರೋಮನ್ ವ್ಯಾಪಾರಸ್ಥರು ದಕ್ಷಿಣ ಭಾರತದಲ್ಲಿ, ಅದರಲ್ಲೂ ಕರ್ನಾಟಕದಲ್ಲಿ, ತಮ್ಮ ವ್ಯಾಪಾರ ಸಂಸ್ಥೆಗಳನ್ನು ಹೊಂದಿದ್ದರು.
ರೋಮ್ ಕರ್ನಾಟಕದೊಂದಿಗೆ ಹೊಂದಿದ್ದ ವ್ಯಾಪಾರ ಸಂಪರ್ಕದ ಕುರಿತು ವಿದೇಶಿ ಪ್ರವಾಸಿಗರ ಮತ್ತು ವರ್ತಕರ ಬರವಣಿಗೆಗಳು ಹಾಗೂ ರೋಮನ್ನರ ನಾಣ್ಯಗಳು ಹೆಚ್ಚಿನ ಬೆಳಕು ಚೆಲ್ಲುತ್ತವೆ. ವಿದೇಶಿ ಪ್ರವಾಸಿಗರಿಗೆ ಭಾರತದ ಭೌಗೋಳಿಕತೆಯ ಸ್ಪಷ್ಟ ಚಿತ್ರಣ ಇರಲಿಲ್ಲ. ಅವರು ಕರಾವಳಿ ಪ್ರದೇಶವನ್ನು ಮಲಬಾರ್ ಎಂದು ಕರೆಯುತ್ತಿದ್ದರು. ರೋಮನ್ ವಾಣಿಜ್ಯ ಸಂಪರ್ಕದ ಕುರಿತು ತಿಳಿಸುವ ಕಥನಗಳಲ್ಲಿ ಪೆರಿಪ್ಲಸ್ ಮಹತ್ವದ ಕೃತಿ. ಪೆರಿಪ್ಲಸ್ ಕರ್ನಾಟಕದ ಹಾಗೂ ದಕ್ಷಿಣ ಭಾರತದ ಭೌಗೋಳಿಕ ಮತ್ತು ವಾಣಿಜ್ಯ ವಿವರಗಳನ್ನು ನೀಡುತ್ತದೆ. ಈ ಕೃತಿಯು ಕ್ರಿ.ಶ. ೬೦ರಲ್ಲಿ ರಚನೆಗೊಂಡಿರಬೇಕು. ಇದರಲ್ಲಿ ಕೆಲವು ಬಂದರುಗಳ ಹಾಗೂ ಒಳನಾಡ ಪಟ್ಟಣಗಳ ಕುರಿತು ಉಲ್ಲೇಖಗಳಿವೆ. ಅವುಗಳಲ್ಲಿ ಮುಖ್ಯವಾದುವುಗಳೆಂದರೆ ತಗರ, ಕಲ್ಲೀಣ (ಕಲ್ಯಾಣ), ಬೈಜಂಟೀಯಂ (ವೈಜಯಂತಿ), ಸುಪ್ಪಾರ (ಸೋಪಾರ), ಮಂಡಗೋರ (ಮಂಗಳೂರು), ಸಿನೀತಿ (ಕಾರವಾರದ ಎದುರಿಗಿರುವ ದ್ವೀಪಗಳು) ಮುಂತಾದುವು. ಟಾಲೆಮಿಯ ಕಥನದಲ್ಲೂ ಕೆಲವು ಉಪಯುಕ್ತ ಮಾಹಿತಿಗಳು ಸಿಗುತ್ತವೆ. ಬನವಾಸಿ, ಗೋವ, ಕೊಳ್ಳೆಗಾಲ, ಮೈಸೂರು, ಪುನ್ನಾಟ, ಯಲ್ಲಾಪುರ, ಪಂಟಿಯಪುರ ಮುಂತಾದ ಪ್ರದೇಶಗಳ ಉಲ್ಲೇಖಗಳಿವೆ. ಇವೆಲ್ಲವೂ ವ್ಯಾಪಾರ ಕೇಂದ್ರ ಗಳಾಗಿದ್ದವು ಎನ್ನುವುದು ಟಾಲೆಮಿಯ ಕಥನದಿಂದ ತಿಳಿದು ಬರುತ್ತದೆ. ಟಾಲೆಮಿಯು ಕ್ರಿ.ಶ. ಎರಡನೆಯ ಶತಮಾನದ ಸುಮಾರಿಗೆ ಕರ್ನಾಟಕದಲ್ಲಿ ಇದ್ದ ವಾಣಿಜ್ಯ ನಗರಗಳ ಬಗ್ಗೆ ಮಾಹಿತಿ ನೀಡಿದ್ದಾನೆ. ಕ್ರಿ.ಶ. ಎರಡನೆಯ ಶತಮಾನ ರೋಮನ್ ವಾಣಿಜ್ಯ ತೀವ್ರ ಚಟುವಟಿಕೆಯಿಂದ ಕೂಡಿದ್ದ ಕಾಲ. ಭೀಮಾ ನದಿಗೂ ಬನವಾಸಿಗೂ ನಡುವಿನ ಒಳನಾಡಿನ ಪ್ರದೇಶಗಳನ್ನು ಟಾಲೆಮಿಯು ಈ ರೀತಿ ಗುರುತಿಸಿದ್ದಾನೆ: ನಗರೂರು (ನಾಗೂರು), ತಬಸೊ (ತಾವಸಿ), ಇಂಡೆ (ಇಂಡಿ), ತಿರಿಪಂಗಲಿದ (ಗಡಹಿಂಗ್ಲಜ), ಡಿಪ್ಟೊಕೂರ (ಹೂವಿನ ಹಿಪ್ಪರಗಿ), ಸಬಡ (ಸವಡಿ), ಸಿರಿಮಲಗಿ (ಚಿಮ್ಮಲಗಿ ಅಥವಾ ನಿರ್ಮಲಿಗೆ), ಕಲ್ಲಿಗೇರಿಸ್ (ಕನಕಗಿರಿ), ಮೊದೊಗೊಲ್ಲ (ಮುದುಗಲ್), ಪೆತಿರ್ಗಾಲು (ಹತ್ತಿರ್ಕಹಾಳ).
ರೋಮ್ ಸಾಮ್ರಾಜ್ಯ ಉಚ್ಛ್ರಾಯ ಸ್ಥಿತಿಯಲ್ಲಿದ್ದಾಗ ಭೋಗ ವಸ್ತುಗಳ ಸಂಬಂಧವಾದ ವ್ಯಾಪಾರವೇ ಹೆಚ್ಚಾಗಿ ನಡಿಯುತ್ತಿತ್ತು. ಅಲ್ಲಿನ ವರ್ತಕರು, ಅಧಿಕಾರಿಗಳು, ಭೂಮಾಲೀಕರು ಹಾಗೂ ಇನ್ನಿತರ ಶ್ರೀಮಂತ ವರ್ಗದವರು ವಿದೇಶಿ ವ್ಯಾಪಾರದಲ್ಲಿ ತೊಡಗಿದ್ದರು. ವಾರ್ಮಿಂಗ್‌ಟನ್‌ರವರು ತಮ್ಮ ಕೃತಿಯಲ್ಲಿ ರೋಮನ್ ವಾಣಿಜ್ಯದಲ್ಲಿ ಒಳಗೊಂಡಿದ್ದ ವಸ್ತುಗಳ ಕುರಿತು ಮಾಹಿತಿ ನೀಡಿದ್ದಾರೆ. ಅವುಗಳಲ್ಲಿ ಮುಖ್ಯವಾದವುಗಳೆಂದರೆ ಸಸ್ಯೋತ್ಪನ್ನಗಳು (ಮೆಣಸು, ಶುಂಠಿ, ಅಡಕೆ, ಏಲಕ್ಕಿ, ದಾಲ್ಜಿನ್ನಿ, ತೆಂಗು, ಈರುಳ್ಳಿ, ಅಕ್ಕಿ, ಗಿಡಮೂಲಿಕೆಗಳು, ಸುಗಂಧ, ಸಕ್ಕರೆ ಇತ್ಯಾದಿ), ಅರಣ್ಯೋತ್ಪನ್ನಗಳು (ಶ್ರೀಗಂಧ, ಕರಿಮರ, ತೇಗ, ಸೀಗೆಕಾಯಿ ಇತ್ಯಾದಿ), ಪ್ರಾಣಿ ಪಕ್ಷಿಗಳು (ನವಿಲು, ಗಿಳಿ, ಬಣ್ಣದ ಹಕ್ಕಿಗಳು, ಹಾವು, ಜಿಂಕೆಯ ಕೋಡುಗಳು, ದಂತ, ವಿವಿಧ ಪ್ರಾಣಿಗಳ ಚರ್ಮಗಳು), ಉಡುಪುಗಳು (ಹತ್ತಿ ಬಟ್ಟೆ, ಹತ್ತಿ ನೂಲು ಹಾಗೂ ಹತ್ತಿ, ರೇಷ್ಮೆ, ಮಸ್ಲಿನ್ ಬಟ್ಟೆ ಇತ್ಯಾದಿ), ಲೋಹಗಳು (ವಜ, ವೈಡೂರ್ಯ, ಪಚ್ಚೆ, ರತ್ನ, ಮಾಣಿಕ್ಯ, ರತ್ನ ಮಣಿಗಳು, ಚಿನ್ನ, ಕೆಂಪು ಪದ್ಮರಾಗ, ನೀಲಮಣಿ, ಕಬ್ಬಿಣ ಮತ್ತು ಉಕ್ಕಿನ ವಸ್ತುಗಳು ಇತ್ಯಾದಿ). ಈ ವಸ್ತುಗಳೆಲ್ಲವೂ ಕರ್ನಾಟಕ ದಿಂದಲೇ ರೋಮ್‌ಗೆ ರಫ್ತಾಗುತ್ತಿತ್ತು ಎನ್ನುವುದಕ್ಕೆ ಹೆಚ್ಚಿನ ರೋಮನ್ ದಾಖಲೆಗಳು ಸಿಗುವುದಿಲ್ಲ. ಆದರೆ ಈ ವಸ್ತುಗಳೆಲ್ಲವೂ ಕರ್ನಾಟಕದಲ್ಲಿ ದೊರೆಯುತ್ತಿದ್ದವು. ರೋಮನ್ನರಿಗೆ ಭಾರತದ ಒಳಗಿನ ಪ್ರದೇಶಗಳ ಬಗ್ಗೆ ನಿಖರವಾದ ಮಾಹಿತಿ ಇಲ್ಲದಿರುವುದು ಅವರು ಕರ್ನಾಟಕದ ಹಲವಾರು ಪ್ರದೇಶಗಳನ್ನು ಬೇರೆ ಪ್ರದೇಶಗಳೊಂದಿಗೆ ಸೇರಿಸುವುದಕ್ಕೆ ಮತ್ತು ಬೇರೆಯದೇ ಹೆಸರುಗಳಿಂದ ಕರೆಯುವುದಕ್ಕೆ ಕಾರಣವಾಯಿತು. ಕರ್ನಾಟಕ ಕರಾವಳಿ  ಪ್ರದೇಶಗಳನ್ನು ರೋಮನ್ನರು ಮಲಬಾರ್ ಎಂದೇ ಕರೆಯುತ್ತಿದ್ದರು. ಹಾಗಾಗಿ ಪ್ರಾದೇಶಿಕ ಅಧ್ಯಯನ ಕೈಗೊಳ್ಳುವಾಗ ಅನೇಕ ಸಮಸ್ಯೆಗಳು ಎದುರಾಗುತ್ತವೆ.
ಶಾತವಾಹನರ ಆಳ್ವಿಕೆಯ ಸಂದರ್ಭದಲ್ಲಿ ರೋಮನ್ ವ್ಯಾಪಾರ ಬಿರುಸಿನಿಂದ ನಡೆಯುತ್ತಿತ್ತು ಹಾಗೂ ನಾಣ್ಯಗಳು ಚಲಾವಣೆಯಲ್ಲಿದ್ದವು. ಅಂದಿನ ನಾಣ್ಯಗಳು ರೋಮನ್ ವ್ಯಾಪಾರ ಸಂಪರ್ಕದ ಕುರಿತು ವಿಪುಲವಾದ ಮಾಹಿತಿಯನ್ನು ನೀಡುತ್ತವೆ. ನಗರ ಅರ್ಥ ವ್ಯವಸ್ಥೆಯ ಸ್ವರೂಪದ ಅಧ್ಯಯನಕ್ಕೂ ನಾಣ್ಯಗಳು ಸಹಕಾರಿಯಾಗಿವೆ. ಶಾತವಾಹನರ ನಾಣ್ಯಗಳು ಕರ್ನಾಟಕದ ಉತ್ತರ ಭಾಗದಲ್ಲಿ ಬಹಳಷ್ಟು ಸಿಕ್ಕಿವೆ. ಅದೇ ರೀತಿ ಅನೇಕ ರೋಮನ್ ನಾಣ್ಯಗಳೂ ಕರ್ನಾಟಕದಲ್ಲಿ ಸಿಕ್ಕಿವೆ. ರೋಮ್‌ನೊಂದಿಗಿನ ವ್ಯಾಪಾರ-ವಾಣಿಜ್ಯದ ಮೂಲಕ ಈ ನಾಣ್ಯಗಳು ಕರ್ನಾಟಕಕ್ಕೆ ಬಂದಿರಬಹುದು. ಕರ್ನಾಟಕದ ಅನೇಕ ಸ್ಥಳಗಳಲ್ಲಿ ರೋಮನ್ನರ ಮಡಿಕೆಗಳು ಹಾಗೂ ಇತರ ಪುರಾತನ ವಸ್ತುಗಳು ದೊರೆತಿವೆ. ರೋಮನ್ನರ ನಾಣ್ಯಗಳು ಕರ್ನಾಟಕದಲ್ಲಿ ಚಲಾವಣೆಯಲ್ಲಿತ್ತು ಎನ್ನುವ ಅಂಶ ಆಧಾರ ಗಳೊಂದಿಗೆ ಸಾಬೀತಾಗಿರುವುದು ಹತ್ತೊಂಬತ್ತು ಮತ್ತು ಇಪ್ಪತ್ತನೆಯ ಶತಮಾನಗಳಲ್ಲಿ. ೧೮೯೧ರಲ್ಲಿ ಬೆಂಗಳೂರು ಬಳಿಯ ಯಶವಂತಪುರದಲ್ಲಿ ರೈಲು ಲೈನುಗಳನ್ನು ಹಾಕುವ ಕೆಲಸ ನಡೆಯುತ್ತಿದ್ದಾಗ ೧೬೩ ಬೆಳ್ಳಿ ರೋಮನ್ ನಾಣ್ಯಗಳು ದೊರೆತವು. ಅವು ಕ್ರಿ.ಪೂ. ೩೧ ರಿಂದ ಕ್ರಿ.ಶ. ೫೧ರವರೆಗಿನ ಕಾಲಮಾನಕ್ಕೆ ಸೇರಿದವು. ೧೯೦೧ ಮತ್ತು ೧೯೪೭ರಲ್ಲಿ ಚಂದ್ರವಳ್ಳಿಯಲ್ಲಿ ನಡೆಸಿದ ಉತ್ಖನನಗಳಲ್ಲಿ ಅನೇಕ ರೋಮನ್ ಬೆಳ್ಳಿ ನಾಣ್ಯಗಳು ದೊರೆತವು. ೧೯೬೫ರಲ್ಲಿ ಬೆಂಗಳೂರಿನ ವಿಮಾನ ನಿಲ್ದಾಣದ ರನ್-ವೇ ವಿಸ್ತರಿಸಲು ಅಗೆಯುತ್ತಿದ್ದಾಗ ೨೫೬ ಬೆಳ್ಳಿ ನಾಣ್ಯಗಳಿದ್ದ ಒಂದು ಉದ್ದನೆ ಕುತ್ತಿಗೆವುಳ್ಳ ಕುಡಿಕೆಯೊಂದು ಸಿಕ್ಕಿತು. ಅವುಗಳಲ್ಲಿ ೨೨೯ ನಾಣ್ಯಗಳು ಟೈಬೀರಿಯಸ್‌ನವು (ರೋಮನ್ ಅರಸ) ಹಾಗೂ ಉಳಿದವು ಆಗಸ್ಟಸ್‌ನ (ರೋಮನ್ ಅರಸ) ಕಾಲಕ್ಕೆ ಸೇರಿದವು. ಧಾರವಾಡ ಜಿಲ್ಲೆಯ ಹಾನಗಲ್ ತಾಲೂಕು ಅಕ್ಕಿ ಆಲೂರು ಗ್ರಾಮದಲ್ಲಿ ಮಡಿಕೆಯೊಂದರಲ್ಲಿ ೪೬ ಚಿನ್ನದ ನಾಣ್ಯಗಳು ದೊರೆತವು. ಈ ನಾಣ್ಯಗಳು ಆಗಸ್ಟಸ್, ಆಂಟೋನಿಯಸ್, ಥಿಯೋಡೋ ನಿಯಸ್, ಜಿನೋ, ಜಸ್ಟಿನನ್ ರಾಜರುಗಳ ಕಾಲಕ್ಕೆ ಸೇರಿದವು. ರೋಮನ್ ನಾಣ್ಯಗಳು ಕರ್ನಾಟಕದ ಹಲವಾರು ಪ್ರದೇಶಗಳಲ್ಲಿ ಸಿಕ್ಕಿರುವುದರಿಂದಾಗಿ ಕರ್ನಾಟಕದ ಪ್ರಮುಖ ನಗರ ಕೇಂದ್ರಗಳಲ್ಲಿ ರೋಮನ್ ವಾಣಿಜ್ಯ ಇತ್ತು ಎನ್ನುವ ಸ್ಪಷ್ಟ ತೀರ್ಮಾನವನ್ನು ತೆಗೆದುಕೊಳ್ಳಬಹುದಾಗಿದೆ.
ಕ್ರಿ.ಶ. ಎರಡನೆಯ ಶತಮಾನದ ಕೊನೆಯ ವೇಳೆಗೆ ರೋಮನ್ ವಾಣಿಜ್ಯದ ಇಳಿಮುಖ ಆರಭಗೊಂಡಿತು. ಇದರ ಪ್ರಭಾವ ಅಂತಾರಾಷ್ಟ್ರೀಯ ಮಟ್ಟದಲ್ಲೂ ಕಾಣಿಸಿಕೊಂಡಿತು. ಅನೇಕ ಪೇಟೆ-ಪಟ್ಟಣಗಳು ಅವನತಿಯತ್ತ ಸಾಗತೊಡಗಿದವು. ಕರ್ನಾಟಕದ ರಾಜಕೀಯ ಕ್ಷೇತ್ರದಲ್ಲೂ ಬದಲಾವಣೆಗಳು ಕಾಣಿಸಿಕೊಂಡವು. ಶಾತವಾಹನರ ಅವನತಿಯಾಗಿ ಬನವಾಸಿಯ ಕದಂಬರು ಮತ್ತು ತಲಕಾಡಿನ ಗಂಗರು ಆಡಳಿತದ ಚುಕ್ಕಾಣಿ ಹಿಡಿದರು. ಇವರ ಕಾಲದಲ್ಲಿ ವ್ಯಾಪಾರದ ಇಳಿಮುಖ ಕಾಣಿಸಿಕೊಳ್ಳಲಾರಂಭಿಸಿತು. ಈ ಪ್ರಕ್ರಿಯೆ ಸುಮಾರು ೯-೧೦ನೆಯ ಶತಮಾನದವರೆಗೂ ಕೆಲವೊಂದು ಏರಿಳಿತಗಳೊಂದಿಗೆ ಮುಂದು ವರಿಯಿತು. ಶಾತವಾಹನರ ಕಾಲದ ಹೆಚ್ಚಿನ ಪೇಟೆ-ಪಟ್ಟಣಗಳು ಕ್ರಿ.ಶ. ೪ನೆಯ ಶತಮಾನದ ಬಳಿಕ ಅವನತಿಯತ್ತ ಸಾಗಬೇಕಾಯಿತು. ಕದಂಬರು, ಗಂಗರು, ಚುಟುಗಳು, ವಾಕಾಟಕರು ಮುಂತಾದವರು ವ್ಯಾಪಾರಕ್ಕೆ ಹೆಚ್ಚಿನ ಮಹತ್ವ ನೀಡಲಿಲ್ಲ. ಅವರು ದೊಡ್ಡ ಪ್ರಮಾಣದಲ್ಲಿ ನಾಣ್ಯಗಳನ್ನೂ ಹೊರಡಿಸಲಿಲ್ಲ. ಕೃಷಿ-ವ್ಯವಸಾಯ ಹೆಚ್ಚು ವೃದ್ದಿಯಾಗುತ್ತ ಹೋಯಿತು. ಭೂಮಿಯನ್ನು ದಾನ ನೀಡುವ ಪ್ರಕ್ರಿಯೆ ಹೆಚ್ಚೆಚ್ಚು ಕಾಣಿಸಿಕೊಳ್ಳಲಾರಂಭಿಸಿತು. ಇದು ಊಳಿಗಮಾನ್ಯ ಉತ್ಪಾದನಾ ವಿಧಾನದ ಹುಟ್ಟಿಗೂ ಕಾರಣವಾಯಿತು. ಭೂಮಾಲೀಕ ವರ್ಗಗಳು ನಿರ್ಧಾರಕ ಶಕ್ತಿಗಳಾಗಿ ರೂಪುಗೊಳ್ಳಲಾರಂಭಿಸಿದವು. ವಾಣಿಜ್ಯ ಕೇಂದ್ರಗಳು ಹೆಚ್ಚಿನ ಸಂಖ್ಯೆಯಲ್ಲಿ ಮತ್ತೆ ಕಾಣಿಸಿಕೊಳ್ಳುವುದು ಹತ್ತನೆಯ ಶತಮಾನದ ವೇಳೆಗೆ. ಈ ಅವಧಿಯನ್ನು ಭಾರತದ ತೃತೀಯ ನಗರೀಕರಣದ ಅವಧಿ ಎಂಬುದಾಗಿ ಕರೆಯಲಾಗಿದೆ. ಬಾದಾಮಿ ಚಾಲುಕ್ಯರು, ರಾಷ್ಟ್ರಕೂಟರು ಮತ್ತು ಕಲ್ಯಾಣಿ ಚಾಲುಕ್ಯರ ಅವಧಿಗಳಲ್ಲಿ ರಾಜಧಾನಿ ಪಟ್ಟಣಗಳು, ಆಡಳಿತ ಕೇಂದ್ರಗಳು, ಧಾರ್ಮಿಕ ಕೇಂದ್ರಗಳು ಹೆಚ್ಚಾಗಿ ಕಾಣಿಸಿ ಕೊಂಡವು. ವಾಣಿಜ್ಯ ಕೇಂದ್ರಗಳು ಬೆರಳೆಣಿಕೆಯಷ್ಟೇ ಸಿಗುತ್ತವೆ. ಬಂದರು ಪಟ್ಟಣಗಳಾದ ಮಂಗಳೂರು, ಕಾರವಾರ, ಬಸ್ರೂರು ಮುಂತಾದವು ಈ ಅವಧಿಯಲ್ಲಿ ಹೆಚ್ಚಿನ ಲಕಿಜಿತ್ಸಾಹ ವನ್ನು ಪಡೆಯಲಿಲ್ಲ.
ಕ್ರಿ.ಶ. ೪ನೆಯ ಶತಮಾನದಿಂದ ಸುಮಾರು ೧೦ನೆಯ ಶತಮಾನದವರೆಗೆ ಕೃಷಿ ಹಾಗೂ ಕೃಷಿ ಸಂಬಂಧಿ ಚಟುವಟಿಕೆಗಳು ಪ್ರಧಾನವಾಗಿ ಕಂಡುಬಂದವು ಎಂದಾಗ ನಗರ ವ್ಯವಸ್ಥೆ ಸಂಪೂರ್ಣ ಅವನತಿಯನ್ನು ಹೊಂದಿತ್ತು ಎಂದರ್ಥವಲ್ಲ. ಆ ಅವಧಿಯ ಪ್ರಮುಖ ಲಕ್ಷಣವಾಗಿ ಕೃಷಿ-ಊಳಿಗಮಾನ್ಯತೆ ಕಂಡು ಬಂತು. ವ್ಯಾಪಾರ-ವಾಣಿಜ್ಯ ಮುಖ್ಯವಾಹಿನಿ ಯಿಂದ ಹೊರಗೆ ನಿಲ್ಲುವಂತಾಯಿತು. ಆದರೂ ವರ್ತಕರು, ವರ್ತಕ ಸಂಘಗಳು, ವಿದೇಶಿ ವ್ಯಾಪಾರ ಇವೆಲ್ಲವೂ ಅಸ್ತಿತ್ವದಲ್ಲಿತ್ತು. ಕ್ರಿ.ಶ. ನಾಲ್ಕನೆಯ ಶತಮಾನದ ಸುಮಾರಿಗೆ ರೋಮನ್ ಸಾಮ್ರಾಜ್ಯ ಕುಸಿದ ಕಾರಣ ಮಧ್ಯ ಪ್ರಾಚ್ಯದಲ್ಲಿ ಪರ್ಷಿಯಾ ಸಾಮ್ರಾಜ್ಯ ತಲೆ ಎತ್ತಿತು. ಇದರ ಪರಿಣಾಮವಾಗಿ ಪರ್ಷಿಯನ್ನರು ಮತ್ತು ಅರೇಬಿಯನ್ನರು ಅಂತಾರಾಷ್ಟ್ರೀಯ ವ್ಯಾಪಾರ-ವಾಣಿಜ್ಯದಲ್ಲಿ ಸಕ್ರೀಯವಾಗಿ ತೊಡಗಿಸಿಕೊಳ್ಳುವಂತಾಯಿತು. ಬಾಗ್ದಾದ್‌ನಲ್ಲಿ ಸ್ಥಾಪಿತವಾದ ಅರಬ್ ಮುಸ್ಲಿಮರ ಖಲಿಫತ್ ಪ್ರಭುತ್ವವು ಕರ್ನಾಟಕದ ಅರಸರೊಂದಿಗೆ ಉತ್ತಮ ವಾಣಿಜ್ಯ ಸಂಬಂಧ ಹೊಂದಿತ್ತು. ಅರಬ್ ಪ್ರವಾಸಿಗರ ಕಥನಗಳು ಈ ಕುರಿತು ಮಾಹಿತಿ ನೀಡುತ್ತವೆ. ಯುರೋಪಿಯನ್ನರ ಆಗಮನ ಪರ್ಷಿಯನ್ನರ ಮತ್ತು ಅರಬ್ಬರ ವ್ಯಾಪಾರದ ಇಳಿಮುಖಕ್ಕೆ ಕಾರಣವಾಯಿತು. ಹೀಗಾಗಿ ವ್ಯಾಪಾರ-ವಾಣಿಜ್ಯ ಚಟುವಟಿಕೆಗಳು ಕೃಷಿ ಪ್ರಧಾನ ವ್ಯವಸ್ಥೆಯೊಳಗೆ ನಡೆಯುತ್ತಿದ್ದವು. ಇಲ್ಲಿರುವ ಪ್ರಶ್ನೆಯೆಂದರೆ ವ್ಯಾಪಾರ-ವಾಣಿಜ್ಯ ಪ್ರಧಾನ ಚಟುವಟಿಕೆಯಾಗಿ ಇತ್ತೇ ಎನ್ನುವುದು. ವ್ಯಾಪಾರ ಕೃಷಿಗೆ ಪೂರಕವಾಗಿತ್ತು ಹಾಗೂ ಊಳಿಗಮಾನ್ಯ ಹಿತಾಸಕ್ತಿಗಳ ಹಿನ್ನೆಲೆಯಿಂದ ವ್ಯಾಪಾರ-ವಾಣಿಜ್ಯ ನಡೆಯುತ್ತಿತ್ತು. ಈ ಅವಧಿಯಲ್ಲಿ ಪೇಟೆ-ಪಟ್ಟಣಗಳು ಕಡಿಮೆ ಸಂಖ್ಯೆಯಲ್ಲಿ ಕಂಡುಬರುತ್ತವಾದರೂ, ವ್ಯಾಪಾರ ಚಟುವಟಿಕೆಗಳು ಸ್ಥಗಿತಗೊಂಡಿರಲಿಲ್ಲ. ಅಂದಿನ ಆರ್ಥಿಕತೆಯ ಪ್ರಧಾನ ಲಕ್ಷಣ ವಾಗಿ ವ್ಯಾಪಾರ-ವಾಣಿಜ್ಯ ಕಂಡುಬರುವುದಿಲ್ಲ ಎಂದಷ್ಟೇ ಹೇಳಬಹುದು.
ಬಾದಾಮಿ ಚಾಲುಕ್ಯರ ಕಾಲದಲ್ಲಿ ವ್ಯಾಪಾರ-ವಾಣಿಜ್ಯದ ದೃಷ್ಟಿಯಿಂದ ಕಂಡು ಬರುವ ಪ್ರಮುಖ ಸಂಗತಿಯೆಂದರೆ ಐಹೊಳೆ ೫೦೦ ವರ್ತಕ ಸಂಘ ಹಾಗೂ ಅದರ ಚಟುವಟಿಕೆಗಳು. ಇದು ಸುಮಾರು ೮-೯ನೆಯ ಶತಮಾನಗಳಲ್ಲಿ ಅಸ್ತಿತ್ವಕ್ಕೆ ಬಂತು. ಬಾದಾಮಿ ಚಾಲುಕ್ಯರ ಕಾಲದ ಪಟ್ಟಣ ಐಹೊಳೆಯ ಹೆಸರಿನಿಂದಲೇ ಈ ಸಂಘ ಗುರುತಿಸಿಕೊಂಡಿತು. ಬಾದಾಮಿ ಚಾಲುಕ್ಯರ ಆಳ್ವಿಕೆಯ ಕೊನೆ ಹಾಗೂ ರಾಷ್ಟ್ರಕೂಟರ ಆರಂಭದ ದಿನಗಳಲ್ಲಿ ಈ ಸಂಘ ತನ್ನ ಅಸ್ತಿತ್ವವನ್ನು ಕಂಡುಕೊಂಡಿತು. ಅಂದಿನ ಕಾಲದ ನಗರ ವ್ಯವಸ್ಥೆಯ ಕುರಿತು ಅಧ್ಯಯನ ನಡೆಸಲು ಐಹೊಳೆ ೫೦೦ ವರ್ತಕ ಸಂಘ ಪ್ರಮುಖ ಆಕರವಾಗಿ ಕಂಡು ಬರುತ್ತದೆ. ಈ ಸಂಘವನ್ನು ಅಯ್ಯಾವೊಳೆ ಐನೂರ್ವರೆಂಬ ಹೆಸರಿನಿಂದ ಕರೆಯಲಾಗುತ್ತಿತ್ತು. ಬಾದಾಮಿ ಚಾಲುಕ್ಯರಿಂದ ವಿಜಯನಗರದ ಅರಸರ ಆಳ್ವಿಕೆಯವರೆಗೂ ಈ ಸಂಘ ಕಾರ್ಯ ನಿರ್ವಹಿಸುತ್ತಿತ್ತು. ಆರ್. ಚಂಪಕಲಕ್ಷ್ಮಿ ಮತ್ತು ಎಂ. ಅಬ್ರಹಾಂ ಅವರು ಈ ಸಂಘ ಮಧ್ಯಕಾಲೀನ ಕರ್ನಾಟಕದ ಆರ್ಥಿಕ ಚಟುವಟಿಕೆಗಳಲ್ಲಿ ಮಹತ್ವದ ಪಾತ್ರ ವಹಿಸುತ್ತಿತ್ತು ಎಂಬುದಾಗಿ ತಮ್ಮ ಕೃತಿಗಳಲ್ಲಿ ನಿರೂಪಿಸಿದ್ದಾರೆ. ಈ ಸಂಘವು ಕರ್ನಾಟಕದಲ್ಲಷ್ಟೇ ಅಲ್ಲದೆ ಮಹಾರಾಷ್ಟ್ರ, ಆಂಧ್ರಪ್ರದೇಶ, ತಮಿಳುನಾಡು, ಆಗ್ನೇಯ ಏಷ್ಯಾ ಮುಂತಾದ ಕಡೆಗಳಲ್ಲೂ ಪ್ರಸಿದ್ದಿ ಪಡೆದಿತ್ತು. ಕರ್ನಾಟಕದಲ್ಲಿ ಕ್ರಿ.ಶ. ೧೧ನೆಯ ಶತಮಾನದ ಬಳಿಕ ಹೆಚ್ಚು ಪ್ರಭಾವಶಾಲಿಯಾಗಿ ಬೆಳೆಯಿತು. ಅದು ಕಲ್ಯಾಣಿ ಚಾಲುಕ್ಯರು ಮತ್ತು ಹೊಯ್ಸಳರ ಬೆಂಬಲವನ್ನು ಪಡೆದುಕೊಂಡಿತು. ವ್ಯಾಪಾರ-ವಾಣಿಜ್ಯದಲ್ಲಿ ತೊಡಗಿಕೊಂಡಿದ್ದಷ್ಟೇ ಅಲ್ಲದೆ ಅನೇಕ ಪಟ್ಟಣಗಳನ್ನೂ ಹುಟ್ಟು ಹಾಕಿತು.
ಸೆಟ್ಟಿಯರು, ಸೆಟ್ಟಿಗುತ್ತರು, ಅಂಕಕಾರರು, ಎಂಟ ನಾಡ ಪದಿನರ್ವರು, ಗವರೆಗಳು, ಗಾತ್ರಿಗಳು, ಬೀರರು, ಬೀರವಣಿಗರು, ಗಂದಿಗರು, ಗಾವುಂಡರು ಮೊದಲಾದವರು ಐಹೊಳೆ ೫೦೦ ವರ್ತಕ ಸಂಘದ ಸದಸ್ಯರಾಗಿದ್ದರು. ಇವರಲ್ಲಿ ಕರ್ನಾಟಕದವರಷ್ಟೇ ಅಲ್ಲದೆ ತಮಿಳುನಾಡು, ಕೇರಳ ಮುಂತಾದ ಹೊರನಾಡುಗಳನ್ನು ಪ್ರತಿನಿಧಿಸುತ್ತಿದ್ದ ಸದಸ್ಯರೂ ಇದ್ದರು. ಇವರು ವ್ಯಾಪಾರಕ್ಕೆ ಸಂಬಂಧಿಸಿದ ವಸ್ತುಗಳನ್ನು ತುಂಬಿಕೊಂಡು ನಾನಾ ಪ್ರದೇಶಗಳಿಗೆ ಹೋಗುತ್ತಿದ್ದರು. ಚೇರ, ಚೋಳ, ಮಲಯ, ಮಗಧ, ಕೌಶಲ, ಸೌರಾಷ್ಟ್ರ, ಕಾಂಭೋಜ, ನೇಪಾಳ, ಶ್ರೀಲಂಕಾ ಮುಂತಾದವು ವ್ಯಾಪಾರ ನಡೆಸುತ್ತಿದ್ದ ಪ್ರಮುಖ ಪ್ರದೇಶಗಳು. ಸರಕುಗಳನ್ನು ಕೊಳ್ಳುವ ಮತ್ತು ಮಾರುವ ಕಾರ್ಯದಲ್ಲಿ ಈ ಸಂಘದ ಸದಸ್ಯರು ತೊಡಗಿರುತ್ತಿದ್ದರು. ರಸ್ತೆಗಳ ಮೂಲಕ, ಜಲಮಾರ್ಗದ ಮೂಲಕ ವಿವಿಧ ಪ್ರದೇಶಗಳಿಗೆ ಹೋಗಿ ಬರುತ್ತಿದ್ದರು. ವಸ್ತುಗಳ ಸಾಗಾಣಿಕೆಗೆ ಕುದುರೆ, ಎತ್ತು, ಕೋಣ,  ಕತ್ತೆ, ಒಂಟೆ, ಆನೆಗಳನ್ನು ಉಪಯೋಗಿಸುತ್ತಿದ್ದರು. ದ್ವೀಪಾಂತರಗಳಿಗೆ ಹಡಗುಗಳ ಮೂಲಕ ಹೋಗುತ್ತಿದ್ದರು. ಈ ವರ್ತಕರು ಬಟ್ಟೆ, ಹತ್ತಿ, ಭತ್ತ, ಸಕ್ಕರೆ, ಗೋಧಿ, ಅಡಿಕೆ, ಸಾಸಿವೆ, ಜೀರಿಗೆ, ಮೆಣಸು, ಇಂದ್ರನೀಲ, ಚಂದ್ರಕಾಂತ ಮತ್ತು ಮಾಣಿಕ್ಯ, ವಜ್ರ ವೈಡೂರ್ಯ, ಚಂದನ, ಕಸ್ತೂರಿ, ಕುಂಕುಮ ಮೊದಲಾದ ವಸ್ತುಗಳನ್ನು ಅಮ ದೊರೆಯುವ ಸ್ಥಳಗಳಲ್ಲಿ ಕೊಂಡು ಅವಶ್ಯಕತೆಯಿರುವ ಪ್ರದೇಶಗಳಿಗೆ ಸಾಗಿಸಿ ಮಾರಾಟ ಮಾಡುತ್ತಿದ್ದರು.
ಕ್ರಿ.ಶ. ೧೧೫೦ರ ಬಳ್ಳಿಗಾವೆ ಶಾಸನದಲ್ಲಿ ಈ ವರ್ತಕ ಸಂಘದ ಕುರಿತು ಹೆಚ್ಚಿನ ಮಾಹಿತಿ ಸಿಗುತ್ತದೆ. ವರ್ತಕರು ಪ್ರತಿನಿಧಿಸುತ್ತಿದ್ದ ಜಾತಿ-ಧರ್ಮ-ಪ್ರದೇಶಗಳು, ವ್ಯಾಪಾರ ನಡೆಸುತ್ತಿದ್ದ ಪ್ರದೇಶಗಳು, ವ್ಯಾಪಾರದ ಪ್ರಮುಖ ಸರಕುಗಳು ಮುಂತಾದವುಗಳ ವಿವರ ಈ ದಾಖಲೆಯಿಂದ ಸಿಗುತ್ತದೆ. ಇಬ್ಬರು ಕಾಳಾಮುಖ ಬ್ರಾಹ್ಮಣರು ಬಳ್ಳಿಗಾವೆಯಲ್ಲಿ ಈ ವರ್ತಕ ಸಂಘದ ಕುರಿತಾಗಿ ನಡೆದ ಸಭೆಯಲ್ಲಿ ಭಾಗವಹಿಸಿದ್ದರು. ಐಹೊಳೆ ೫೦೦ ವರ್ತಕ ಸಂಘವನ್ನು ಶ್ರೀಮಂತ ವರ್ಗದ ಸಂಘ ಎಂಬುದಾಗಿಯೂ ಕರೆಯಲಾಗಿದೆ. ಸಮಾಜದ ಮೇಲ್ವರ್ಗಗಳು ಈ ಸಂಘದ ಮೂಲಕ ತಮ್ಮ ಬೇಡಿಕೆಗಳನ್ನು ಈಡೇರಿಸಿಕೊಳ್ಳುತ್ತಿದ್ದವು. ಐಹೊಳೆ ೫೦೦ ಸಂಘ ಮಾತ್ರವಲ್ಲದೆ ಇನ್ನೂ ಅನೇಕ ವರ್ತಕ ಸಂಘಗಳು ಅಸ್ತಿತ್ವದಲ್ಲಿದ್ದವು. ಅವುಗಳೆಂದರೆ ನಾನಾ ದೇಶಿಗಳು, ಉಭಯ ನಾನಾ ದೇಶಿಗಳು, ಬಣಜಿಗರು, ಮಣಿಗ್ರಾಮ, ನಗರ, ಇತ್ಯಾದಿ. ವ್ಯಾಪಾರ-ವಾಣಿಜ್ಯದ ಇಳಿಮುಖವಾಗುತ್ತಿದ್ದಂತೆ ವರ್ತಕ ಸಂಘಗಳು ತಮ್ಮ ಕೇಂದ್ರ ಸ್ಥಳಗಳನ್ನು ಬದಲಾಯಿಸುತ್ತಿದ್ದರು. ಉದಾಹರಣೆಗೆ, ಐಹೊಳೆ ೫೦೦ ಸಂಘವು ಐಹೊಳೆಯಿಂದ ಬಳ್ಳಿಗಾವೆಗೆ, ನಂತರ ಹಳೇಬೀಡಿಗೆ ಮುಂದೆ ಕುರುಗೋಡಿಗೆ ಸ್ಥಳಾಂತರಿಸಲ್ಪಟ್ಟಿತು.
ತಲಕಾಡಿನಲ್ಲಿ ಮಣಿಗ್ರಾಮ ಶ್ರೇಣಿ ಎನ್ನುವ ವರ್ತಕ ಸಂಘವಿತ್ತು. ಅದು ವ್ಯಾಪಾರ-ವಾಣಿಜ್ಯದ ಮೇಲೆ ಹಿಡಿತ ಸಾಧಿಸಿತ್ತು ಹಾಗೂ ಕುಶಲಕರ್ಮಿಗಳ ಹಿತಾಸಕ್ತಿಗಳನ್ನು ಕಾಪಾಡುತ್ತಿತ್ತು. ವರ್ತಕರು ಮತ್ತು ಕುಶಲಕರ್ಮಿಗಳು ಠೇವಣಿ ಇಡುವ ಮೊತ್ತಕ್ಕೆ ಬಡ್ಡಿಯನ್ನು ನೀಡಲಾಗುತ್ತಿತ್ತು. ವ್ಯಾಪಾರದಲ್ಲಿ ನಾಣ್ಯಗಳನ್ನು ಬಳಸಲಾಗುತ್ತಿತ್ತು. ಚಿನ್ನ ಮತ್ತು ತಾಮ್ರದ ನಾಣ್ಯಗಳು ಹೆಚ್ಚಾಗಿ ಬಳಕೆಯಲ್ಲಿದ್ದವು. ಚಿನ್ನದ ನಾಣ್ಯಗಳನ್ನು ವರಾಹ, ಪಣ ಅಥವಾ ಹಣ ಎನ್ನುವ ಹೆಸರಿನಿಂದ ಕರೆಯಲಾಗುತ್ತಿತ್ತು. ತಾಮ್ರದ ನಾಣ್ಯಗಳಿಗೆ ಕಾಸು ಎನ್ನುವ ಹೆಸರಿತ್ತು. ಸಂತೆ ಮತ್ತು ಮಾರುಕಟ್ಟೆಗಳಲ್ಲಿ ವಸ್ತುಗಳನ್ನು ತೂಕ ಮತ್ತು ಅಳತೆ ಮಾಡಿ ಮಾರಾಟ ಮಾಡಲಾಗುತ್ತಿತ್ತು. ಅಳತೆಯ ಪ್ರಮುಖ ಸಾಧನಗಳೆಂದರೆ, ಕೊಳಗ, ಕೊಲ, ಸೊಲಿಗೆ, ಖಂಡುಗ, ಬಳ್ಳ, ಕುಳ, ಮಣ ಮುಂತಾದವು. ಆಹಾರ ಧಾನ್ಯಗಳು, ಎಣ್ಣೆ, ತುಪ್ಪ ಮತ್ತಿತರ ದ್ರವ್ಯ ಪದಾರ್ಥಗಳನ್ನು ಇವುಗಳಲ್ಲಿ ಅಳತೆ ಮಾಡಲಾಗುತ್ತಿತ್ತು. ವರ್ತಕ ಸಂಘಗಳು ಹಾಗೂ ಪಟ್ಟಣಸ್ವಾಮಿ ಇವುಗಳ ಮೇಲ್ವಿಚಾರಣೆ ನಡೆಸುತ್ತಿದ್ದರು.
ನಗರ ಅರ್ಥ ವ್ಯವಸ್ಥೆಯ ಕುರಿತು ಅಧ್ಯಯನ ನಡೆಸುವಾಗ ಶ್ರವಣಬೆಳ್ಗೊಳ ಪಟ್ಟಣ ವಿಶಿಷ್ಟವಾಗಿ ಕಂಡುಬರುತ್ತದೆ. ಕ್ರಿ.ಪೂ. ಮೂರನೆಯ ಶತಮಾನದಿಂದ ಆಧುನಿಕ ಸಂದರ್ಭದವರೆಗೂ ಈ ಪಟ್ಟಣ ಪ್ರಮುಖ ಕೇಂದ್ರವಾಗಿ ಗುರುತಿಸಿಕೊಂಡು ಬಂದಿದೆ. ರಾಜಕೀಯ ಕೇಂದ್ರವಾಗಿ, ಆಡಳಿತ ಕೇಂದ್ರವಾಗಿ ಹಾಗೂ ವ್ಯಾಪಾರ-ವಾಣಿಜ್ಯದ ಕೇಂದ್ರವಾಗಿ ಇದು ಗುರುತಿಸಿಕೊಂಡಿತು. ವ್ಯಾಪಾರಸ್ಥರ ವಿವಿಧ ಚಟುವಟಿಕೆಗಳನ್ನು, ವ್ಯಾಪಾರದ ರೀತಿ ನೀತಿಗಳನ್ನು ಶ್ರವಣಬೆಳ್ಗೊಳದ ಶಾಸನಗಳು ತಿಳಿಸುತ್ತವೆ. ವರ್ತಕ ಸಂಘದ ಮುಖ್ಯಸ್ಥನನ್ನು ಪಟ್ಟಣಸ್ವಾಮಿಯೆಂದು ಕರೆಯಲಾಗುತ್ತಿತ್ತು. ಬಣಜಿಗರಲ್ಲಿ ಪ್ರಮುಖನಾದವನು ಪಟ್ಟಣಸ್ವಾಮಿ. ಶಾಸನಗಳಲ್ಲಿ ಅನೇಕ ಪಟ್ಟಣಸ್ವಾಮಿಗಳ ಉಲ್ಲೇಖಗಳು ಕಂಡುಬರುತ್ತವೆ. ಉದಾಹರಣೆಗೆ, ಗೊಮ್ಮಟಪುರದ ಪಟ್ಟಣಸ್ವಾಮಿ ಮಲ್ಲಿಸೆಟ್ಟಿ, ಪಟ್ಟಣಸ್ವಾಮಿ ನಾಗದೇವ ಹೆಗ್ಗಡೆ, ಶ್ರೀ ಮನ್ಮಹಾವಡ್ಡಬ್ಯವಹಾರಿ, ಮೆಣಸಿನ ಸೊಯಿಸೆಟ್ಟಿ, ಉಂಡಿಗೆಯ ನಮ್ಮಿ ಸೆಟ್ಟಿ, ಅಂಕಿಸೆಟ್ಟಿ ಮುಂತಾದವರು. ಶ್ರವಣಬೆಳ್ಗೊಳದಲ್ಲಿ ತಲೆಯ ಮೇಲೆ ಹೊತ್ತು ಹಾಗೂ ಚಕ್ಕಡಿಗಳನ್ನು ಅವಲಂಬಿಸಿ ವ್ಯಾಪಾರ ನಡೆಸುತ್ತಿದ್ದರು. ವಸ್ತುಗಳನ್ನೊಳಗೊಂಡ ತಲೆಯ ಮೇಲಿನ ಗಂಟಿಗೆ ಹುಸಬೆಯೆಂದು ಕರೆಯುತ್ತಿದ್ದರು. ಅದಕ್ಕೆ ತೆರಿಗೆಯನ್ನು ವಿಧಿಸಲಾಗುತ್ತಿತ್ತು. ವ್ಯಾಪಾರಗೊಳ್ಳುತ್ತಿದ್ದ ಪ್ರಮುಖ ವಸ್ತುಗಳೆಂದರೆ, ಮೆಣಸು, ಅರಿಸಿನ, ಅಡಿಕೆ, ಸೀರೆ, ಎಲೆಗಳು, ಉಪ್ಪು, ಗೋಧಿ, ಕಬ್ಬು, ಜಾತಿಹವಳ, ಮಾವು, ಹಲಸು, ನೇರಳೆ, ಕಿತ್ತಳೆ, ಖರ್ಜುರ, ಕೋಡುಬೀಜ, ಚಾರುಬೀಜ ಇತ್ಯಾದಿ. ಈ ವಸ್ತುಗಳನ್ನು ಅಂಗಡಿಗಳಲ್ಲಿ ಇಟ್ಟು ಮಾರಾಟ ಮಾಡಲಾಗುತ್ತಿತ್ತು. ಇದಲ್ಲದೆ ಸಂತೆಗಳು ಏರ್ಪಡುತ್ತಿದ್ದವು.
ಸಂತೆಗಳು ವಾರಕ್ಕೊಮ್ಮೆ ಸೇರುತ್ತಿದ್ದವು. ಅವುಗಳನ್ನು ವಾರದ ಸಂತೆ ಎಂಬುದಾಗಿ ಕರೆಯಲಾಗುತ್ತಿತ್ತು. ಸಂತೆಗಳಿಗೆ ಸಂತೆಯ ಪಟ್ಟಣಸ್ವೋಮಿ ಎನ್ನುವ ಅಧಿಕಾರಿಯನ್ನು ನೇಮಿಸಲಾಗುತ್ತಿತ್ತು. ಸಂತೆಯ ವ್ಯವಹಾರವನ್ನು ನೋಡಿಕೊಳ್ಳುವ, ತೆರಿಗೆಯನ್ನು ವಿಧಿಸುವ ಜವಾಬ್ದಾರಿ ಈ ಅಧಿಕಾರಿಯದ್ದಾಗಿತ್ತು. ಸಂತೆಯಲ್ಲಿಟ್ಟು ವ್ಯಾಪಾರ ಮಾಡುತ್ತಿದ್ದ ವಸ್ತುಗಳ ಮೇಲೆ ಸಂತೆ ಸುಂಕ ಎಂಬ ತೆರಿಗೆಯನ್ನು ವಿಧಿಸಲಾಗುತ್ತಿತ್ತು. ಶ್ರವಣಬೆಳ್ಗೊಳದ ಶಾಸನಗಳಲ್ಲಿ ಅಳತೆ ಪ್ರಮಾಣಗಳ ಪ್ರಸ್ತಾಪವೂ ಕಂಡು ಬರುತ್ತದೆ. ಎಣ್ಣೆ, ಹಾಲು, ದವಸಧಾನ್ಯಗಳನ್ನು ಅಳೆಯಲು ಬೇರೆ ಬೇರೆ ಪ್ರಮಾಣಗಳನ್ನು ಬಳಸುತ್ತಿದ್ದರು. ಅವುಗಳೆಂದರೆ, ಬಳ್ಳ, ಮಾನ, ತೊಲ, ಬೀಸಗೆ, ಪಲ ಮುಂತಾದವು. ಶ್ರವಣಬೆಳ್ಗೂಳದ ಕೆಲವು ಶಾಸನಗಳಿಂದ ಭೂಮಿಯ ಅಳತೆಯ ಪ್ರಮಾಣಗಳು ತಿಳಿದು ಬರುತ್ತವೆ. ಸಲಗೆ, ಕೊಳಗ, ಕಂಡುಗ, ಕಂಭ ಮುಂತಾದವು ಅಳತೆಯ ಪ್ರಮಾಣಗಳಾಗಿದ್ದವು. ನಗರ ಪ್ರದೇಶಗಳಲ್ಲಿ ಹಲವಾರು ರೀತಿಯ ಕೆಲಸ ಕಾರ್ಯಗಳು ನಡೆಯುತ್ತಿದ್ದುದರಿಂದಾಗಿ ಹಾಗೂ ನಗರ ಸಮುದಾಯಗಳು ನಗರ ಪ್ರದೇಶ ಗಳಲ್ಲಿಯೇ ಜೀವಿಸುತ್ತಿದ್ದುದರಿಂದಾಗಿ ಅಳತೆ ಪ್ರಮಾಣಗಳು ಹೆಚ್ಚಿನ ಪ್ರಾಮುಖ್ಯತೆಯನ್ನು ಪಡೆದುಕೊಂಡಿದ್ದವು. ಶ್ರವಣಬೆಳ್ಗೊಳದಲ್ಲಿ ಹಣದ ಚಲಾವಣೆ ಇತ್ತು. ಚಲಾವಣೆಯಲ್ಲಿದ್ದ ಪ್ರಮುಖ ನಾಣ್ಯಗಳೆಂದರೆ ಗದ್ಯಾಣ, ಪಣ, ಹಾಗ, ಬೇಳೆ ಮತ್ತು ವೀಸ. ಶ್ರವಣಬೆಳ್ಗೊಳದ ಸ್ಥಳ ಪುರಾಣಗಳಲ್ಲಿ ಪಗೋಡ, ವರಾಹ ಎಂಬ ನಾಣ್ಯಗಳ ಬಳಕೆಯಿದ್ದುದು ತಿಳಿದುಬರುತ್ತದೆ. ಅಡವು ಇಡುವ ಪದ್ಧತಿಯೂ ಅಸ್ತಿತ್ವದಲ್ಲಿತ್ತು. ತೊಂದರೆಗೆ ಈಡಾದ ಜನರು ತಮ್ಮ ಬಳಿ ಇರುವ ವಸ್ತುಗಳನ್ನು ಹಣ ಇದ್ದವರ, ಅಂದರೆ ಶ್ರೀಮಂತರ, ಬಳಿ ಅಡವು ಇಡುತ್ತಿದ್ದರು. ಭೂಮಿಯನ್ನು ಅಡವು ಇಡುವ ಪದ್ಧತಿಯೂ ಇತ್ತು. ವರ್ತಕ ಸಂಘಗಳು ವರ್ತಕರಿಗೆ, ಕುಶಲಕರ್ಮಿಗಳಿಗೆ ಈ ನಿಟ್ಟಿನಲ್ಲಿ ನೆರವಾಗುತ್ತಿದ್ದವು. ಹಣವನ್ನು ಬಡ್ಡಿಗೆ ಕೊಡುವ ಪದ್ಧತಿಯೂ ಇತ್ತು. ಇದು ಹಣ ವ್ಯಾಪಾರ-ವಾಣಿಜ್ಯದಲ್ಲಿ ಹಾಗೂ ದೈನಂದಿನ ಬದುಕಿನಲ್ಲಿ ಎಷ್ಟರಮಟ್ಟಿಗೆ ಪ್ರಭಾವವನ್ನು ಬೀರಿತ್ತು ಎನ್ನುವುದನ್ನು ತಿಳಿಸುತ್ತದೆ.

ವಸಾಹತುಪೂರ್ವ ಕರ್ನಾಟಕದ ನಗರ ಚರಿತ್ರೆ : ೬. ತಳೆದ ತೀರ್ಮಾನಗಳು
ವಸಾಹತುಪೂರ್ವ ಕರ್ನಾಟಕದಲ್ಲಿ ಪೇಟೆ-ಪಟ್ಟಣಗಳು ಅಸ್ತಿತ್ವದಲ್ಲಿ ಇದ್ದವು ಹಾಗೂ ಅವು ರಾಜ್ಯ ವ್ಯವಸ್ಥೆಯಲ್ಲಿ ನಿರ್ಣಾಯಕ ಪಾತ್ರವನ್ನು ವಹಿಸುತ್ತಿದ್ದವು ಎನ್ನುವ ಅಂಶ ಪ್ರಸ್ತುತ ಅಧ್ಯಯನದಿಂದ ತಿಳಿದು ಬರುತ್ತದೆ. ಚರಿತ್ರೆಯನ್ನು ಆರ್ಥಿಕ ಚರಿತ್ರೆಯನ್ನಾಗಿ ಪರಿಭಾವಿಸಿಕೊಂಡಾಗ ಹಾಗೂ ಜನಮುಖಿ ಅಧ್ಯಯನಗಳು ನಡೆದಾಗ ಮಾತ್ರ ನಗರೀಕರಣ ಪ್ರಕ್ರಿಯೆ ಮಹತ್ವದ್ದಾಗಿ ಕಂಡು ಬರಲು ಸಾಧ್ಯ. ಚರಿತ್ರೆ ಬರವಣಿಗೆಯಲ್ಲಿ ನಗರೀಕರಣ ಕುರಿತ ಚರ್ಚೆಗಳು ಪ್ರಮುಖ ವಿಚಾರವಾಗಿ ಕಾಣಿಸಿಕೊಳ್ಳಬೇಕಾಗಿತ್ತು. ಆದರೆ ಸಾಮ್ರಾಜ್ಯಶಾಹಿ ಮತ್ತು ರಾಷ್ಟ್ರೀಯವಾದಿಗಳ ವಾದ-ಪ್ರತಿವಾದದ ಹಿನ್ನೆಲೆಯಿಂದ ಕೂಡಿದ ಹಾಗೂ ಪೂರ್ವಾಗ್ರಹಪೀಡಿತವಾದ ಚರಿತ್ರೆ ಅಧ್ಯಯನಗಳಿಂದಾಗಿ ಪೇಟೆ-ಪಟ್ಟಣಗಳ ಚರಿತ್ರೆ ಬದಿಗೆ  ಸರಿಯಬೇಕಾಯಿತು. ನಗರೀಕರಣವು ಚರಿತ್ರೆ ಬರವಣಿಗೆಯಲ್ಲಿ ಅಲಕ್ಷ್ಯಕ್ಕೆ ಒಳಗಾದ ಒಂದು ವಿಚಾರ. ಹೇಗೆ ದುಡಿಯುವ ವರ್ಗಗಳು ಮತ್ತು ಅವರ ದುಡಿಮೆ ನಿರ್ಲಕ್ಷ್ಯಕ್ಕೆ ಒಳಗಾಯಿತೋ, ಅದೇ ರೀತಿ ನಗರ ವ್ಯವಸ್ಥೆ ಹಾಗೂ ಆ ವ್ಯವಸ್ಥೆಯೊಳಗಿರುವ ವರ್ತಕ ಸಮುದಾಯಗಳು, ಕುಶಲಕರ್ಮಿಗಳು ಮತ್ತು ಅವರ ಸಂಘಗಳು ನಿರ್ಲಕ್ಷ್ಯಕ್ಕೆ ಒಳಗಾದವು. ನಮ್ಮಲ್ಲಿರುವ ಹೆಚ್ಚಿನ ಚರಿತ್ರೆ ಗ್ರಂಥಗಳಲ್ಲಿ ಅವುಗಳ ಕೊನೆಯಲ್ಲಿ ಬರುವ ಆರ್ಥಿಕತೆ ಎನ್ನುವ ಭಾಗದಲ್ಲಿ ಮೂರು ಅಥವಾ ನಾಲ್ಕು ವಾಕ್ಯಗಳು ಪೇಟೆ-ಪಟ್ಟಣಗಳ ಕುರಿತಾಗಿರುತ್ತವೆ. ಹೀಗಾಗಿ ನಗರ ಅಧ್ಯಯನವು ವಿಶೇಷ ಆಸಕ್ತಿಯ ಕ್ಷೇತ್ರವಾಗಿ ಗುರುತಿಸಿಕೊಳ್ಳಲಿಲ್ಲ.
ಉತ್ತರ ಭಾರತಕ್ಕೆ ಸಂಬಂಧಿಸಿದಂತೆ ಈ ಕ್ಷೇತ್ರದಲ್ಲಿ ಕೆಲವು ಅಧ್ಯಯನಗಳು ನಡೆದಿವೆ. ಆದರೆ ಅವು ಮತ್ತೆ ಉತ್ತರ ಭಾರತ ಕೇಂದ್ರಿತವಾಗಿರುವುದು ಇಲ್ಲಿ ಗಮನಿಸಬೇಕಾದ ವಿಚಾರ. ನಗರ ಸಿದ್ಧಾಂತಗಳ ರೂಪುಗೊಳ್ಳುವಿಕೆ ಹಾಗೂ ನಗರ ಅಧ್ಯಯನ ವಿಧಾನದ ಕುರಿತಾಗಿ ಈ ಅಧ್ಯಯನಗಳು ಸಹಕಾರಿಯಾಗಿವೆಯಾದರೂ ದಕ್ಷಿಣ ಭಾರತದ, ಅದರಲ್ಲೂ ಕರ್ನಾಟಕದ, ನಗರ ಚರಿತ್ರೆಯ ಅಧ್ಯಯನಕ್ಕೆ ನೇರವಾಗಿ ಅವು ಸಂಬಂಧಪಟ್ಟಿಲ್ಲ. ಏಕೆಂದರೆ ನಗರ ಅಧ್ಯಯನವನ್ನು ಮೇಲ್ನೋಟದ ಅಧ್ಯಯನದಿಂದ ಮಾಡಲು ಸಾಧ್ಯವಿಲ್ಲ. ಪ್ರಸ್ತುತ ಅಧ್ಯಯನದ ಕಾಲಾವಧಿಯಲ್ಲಿ ನಗರ ಕೇಂದ್ರಗಳ ಹುಟ್ಟು-ಬೆಳವಣಿಗೆ-ಅವನತಿ ಈ ಮೂರು ಅಂಶಗಳು ಕಂಡು ಬರುವುದರಿಂದಾಗಿ ಹಾಗೂ ಅವುಗಳ ಸ್ಥಿತ್ಯಂತರಗಳಿಗೆ ನಾನಾ ಕಾರಣಗಳಿರುವುದರಿಂದಾಗಿ ಅದು ಸೂಕ್ಷ್ಮ ಅಧ್ಯಯನವನ್ನು ಬಯಸುತ್ತಿರುತ್ತದೆ.
ಮೌರ್ಯರಿಂದ ಮೈಸೂರು ಸುಲ್ತಾನರವರೆಗಿನ ಅವಧಿಯಲ್ಲಿ ನಾನಾ ಸ್ವರೂಪದ ಹಲವಾರು ನಗರ ಕೇಂದ್ರಗಳು ಅಸ್ತಿತ್ವದಲ್ಲಿದ್ದವಾದರೂ ರಾಜಧಾನಿ ಪಟ್ಟಣಗಳು, ವ್ಯಾಪಾರ ಕೇಂದ್ರಗಳು, ಅದರಲ್ಲೂ ಬಂದರು ಪಟ್ಟಣಗಳು ಹಾಗೂ ಧಾರ್ಮಿಕ ಕೇಂದ್ರಗಳು ಮುಖ್ಯವಾಗಿದ್ದವು. ಅವು ಚರಿತ್ರೆಯ ವಿವಿಧ ಕಾಲಘಟ್ಟಗಳಲ್ಲಿ ನಿರಂತರ ಪರಿವರ್ತನೆಗಳಿಗೆ ಒಳಗಾಗುತ್ತಿದ್ದವು. ಭೂಒಡೆತನ, ಕೃಷಿಯ ವಿಸ್ತರಣೆ, ಉತ್ಪಾದನಾ ತಾಂತ್ರಿಕತೆಯಲ್ಲಾಗುತ್ತಿದ್ದ ಬದಲಾವಣೆಗಳು, ಸಂತೆ ಮತ್ತು ಮಾರುಕಟ್ಟೆ ಕೇಂದ್ರಿತ ಅರ್ಥ ವ್ಯವಸ್ಥೆಯ ಹುಟ್ಟು, ಕಡಲಾಚೆಯ ದೇಶಗಳೊಂದಿಗಿನ ಸಂಪರ್ಕಗಳು, ಬಂದರು ಪಟ್ಟಣಗಳು ಮತ್ತು ಅವುಗಳ ಒಳನಾಡು ಮುಂತಾದವು ಆರ್ಥಿಕತೆಯ ಪರಿವರ್ತನೆಗಳಿಗೆ ಚಾಲನೆ ಒದಗಿಸಿದವು. ಈ ಬದಲಾವಣೆಗಳು ಆಯಾ ಸಂದರ್ಭದ ಸಾಮಾಜಿಕ ಮತ್ತು ಆರ್ಥಿಕ ಸ್ಥಿತಿಗತಿಗಳ ಮೇಲೆ ದಟ್ಟವಾದ ಪರಿಣಾಮಗಳನ್ನು ಬೀರಿದವು. ಉತ್ಪಾದನಾ ವಿಧಾನದಲ್ಲಿ ಬದಲಾವಣೆ ಕಾಣಿಸಿ ಕೊಂಡು ಅದು ಸಾಮಾಜಿಕ ಸಂಬಂಧಗಳ ಮರುವ್ಯಾಖ್ಯಾನಕ್ಕೂ ಕಾರಣವಾಯಿತು.
ಬನವಾಸಿ ಕದಂಬರ ಆಳ್ವಿಕೆಯಿಂದ ಸುಮಾರು ೯-೧೦ನೆಯ ಶತಮಾನದವರೆಗಿನ ಅವಧಿಗೂ, ಆನಂತರದ ಅವಧಿಗೂ ಸಾಕಷ್ಟು ಭಿನ್ನತೆಗಳು ಇರುವುದು ಕಂಡುಬರುತ್ತದೆ. ಸಮಾಜ ಊಳಿಗಮಾನ್ಯ ಹಿಡಿತದಲ್ಲಿದ್ದಾಗ, ಭೂಮಾಲೀಕರು ನಿರ್ಣಾಯಕ ಶಕ್ತಿಗಳಾಗಿ ಕಾಣಿಸಿಕೊಂಡಿದ್ದಾಗ ನಗರ ವ್ಯವಸ್ಥೆ ಸ್ವತಂತ್ರವಾಗಿ ವ್ಯವಹರಿಸುವುದಾಗಲಿ ಅಥವಾ ನಗರಗಳ ವಿಸ್ತರಣೆಯಾಗಲಿ ಸಾಧ್ಯವಿರಲಿಲ್ಲ. ಅದರಲ್ಲೂ ವ್ಯಾಪಾರ ಕೇಂದ್ರಗಳು ಊಳಿಗಮಾನ್ಯ ವ್ಯವಸ್ಥೆಯಲ್ಲಿ ಅಭಿವೃದ್ದಿಯನ್ನು ಹೊಂದುವುದಂತೂ ದೂರದ ಮಾತಾಗಿತ್ತು. ಆದರೆ ಈ ಅವಧಿಯಲ್ಲೂ ವ್ಯಾಪಾರ-ವಾಣಿಜ್ಯ ನಡೆಯುತ್ತಿತ್ತು. ಅದು ಕೃಷಿ ಪ್ರಧಾನ ವ್ಯವಸ್ಥೆಯೊಳಗೆ ನಡೆಯುತ್ತಿತೇ ಹೊರತು ಪ್ರಧಾನ ಚಟುವಟಿಕೆಯಾಗಿಯಲ್ಲ. ಕ್ರಿ.ಶ. ೧೦ನೆಯ ಶತಮಾನದ ಸುಮಾರಿಗೆ ವ್ಯಾಪಾರ ಕೇಂದ್ರಗಳು ರಾಜ್ಯದ ಅರ್ಥ ವ್ಯವಸ್ಥೆಯಲ್ಲಿ ಪ್ರಧಾನ ಪಾತ್ರವನ್ನು ವಹಿಸಲಾರಂಭಿಸಿದವು. ಬಂದರು ಪಟ್ಟಣಗಳು ಪ್ರತಿಯೊಂದು ಸಣ್ಣ-ದೊಡ್ಡ ಅರಸುಮನೆತಗಳ ಆಕರ್ಷಣೆಯ ಕೇಂದ್ರಗಳಾದವು. ಕೃಷಿಯೇತರ ಚಟುವಟಿಕೆಗಳು ಪ್ರಧಾನವಾಗಿ ಕಾಣಿಸಿಕೊಳ್ಳ ಲಾರಂಭಿಸಿದವು. ಸಂತೆ-ಮಾರುಕಟ್ಟೆಗಳ ನಿರ್ಮಾಣಕ್ಕೆ ಅರಸರು, ಅಧಿಕಾರಿಗಳು, ಹಳ್ಳಿಗಳ ಮುಖಂಡರು ಮುಂತಾದವರು ಆಸಕ್ತರಾಗಿದ್ದರು ಎನ್ನುವುದೇ ಬದಲಾದ ಆರ್ಥಿಕತೆಯನ್ನು ಸೂಚಿಸುತ್ತದೆ. ಇದರಿಂದಾಗಿ ಅಂದಿನ ಸಮಾಜ ನಿರಂತರ ಪರಿವರ್ತನೆಗಳಿಗೆ ಒಳಗಾಗುತ್ತಿತ್ತು ಹಾಗೂ ಹೆಚ್ಚಿನ ಸಮುದಾಯಗಳಿಗೆ ಪ್ರಾತಿನಿಧ್ಯ ಸಿಗುವಂತಾಯಿತು ಎಂಬುದಾಗಿ ತೀರ್ಮಾನಿಸ ಬಹುದಾಗಿದೆ.
ಕೃಷಿಯೇತರ ಉತ್ಪಾದನೆ ಹೆಚ್ಚಿನ ಪ್ರಮಾಣದಲ್ಲಿ ಕಾಣಿಸಿಕೊಂಡು, ಅದು ಅನೇಕ ರೀತಿಯ ಬದಲಾವಣೆಗಳಿಗೆ ದಾರಿ ಮಾಡಿಕೊಟ್ಟಿತು. ಕುಶಲಕರ್ಮಿಗಳು ನಗರ ಪ್ರದೇಶಗಳಲ್ಲಿ ಸ್ವತಂತ್ರವಾಗಿ ತಮ್ಮ ವೃತ್ತಿಯಲ್ಲಿ ತೊಡಗುವುದಕ್ಕೂ, ಕೃಷಿ ಪ್ರಧಾನ ವ್ಯವಸ್ಥೆಯಲ್ಲಿ ಅವರು ಕಾರ್ಯ ನಿರ್ವಹಿಸುವುದಕ್ಕೂ ಅನೇಕ ವ್ಯತ್ಯಾಸಗಳಿವೆ. ನಗರ ವ್ಯವಸ್ಥೆ ರೂಪುಗೊಂಡಾಗ ಅದರೊಂದಿಗೆ ಪರಿಣತ ಕುಶಲಕರ್ಮಿಗಳು ಗುರುತಿಸಿಕೊಂಡರು ಹಾಗೂ ತಮ್ಮದೇ ಆದ ವೃತ್ತಿ ಸಂಘಗಳನ್ನು ಸ್ಥಾಪಿಸಿಕೊಂಡರು. ಕೈಗಾರಿಕೆ ಎನ್ನುವ ವ್ಯವಸ್ಥೆ ನಗರ ವ್ಯವಸ್ಥೆಯೊಳಗೆ ಸೇರಿಕೊಂಡು ನಗರೀಕರಣ ಪ್ರಕ್ರಿಯೆಯನ್ನು ಇನ್ನಷ್ಟು ಚುರುಕುಗೊಳಿಸಿತು. ಇದರರ್ಥ ನಗರ ಸಮಾಜ ಆದರ್ಶವಾದುದ್ದಾಗಿತ್ತು ಎಂದಲ್ಲ. ಊಳಿಗಮಾನ್ಯ ಲಕ್ಷಣಗಳು ಅದರಲ್ಲೂ ಸೇರಿಕೊಂಡಿದ್ದವು. ಮಧ್ಯವರ್ತಿಗಳ ಹುಟ್ಟು ಹಾಗೂ ಅವು ನಿರ್ವಹಿಸುತ್ತಿದ್ದ ಕೆಲಸ ಕಾರ್ಯಗಳು ಅನೇಕ ರೀತಿಯ ಸಂದೇಹಗಳಿಗೆ ಎಡೆಮಾಡಿಕೊಡುತ್ತದೆ. ವೈಯಕ್ತಿಕ ಹಿತಾಸಕ್ತಿಗಳು, ಯಜಮಾನಿಕೆ, ಶೋಷಣೆ ಇವು ಕೃಷಿ ಮತ್ತು ನಗರ ವ್ಯವಸ್ಥೆಗಳೆರಡರಲ್ಲೂ ಕಂಡು ಬರುತ್ತಿದ್ದ ಸಾಮಾನ್ಯ ಲಕ್ಷಣವಾಗಿತ್ತು.
ಕೃಷಿಯೇತರ ಚಟುವಟಿಕೆಗಳು ಸಂಘಟಿತ ಆರ್ಥಿಕ ಚಟುವಟಿಕೆಗಳಾಗಿ ಕಾಣಿಸಿಕೊಂಡಿ ರುವುದು ನಗರ ವ್ಯವಸ್ಥೆಯ ಪ್ರಮುಖ ಲಕ್ಷಣ. ಗ್ರಾಮ ಮತ್ತು ನಗರ ಸಂದರ್ಭಗಳು ಬೇರೆ ಬೇರೆಯದಾಗಿಯೇ ಕಂಡು ಬಂದರೂ, ಅವುಗಳ ನಡುವೆ ಖಚಿತ ಸ್ವರೂಪದ ಅಂತರ್‌ಕ್ರಿಯೆ ಇತ್ತು. ಎರಡೂ ಖಚಿತ ಮಾದರಿಗಳೇ ಆಗಿದ್ದು, ಪರಸ್ಪರ ಸಂಬಂಧವನ್ನು ಇರಿಸಿಕೊಂಡಿದ್ದವು. ಕೃಷಿಯೇತರ ಅರ್ಥ ವ್ಯವಸ್ಥೆ ಒಂದು ಮುಖ್ಯ ಆರ್ಥಿಕ ಪರಿವರ್ತನೆಯಾಗಿ ಕಂಡು ಬಂದರೂ ಅದು ಕೃಷಿ ವ್ಯವಸ್ಥೆಯನ್ನು ಸಂಪೂರ್ಣವಾಗಿ ಮುಚ್ಚಿ ಹಾಕಿ ಬಂದದ್ದಲ್ಲ. ಸಾಮಾಜಿಕ ಹಾಗೂ ಆರ್ಥಿಕ ಬದಲಾವಣೆಗಳಿಗನುಗುಣವಾಗಿ ವ್ಯವಸ್ಥೆಗಳು ಬದಲಾಗು ತ್ತಿದ್ದವು ಹಾಗೂ ಅವುಗಳ ಪ್ರಭಾವ, ಪರಿಣಾಮಗಳು ಪ್ರಭುತ್ವದ ಧೋರಣೆಯನ್ನೂ ಬದಲಾಯಿಸುತ್ತಿದ್ದವು.
ಉತ್ಪಾದನೆ ಮಾನವನ ವಿಕಾಸದ ಆರಂಭಿಕ ಹಂತದಿಂದಲೇ ಆರಂಭಗೊಂಡಿರುವಂತಹ ಒಂದು ಚಟುವಟಿಕೆ. ದುಡಿಮೆ ಮತ್ತು ದುಡಿಯುವ ವರ್ಗಗಳು ಚರಿತ್ರೆಯ ತಳಹದಿ ಯಾಗಿದ್ದು, ಅದರಲ್ಲಿ ಕೃಷಿ ಅಥವಾ ನಗರ ಎನ್ನುವ ವಿಂಗಡಣೆಗಳಿರುವುದಿಲ್ಲ. ದುಡಿಮೆಯ ವಿಧಾನ, ತಾಂತ್ರಿಕತೆ, ಸ್ವರೂಪಗಳ ವಿಚಾರ ಬಂದಾಗ ಎರಡೂ ವ್ಯವಸ್ಥೆಗಳಲ್ಲಿರುವ ಸಾಮ್ಯತೆಗಳು ಮತ್ತು ಭಿನ್ನತೆಗಳು ಗೋಚರಿಸುತ್ತವೆ. ಆಹಾರ ಸಾಮಾಗ್ರಿಗಳ ಹಾಗೂ ಇನ್ನಿತರ ವಾಣಿಜ್ಯ ಬೆಳೆಗಳ ಉತ್ಪಾದನೆ ಒಂದು ವಿಧದ ದುಡಿಮೆಯಾದರೆ, ಅವುಗಳ ಸಂಗ್ರಹಣೆ, ಮಾರಾಟ, ಅವುಗಳನ್ನು ನೋಡಿಕೊಳ್ಳುವ ಅಧಿಕಾರಿ ಇಲ್ಲವೇ ವರ್ತಕ ಸಂಘಗಳು, ತೆರಿಗೆ ನಿಗದಿಪಡಿಸುವುದು, ಸಂತೆ ಮತ್ತು ಮಾರುಕಟ್ಟೆಗಳನ್ನು ಏರ್ಪಡಿಸುವುದು ಮುಂತಾದವು ನಗರ ಸಂಬಂಧಿಯಾದ ಕೆಲಸ ಕಾರ್ಯಗಳು. ವರ್ತಕರು, ವರ್ತಕ ಸಂಘಗಳು ಮತ್ತು ಕುಶಲಕರ್ಮಿಗಳು ನಗರ ವ್ಯವಸ್ಥೆಯೊಳಗೆ ಬರುವ ಪ್ರಮುಖ ಜನವರ್ಗಗಳು. ನಗರ ವ್ಯವಸ್ಥೆ ರೂಪುಗೊಳ್ಳುವಲ್ಲಿ ಇವರ ಕೆಲಸ ಕಾರ್ಯಗಳು ನಿರ್ಧಾರಕವಾದಂತವು.
ರಾಜಪ್ರಭುತ್ವಕ್ಕೂ ತನ್ನ ಅಸ್ತಿತ್ವಕ್ಕಾಗಿ ಬದಲಾಗುತ್ತಿದ್ದ ಆರ್ಥಿಕತೆ ಅನಿವಾರ್ಯವೇ ಆಗಿದ್ದರಿಂದಾಗಿ, ಪೇಟೆ-ಪಣ್ಣಗಳ ಹುಟ್ಟು ಹಾಗೂ ಆ ಮೂಲಕ ವ್ಯಾಪಾರ ವಹಿವಾಟಿನ ವೃದ್ದಿಗೆ ಅದು ಸ್ಪಂದಿಸಿತು. ಆರ್ಥಿಕತೆಯಲ್ಲಾಗುತ್ತಿದ್ದ ಬದಲಾವಣೆಗಳೆಲ್ಲದಕ್ಕೂ ಪ್ರಭುತ್ವವೇ ಕಾರಣವಲ್ಲ. ಆದರೆ ಹಾಗೆಂದು ಭಾವಿಸಿಕೊಳ್ಳಲಾಗಿದೆ. ಎಲ್ಲವನ್ನೂ ರಾಜಪ್ರಭುತ್ವದ ಮತ್ತು ಅದಕ್ಕೆ ಸಂಬಂಧಿಸಿದ ಇತರ ಸಂಸ್ಥೆಗಳ ಹಿನ್ನೆಲೆಯಿಂದ ನೋಡುವ ಪ್ರವೃತ್ತಿ ಬದಲಾದಾಗ ಮಾತ್ರ ಆರ್ಥಿಕ ಚರಿತ್ರೆ, ಜನರ ಚರಿತ್ರೆ ಮುಂತಾದ ಪರಿಕಲ್ಪನೆಗಳು ಸ್ವತಂತ್ರವಾಗಿ ವ್ಯವಹರಿಸಲು ಸಾಧ್ಯ. ನಗರೀಕರಣದ ಅಧ್ಯಯನವು ಆರ್ಥಿಕ ಚರಿತ್ರೆಗೆ ಸಂಬಂಧಿಸಿದ್ದಾಗಿದ್ದು, ಅದನ್ನು ಪ್ರಭುತ್ವದ ಹಿನ್ನೆಲೆಯಿಂದ ಅಧ್ಯಯನ ನಡೆಸುವ ಅವಶ್ಯಕತೆಯಿಲ್ಲ. ನಗರ ವ್ಯವಸ್ಥೆಯೊಳಗೆ ಅರಸರು ಮತ್ತು ಅರಸುಮನೆತನಗಳು ಒಂದು  ಭಾಗವಾಗಿರುವುದರಿಂದಾಗಿ ಒಟ್ಟಾರೆ ಅಧ್ಯಯನದಲ್ಲಿ ಅವುಗಳ ಚರಿತ್ರೆ ಒಂದು ಭಾಗವಾಗಿ ಯಷ್ಟೇ ಇರಬೇಕಾಗುತ್ತದೆ. ಅದೇ ಚರಿತ್ರೆಯಾಗಲು ಸಾಧ್ಯವಿಲ್ಲ. ಈ ಸೂಕ್ಷ್ಮಗಳನ್ನು ಗಮನಿಸಿಕೊಂಡಾಗ ಹಾಗೂ ಅಧ್ಯಯನಗಳಲ್ಲಿ ಅಳವಡಿಸಿಕೊಂಡಾಗ ಮಾತ್ರ ನಗರೀಕರಣ ದಂಥ ಪ್ರಮುಖ ಪರಿಕಲ್ಪನೆಗಳು ಸ್ವತಂತ್ರ ಶೈಕ್ಷಣಿಕ ಶಿಸ್ತುಗಳಾಗಿ ರೂಪುಗೊಳ್ಳಲು ಸಾಧ್ಯ.
ವಸಾಹತುಪೂರ್ವ ಕರ್ನಾಟಕದ ನಗರ ಚರಿತ್ರೆ : ೪. ನಗರ ಅರ್ಥ ವ್ಯವಸ್ಥೆ (2)
ರಾಷ್ಟ್ರಕೂಟರ ಆಳ್ವಿಕೆಯ ಅವಧಿಯಲ್ಲಿ ಬಾದಾಮಿ ಚಾಲುಕ್ಯರ ಕಾಲದಿಂದಲೇ ಬೆಳೆದು ಬಂದಿದ್ದ ವರ್ತಕ ಸಂಘಗಳು ಮತ್ತಷ್ಟು ಅಭಿವೃದ್ದಿಯನ್ನು ಹೊಂದಿದವು. ವರ್ತಕ ಸಂಘಗಳು ಕಾರ್ಯ ಸಮಿತಿಗಳನ್ನು ಹೊಂದಿರುತ್ತಿದ್ದವು. ಕಲ್ಯಾಣಿ ಚಾಲ್ಯುಕರು, ಕಲಚೂರಿಗಳು ಮತ್ತು  ಹೊಯ್ಸಳರ ಆಳ್ವಿಕೆಯ ಅವಧಿಗಳಲ್ಲಿ ವರ್ತಕ ಸಂಘಗಳು ಹೆಚ್ಚು ಪ್ರಭಾವಶಾಲಿಯಾಗಿ ಹಾಗೂ ವಿಸ್ತಾರವಾಗಿ ಬೆಳೆದವು. ವರ್ತಕ ಸಂಘಗಳು ತಮ್ಮ ಅಗತ್ಯಗಳನ್ನು ಅರಸರಿಗೆ ಒತ್ತಡ ಹೇರುವ ಮೂಲಕ ಹಾಗೂ ಜನಾಭಿಪ್ರಾಯವನ್ನು ಮೂಡಿಸುವ ಮೂಲಕ ಪೂರೈಸಿಕೊಳ್ಳುವಷ್ಟು ಸಾಮರ್ಥ್ಯವನ್ನು ಹೊಂದಿದ್ದವು. ಅಯ್ಯಾವೊಳೆ ೫೦೦, ಸೆಟ್ಟಿ-ಬಣಂಜಿಗ, ಸೆಟ್ಟಿಗುತ್ತ, ನಕರ, ಮುಂಮುರಿದಂಡ, ವಡ್ಡ ವ್ಯವಹಾರಿ, ಗವರೆ, ಗಾತ್ರಿಗ, ನಾನಾದೇಶಿ, ಕೊತ್ತಳಿ ಮುಂತಾದ ಸಂಘಗಳು ಈ ಅವಧಿಯಲ್ಲಿ ಅಸ್ತಿತ್ವದಲ್ಲಿದ್ದವು. ಇವುಗಳಲ್ಲಿ ಕೊತ್ತಳಿ ಸಂಘವು ಕುಶಲಕರ್ಮಿಗಳ ವೃತ್ತಿ ಸಂಘವಾಗಿತ್ತು. ಅದೇ ರೀತಿ ಸರ್ವಾರ್ಥಸಿದ್ದಿ ಆಚಾರಿ ಸಂಘ ಮತ್ತು ಸರಸ್ವತಿಗಣ ಸಂಘಗಳೂ ಕುಶಲಕರ್ಮಿ ಗಳದ್ದಾಗಿದ್ದವು. ಹೀಗಾಗಿ ಪ್ರತಿಯೊಂದು ವೃತ್ತಿಯವರೂ ತಮ್ಮದೇ ಆದ ಸಂಘಗಳನ್ನು ರಚಿಸಿಕೊಂಡಿದ್ದರು. ಉದಾಹರಣೆಗೆ, ಗಾಣಿಗರ ಗಾಣಿಗರೊಕ್ಕಲು, ಮಾಲೆಗಾರರ ಮಾಲೆಗಾರ ನಾಲ್ವತ್ತೊಕ್ಕಲು, ತೋಟಿಗರ ತೋಂಟಿಗರೈನೂರ್ವರು, ನೇಕಾರರ ಸಾಲೆ ಸಾಸಿರ್ವರು, ಕಂಚುಗಾರರ ಕಂಚುಗಾರಗೊತ್ತಳಿ, ಶಿಲ್ಪಿಗಳ ಸರಸ್ವತಿಗಣ, ಕಮ್ಮಾರರ ಕಮ್ಮಾರ್ ಕೊಳ್ತಿಲೆ, ಚಿಪ್ಪಿಗರ ಚಿಪ್ಪಿಗಗೊತ್ತಳಿ ಮುಂತಾದವು.
ರಾಷ್ಟ್ರಕೂಟರಿಂದ ಹೊಯ್ಸಳರವರೆಗಿನ ಅವಧಿಯಲ್ಲಿ ಆಂತರಿಕ ಮತ್ತು ವಿದೇಶಿ ವ್ಯಾಪಾರಗಳೆರಡೂ ಚುರುಕಿನಿಂದ ಕೂಡಿತ್ತು. ಆಂತರಿಕ ವ್ಯಾಪಾರದ ಪ್ರದೇಶಗಳನ್ನು ಸಂತೆ, ಅಂಗಡಿ, ಪೇಟೆ, ಪಟ್ಟಣ ಎಂಬ ಹೆಸರುಗಳಿಂದ ಕರೆಯಲಾಗುತ್ತಿತ್ತು. ಸಂತೆಯು ಪ್ರಮುಖ ವ್ಯಾಪಾರ ವೇದಿಕೆಯಾಗಿತ್ತು. ವಾರಕ್ಕೊಮ್ಮೆ ಒಂದು ಕಡೆ ಸೇರಿ ವ್ಯಾಪಾರ ನಡೆಸುವ ವ್ಯವಸ್ಥೆ ಯನ್ನು ಸಂತೆ ಎನ್ನುವ ಹೆಸರಿನಿಂದ ಕರೆಯಲಾಗಿದೆ. ಅದು ಒಂದು ದಿನಕ್ಕಷ್ಟೇ ಸೀಮಿತವಾದ ವ್ಯಾಪಾರವಾಗಿರುತ್ತಿತ್ತು. ಸಂತೆಗಳಲ್ಲಿ ಸ್ಥಳೀಯ ವ್ಯಾಪಾರಸ್ಥರಷ್ಟೇ ಅಲ್ಲದೆ ಹೊರಗಿನ ವ್ಯಾಪಾರಸ್ಥರೂ ವ್ಯಾಪಾರ ನಡೆಸುತ್ತಿದ್ದರು. ಕೆಲವೊಂದು ಸಂದರ್ಭಗಳಲ್ಲಿ ಸಂತೆಗಳೇ ಪಟ್ಟಣಗಳಾಗಿಯೂ ಪರಿವರ್ತನೆ ಹೊಂದುತ್ತಿದ್ದವು. ಟಿ. ನರಸೀಪುರ ತಾಲೂಕಿನ ಮೂಗೂರು ಎಂಬ ಪಟ್ಟಣವು ಈ ಹಿನ್ನೆಲೆಯಿಂದಲೇ ನಿರ್ಮಾಣಗೊಂಡಿತು. ಅದೇ ರೀತಿ ಮುಗುಳನಹಳ್ಳಿಯು ನಾನಾ ದೇಶಿ ಪಟ್ಟಣವಾಗಿ ಪರಿವರ್ತನೆಗೊಂಡಿತು. ಇಂಥ ಅನೇಕ ಉಲ್ಲೇಖಗಳು ಶಾಸನಗಳಲ್ಲಿ ಸಿಗುತ್ತವೆ. ವ್ಯಾಪಾರ ನಡೆಯುತ್ತಿದ್ದ ಇನ್ನೊಂದು ಪ್ರಮುಖ ಕೇಂದ್ರವೆಂದರೆ ಅಂಗಡಿ. ಸಂತೆಯಲ್ಲಿ ಬಯಲು ಅಂಗಡಿ, ಕಟ್ಟಿದ ಅಂಗಡಿಗಳಿದ್ದು ಸಂತೆಯ ದಿನ ಮಾತ್ರ ತೆರೆದಿರುತ್ತಿದ್ದರೆ, ಪೇಟೆ-ಪಟ್ಟಣಗಳಲ್ಲಿಯ ಕಟ್ಟಿದ ಮಳಿಗೆಗಳು ಪ್ರತಿನಿತ್ಯ ಕಾರ್ಯ ನಿರ್ವಹಿಸುತ್ತಿದ್ದವು. ಬಟ್ಟೆ ಅಂಗಡಿ, ಹತ್ತಿ ಅಂಗಡಿ, ಭತ್ತದ ಅಂಗಡಿ, ಅಕ್ಕಸಾಲಿಗರ ಅಂಗಡಿ ಮುಂತಾದ ವಿವಿಧ ಅಂಗಡಿಗಳು ಇರುತ್ತಿದ್ದವು. ಈ ಎಲ್ಲಾ ಮಳಿಗೆಯವರು ಅಂಗಡಿದೆರೆ ಎನ್ನುವ ತೆರಿಗೆಯನ್ನು ಕೊಡಬೇಕಾಗಿತ್ತು. ಈ ವ್ಯಾಪಾರಿ ಮಳಿಗೆಗಳು ಪಟ್ಟಣದ ಒಳಭಾಗದಲ್ಲಿ ಬಿಡಿ ಬಿಡಿಯಾಗಿರುತ್ತಿದ್ದವು.
ಆಂತರಿಕ ವ್ಯಾಪಾರದೊಂದಿಗೆ ವಿದೇಶಿ ವ್ಯಾಪಾರವೂ ನಡೆಯುತ್ತಿತ್ತು. ಸಮುದ್ರ ವ್ಯಾಪಾರವು ಮುಖ್ಯವಾಗಿ ಮಂಗಳೂರು, ಹೊನ್ನಾವರ, ಭಟ್ಕಳ ಮುಂತಾದ ಬಂದರುಗಳ ಮೂಲಕ ನಡೆಯುತ್ತಿತ್ತು. ಶ್ರವಣಬೆಳ್ಗೊಳ, ಬೇಲೂರು, ದೋರಸಮುದ್ರ ಮುಂತಾದ ಪಟ್ಟಣಗಳ ವ್ಯಾಪಾರಸ್ಥರು ಸಮುದ್ರ ವ್ಯಾಪಾರದಲ್ಲಿ ಹೆಚ್ಚು ಭಾಗವಹಿಸುತ್ತಿದ್ದರು ಎನ್ನುವುದು ಶಾಸನಗಳಿಂದ ತಿಳಿದು ಬರುತ್ತದೆ. ಚೀಣಾ, ಶ್ರೀಲಂಕಾ, ಕಾಂಬೋಡಿಯಾ, ಮಲಯಾ, ಸುಮಾತ್ರ, ಜಾವಾ, ಬರ್ಮಾ, ಟರ್ಕಿ, ಪರ್ಷಿಯಾ, ಅರೇಬಿಯಾ ಮುಂತಾದ ದೇಶಗಳೊಂದಿಗೆ ವ್ಯಾಪಾರ ಸಂಪರ್ಕವನ್ನು ಇಟ್ಟುಕೊಳ್ಳಲಾಗಿತ್ತು. ಕ್ರಿ.ಶ. ಏಳನೆಯ ಶತಮಾನದಿಂದ ಪರ್ಷಿಯನ್ನರು ಮತ್ತು ಅರಬ್ಬರು ವಿದೇಶಿ ವ್ಯಾಪಾರದಲ್ಲಿ ಪ್ರಮುಖ ಪಾತ್ರವಹಿಸಲಾ ರಂಭಿಸಿದರು. ಅವರು ಹೆಚ್ಚಾಗಿ ಕರಾವಳಿ ತೀರದಲ್ಲಿ ತಂಗುತ್ತಿದ್ದರು. ಇಬಾನ್ ಬತೂತಾ, ಯಾಕುತ್, ಬಾರ್ಬೊಸಾ ಮುಂತಾದ ಪ್ರವಾಸಿಗರು ವಿದೇಶಿ ವ್ಯಾಪಾರದ ಕುರಿತು ತಮ್ಮ ಕಥನಗಳಲ್ಲಿ ವಿವರಿಸಿದ್ದಾರೆ. ಅರಬ್ ಮತ್ತು ಪರ್ಷಿಯನ್ ವ್ಯಾಪಾರಸ್ಥರು ಕುದುರೆ ವ್ಯಾಪಾರ ದಲ್ಲಿ ಅಪಾರವಾದ ಲಾಭವನ್ನು ಪಡೆಯುತ್ತಿದ್ದರು.
ಬಂದರು ಪಟ್ಟಣಗಳ ಮೂಲಕ ವ್ಯಾಪಾರದ ವಸ್ತುಗಳು ವಿದೇಶಗಳಿಗೆ ರಫ್ತಾಗುತ್ತಿತ್ತು. ಸುಗಂಧ ದ್ರವ್ಯಗಳು, ಹತ್ತಿ, ಸಕ್ಕರೆ, ತೆಂಗಿನಕಾಯಿ, ಚರ್ಮ ಮೊದಲಾದ ವಸ್ತುಗಳು ಹೊರದೇಶಗಳಿಗೆ ಹೆಚ್ಚಾಗಿ ರಫ್ತಾಗುತ್ತಿದ್ದವು. ಕುದುರೆಗಳು, ಆನೆಗಳು, ಔಷಧಗಳು, ಖರ್ಜೂರ, ಸಿಲ್ಕ್, ಲೋಹಗಳು ಮುಂತಾದ ವಸ್ತುಗಳನ್ನು ಆಮದು ಮಾಡಿಕೊಳ್ಳ ಲಾಗುತ್ತಿತ್ತು. ಆಂತರಿಕ ಮತ್ತು ವಿದೇಶಿ ವ್ಯಾಪಾರಕ್ಕೆ ಅನುಕೂಲವಾಗುವುದಕ್ಕೋಸ್ಕರ ಉಗ್ರಾಣಗಳನ್ನು ನಿರ್ಮಿಸಲಾಗುತ್ತಿತ್ತು. ಇವುಗಳ ಮೇಲ್ವಿಚಾರಣೆಯನ್ನು ಪಟ್ಟಣಸ್ವಾಮಿ, ಮಂಡಲಸ್ವಾಮಿ ಮತ್ತು ನಾಡಸ್ವಾಮಿಗಳು ಮಾಡುತ್ತಿದ್ದರು. ಈ ಅಧಿಕಾರಿಗಳು ವ್ಯಾಪಾರದ ಮೂಲಕ ಆರ್ಥಿಕ ಚಟುವಟಿಕೆಗಳು ಚುರುಕುಗೊಳ್ಳುವ ಕೆಲಸವನ್ನು ಮಾಡುತ್ತಿದ್ದರು.
ರಾಷ್ಟ್ರಕೂಟರಿಂದ ಹೊಯ್ಸಳರವರೆಗಿನ ಅವಧಿಯಲ್ಲಿ ವ್ಯಾಪಾರ-ವಾಣಿಜ್ಯ, ವರ್ತಕರು ಮತ್ತು ವರ್ತಕ ಸಂಘಗಳು ನಗರ ಅರ್ಥ ವ್ಯವಸ್ಥೆಯಲ್ಲಿ ವಹಿಸಿದಷ್ಟೇ ಮಹತ್ವದ ಪಾತ್ರವನ್ನು ಕುಶಲಕರ್ಮಿಗಳೂ ವಹಿಸಿದ್ದರು. ಕಮ್ಮಾರರು, ಬಡಗಿಗಳು, ಅಕ್ಕಸಾಲಿಗರು, ಶಿಲ್ಪಿಗಳು ಮೊದಲಾದವರು ಅಂದಿನ ಪ್ರಮುಖ ಕುಶಲಕರ್ಮಿಗಳಾಗಿದ್ದರು. ಅವರೆಲ್ಲರೂ ತಮ್ಮ ಹಿತರಕ್ಷಣೆಗೋಸ್ಕರ ವೃತ್ತಿ ಸಂಘಗಳನ್ನು ರಚಿಸಿಕೊಂಡಿದ್ದರು. ಮರದ ಕೆಲಸ, ಮಡಕೆ  ತಯಾರಿಕೆ, ಆಭರಣಗಳ ತಯಾರಿಕೆ, ಗಣಿಗಾರಿಕೆ, ಯುದ್ಧೋಪಕರಣಗಳ ತಯಾರಿಕೆ, ಮನೆ ಬಳಕೆ ಸಾಮಾಗ್ರಿಗಳ ತಯಾರಿಕೆ ಮುಂತಾದ ಕೈಗಾರಿಕೆಗಳು ನಗರ ಅರ್ಥ ವ್ಯವಸ್ಥೆಯಲ್ಲಿ ಬಹುಮುಖ್ಯ ಪಾತ್ರವಹಿಸಿದವು. ವ್ಯಾಪಾರ-ವಾಣಿಜ್ಯ ಚುರುಕುಗೊಳ್ಳುವುದಕ್ಕೆ ಕುಶಲಕರ್ಮಿ ಗಳ ಉತ್ಪಾದನೆ ಸಹಕಾರಿಯಾಯಿತು.
ವಿಜಯನಗರದ ಅರಸರ ಆಳ್ವಿಕೆಯ ಕಾಲದಲ್ಲಿ ಕೃಷಿಯೇತರ ಚಟುವಟಿಕೆಗಳು ಗಟ್ಟಿಯಾಗಿ ಕಾಣಿಸಿಕೊಳ್ಳಲಾರಂಭಿಸಿದವು. ನಗರ ಅರ್ಥ ವ್ಯವಸ್ಥೆ ಒಂದು ಮುಖ್ಯ ಆರ್ಥಿಕ ಪರಿವರ್ತನೆಯಾಗಿ ರೂಪುಗೊಳ್ಳತೊಡಗಿತು. ಕೈಗಾರಿಕೆ ಮತ್ತು ವ್ಯಾಪಾರ-ವಾಣಿಜ್ಯಗಳಲ್ಲಿ ಹೆಚ್ಚಿನ ಹಣವನ್ನು ವಿನಿಯೋಗಿಸಲಾಯಿತು. ಮಾರುಕಟ್ಟೆ ಕೇಂದ್ರಿತವಾದ ಅರ್ಥ ವ್ಯವಸ್ಥೆ ಪ್ರಧಾನ ಅಂಶವಾಗಿ ಕಂಡು ಬಂತು. ಇದನ್ನೇ ಬಂಡವಾಳಗಾರಿಕೆಯ ಅರ್ಥ ವ್ಯವಸ್ಥೆ ಎಂಬುದಾಗಿಯೂ ಕರೆಯಲಾಗಿದೆ. ಮಾರುಕಟ್ಟೆಗಾಗಿ ಅಥವಾ ವಿನಿಮಯಕ್ಕಾಗಿ ಉತ್ಪಾದನೆ ಆರಂಭಗೊಂಡಿತು. ಉತ್ಪಾದನೆಯ ತಾಂತ್ರಿಕತೆಯಲ್ಲಿಯೂ ಬದಲಾವಣೆಗಳು ಕಾಣಿಸಿ ಕೊಂಡವು. ಹತ್ತಿ ನೂಲುವುದು, ಬಟ್ಟೆ ನೇಯುವುದು, ಎಣ್ಣೆ ತೆಗೆಯುವುದು, ಸಕ್ಕರೆ ಮತ್ತು ಬೆಲ್ಲ ತಯಾರಿಸುವುದು, ಇಟ್ಟಿಗೆ ತಯಾರಿಕೆ, ಉಪ್ಪು ತಯಾರಿಕೆ, ಅದಿರು ಕರಗಿಸಿ ಕಬ್ಬಿಣ ತಯಾರಿಸುವುದು, ಮರಗೆಲಸ, ಗೊಂಬೆಗಳ ತಯಾರಿಕೆ, ಆಭರಣಗಳ ತಯಾರಿಕೆ, ಯುದ್ಧದ ಆಯುಧಗಳ ತಯಾರಿಕೆ, ಮನೆ ಬಳಕೆಯ ವಸ್ತುಗಳ ತಯಾರಿಕೆ ಮುಂತಾದ ಕೈಗಾರಿಕೆಗಳು ಸ್ಥಳೀಯ ಮಾರುಕಟ್ಟೆಯನ್ನಷ್ಟೇ ಕೇಂದ್ರವನ್ನಾಗಿಟ್ಟುಕೊಳ್ಳದೆ ವಿದೇಶಿ ವ್ಯಾಪಾರದ ದೃಷ್ಟಿಯಿಂದಲೂ ಪ್ರಾಮುಖ್ಯತೆಯನ್ನು ಪಡೆದುಕೊಂಡಿದ್ದವು.
ಕೃಷಿಯೇತರ ಉತ್ಪಾದನೆಯ ಹೆಚ್ಚಳ, ಸಂತೆ ಮತ್ತು ಮಾರುಕಟ್ಟೆ ಕೇಂದ್ರಿತ ವ್ಯಾಪಾರ ಒಳನಾಡ ಹಾಗೂ ಸಾಗರೋತ್ತರ ವಾಣಿಜ್ಯ ವಹಿವಾಟಿನ ವೃದ್ದಿಗೆ ಕಾರಣವಾಯಿತು. ಸಂತೆಗಳು ಮತ್ತು ಮಾರುಕಟ್ಟೆಗಳು ಬಹುಬೇಗ ದೊಡ್ಡ ವ್ಯಾಪಾರ ಕೇಂದ್ರಗಳಾಗಿ ಬೆಳೆದವು ಹಾಗೂ ಅವುಗಳ ಸುತ್ತ ನೂತನ ಪಟ್ಟಣಗಳು ಮತ್ತು ನಗರ ಕೇಂದ್ರಗಳು ಹುಟ್ಟಿಕೊಂಡವು. ಇದು ನಗರ ಅರ್ಥ ವ್ಯವಸ್ಥೆಯನ್ನು ಬೆಳೆಯಿಸಿತು. ಬಂದರು ಪಟ್ಟಣಗಳು ವಿದೇಶಿ ವ್ಯಾಪಾರದಲ್ಲಿ ಪ್ರಮುಖ ಪಾತ್ರವಹಿಸಿದವು. ಗೋವಾ, ಕಾರವಾರ, ಅಂಕೋಲಾ, ಮಿರ್ಜಾನ್, ಹೊನ್ನಾವರ, ಭಟ್ಕಳ, ಬಸ್ರೂರು, ಬಾರಕೂರು, ಮಂಗಳೂರು, ಮಂಜೇಶ್ವರ, ಕುಂಬ್ಳೆ, ನೀಲೇಶ್ವರ ಮುಂತಾದವು ಪ್ರಮುಖ ಬಂದರು ಪಟ್ಟಣಗಳಾಗಿದ್ದವು. ಇವು ವಿಜಯನಗರ ಪೂರ್ವ, ವಿಜಯನಗರ ಹಾಗೂ ವಿಜಯನಗರೋತ್ತರ ಸಂದರ್ಭಗಳಲ್ಲೂ ಬಂದರು ಪಟ್ಟಣಗಳೇ ಆಗಿದ್ದು ನಗರ ಅರ್ಥ ವ್ಯವಸ್ಥೆ ರೂಪುಗೊಳ್ಳುವಿಕೆಯಲ್ಲಿ ನಿರ್ಣಾಯಕ ಪಾತ್ರವಹಿಸಿದವು.
ಕಾಳಿ ನದಿಯ ದಕ್ಷಿಣ ದಂಡೆಯಲ್ಲಿರುವ ಕಾರವಾರವು ಪ್ರಮುಖ ಬಂದರು ಪಟ್ಟಣ ವಾಗಿತ್ತು. ಇದು ಕೃಷಿ ಸಂಬಂಧಿ ಸರಕುಗಳ ಸಾಗಾಣಿಕೆಯ ಕೇಂದ್ರವಾಗಿತ್ತು. ಸುಮಾರು ಕ್ರಿ.ಶ. ೧೬ನೆಯ ಶತಮಾನದ ನಂತರ ಕಾರವಾರವು ಪ್ರಮುಖ ಕೃಷಿ ಸಂಬಂಧಿ ವ್ಯಾಪಾರ ಕೇಂದ್ರವಾಗಿ ರೂಪುಗೊಂಡಿತು. ಕಾರವಾರವು ಬ್ರಿಟನ್‌ನೊಂದಿಗೆ ನೇರ ವ್ಯಾಪಾರ ಸಂಬಂಧ ವನ್ನು ಹೊಂದಿತ್ತು. ಕಾರವಾರ ಬಂದರಿನಲ್ಲಿ ವ್ಯಾಪಾರಕ್ಕಾಗಿ ಬರುತ್ತಿದ್ದ ಪ್ರಮುಖ ಕೃಷಿ ಉತ್ಪನ್ನಗಳೆಂದರೆ ಅಕ್ಕಿ, ಕರಿಮೆಣಸು, ಏಲಕ್ಕಿ, ತೆಂಗಿನಕಾಯಿ ಮುಂತಾದವು. ಕಾರವಾರ  ಪ್ರದೇಶದಲ್ಲಿ ಬೆಳೆಯುತ್ತಿದ್ದ ಕರಿಮೆಣಸಿಗೆ ಯುರೋಪಿನ ದೇಶಗಳಲ್ಲಿ ಅತ್ಯಂತ ಹೆಚ್ಚಿನ ಬೇಡಿಕೆಯಿತ್ತು. ಪಂಚಗಂಗಾವಳಿ ನದಿಯು ಅರಬ್ಬಿ ಸಮುದ್ರಕ್ಕೆ ಸೇರುವ ಪ್ರದೇಶದಲ್ಲಿರುವ ಗಂಗೊಳ್ಳಿಯು ಕೃಷಿ ಉತ್ಪನ್ನಗಳಾದ ಅಕ್ಕಿ, ಕಬ್ಬು, ತೆಂಗು, ವೀಳ್ಯದೆಲೆ, ಗೇರುಬೀಜ, ಕರಿಮೆಣಸು ಮುಂತಾದವುಗಳ ವ್ಯಾಪಾರ ಕೇಂದ್ರವಾಗಿತ್ತು. ಕ್ರಿ.ಶ. ೧೭ನೆಯ ಶತಮಾನದ ಪ್ರಥಮಾರ್ಧದಲ್ಲಿ ಪೋರ್ಚುಗೀಸರು ತಮ್ಮ ವ್ಯಾಪಾರ ಕೇಂದ್ರವನ್ನು ಗಂಗೊಳ್ಳಿಯಲ್ಲಿ ತೆರೆದರು.
ವಾರಾಹಿ ನದಿ ದಂಡೆಯಲ್ಲಿರುವ ಬಸ್ರೂರು ವಿದೇಶಿ ವ್ಯಾಪಾರದಲ್ಲಿ ಹೆಸರುವಾಸಿಯಾದ ಪಟ್ಟಣ. ಇದು ಅರೇಬಿಯಾ, ಪರ್ಷಿಯಾ, ಗ್ರೀಸ್, ರೋಮ್, ಚೀಣಾ ಮುಂತಾದ ದೇಶಗಳೊಂದಿಗೆ ವ್ಯಾಪಾರ ಸಂಪರ್ಕವನ್ನು ಹೊಂದಿತ್ತು. ಬಸ್ರೂರು ಪಟ್ಟಣದ ಒಳನಾಡಿನಲ್ಲಿ ಅಕ್ಕಿ, ತೆಂಗು, ಕರಿಮೆಣಸು, ಕಬ್ಬು, ಶುಂಠಿ, ಲವಂಗ, ದಾಲಚೀನಿ ಮುಂತಾದ ಕೃಷಿ ಉತ್ಪನ್ನಗಳನ್ನು ಬೆಳೆಯಲಾಗುತ್ತಿತ್ತು. ಕ್ರಿ.ಶ. ೧೮ನೆಯ ಶತಮಾನದ ಮಧ್ಯಭಾಗದಲ್ಲಿ ಬಸ್ರೂರಿನಿಂದ ಹಡಗುಗಳು ಕೃಷಿ ಉತ್ಪನ್ನಗಳನ್ನು ತುಂಬಿಸಿಕೊಂಡು ಮಸ್ಕತ್, ಏಡನ್ ಮತ್ತು ಆರ್ಮುಜ್‌ಗಳಿಗೆ ಹೋಗುತ್ತಿತ್ತು. ಪೋರ್ಚುಗೀಸರು ಬಸ್ರೂರಿನಲ್ಲಿ ತಮ್ಮ ವ್ಯಾಪಾರ ಕೇಂದ್ರವನ್ನು ೧೬ನೆಯ ಶತಮಾನದ ಕೊನೆಯ ದಶಕದಲ್ಲೂ, ಡಚ್ಚರು ೧೭ನೆಯ ಶತಮಾನದ  ಮಧ್ಯದಲ್ಲೂ ತೆರೆದರು. ಡಚ್ಚರು ಬಸ್ರೂರಿನಲ್ಲಿ ಅಕ್ಕಿ ವ್ಯಾಪಾರದ ಮೇಲೆ ಏಕಸ್ವಾಮ್ಯವನ್ನು ಹೊಂದಿದ್ದರು. ಆದರೆ ೧೮ನೆಯ ಶತಮಾನದ ಕೊನೆಯ ವೇಳೆಗೆ ಬಸ್ರೂರು ನೈಸರ್ಗಿಕ ಕಾರಣಗಳಿಂದಾಗಿ ತನ್ನ ಪ್ರಾಮುಖ್ಯತೆಯನ್ನು ಕಳೆದುಕೊಂಡಿತು. ಬಸ್ರೂರಿನಲ್ಲಿ ಅರಬರು, ಮಾಪಿಳ್ಳೆಯವರು, ದ್ವೀಪವಾಸಿಗಳು ಮತ್ತು ಮಲಯಾಳಿಗಳು ಪಾಯಿದೋಣಿ, ಮಂಜಿ, ಪಟ್ಟಮಾರ್‌ಗಳ ಮುಖಾಂತರ ವ್ಯಾಪಾರ ನಡೆಸುತ್ತಿದ್ದರು. ಗೌಡ ಸಾರಸ್ವತರು, ಖಾರ್ವಿಗಳು, ಮುಸ್ಲಿಮರು, ಅರಬರು, ಬಣಜಿಗರು ಮುಂತಾದವರು ಬಸ್ರೂರಿನ ಪ್ರಮುಖ ವರ್ತಕರು. ಹಲರು, ಸೆಟ್ಟಿಕಾರ, ನಖರ ಹಾಗೂ ಹಂಜಮಾನ ಬಸ್ರೂರಿನ ಪ್ರಮುಖ ವರ್ತಕ ಸಂಘಗಳು.
ಹೊನ್ನಾವರದಿಂದ ಅಕ್ಕಿಯನ್ನು ಮಲಬಾರಿಗೆ ರಫ್ತು ಮಾಡಲಾಗುತ್ತಿತ್ತು. ಮಲಬಾರಿನ ವರ್ತಕರು ಹಡಗುಗಳ ಮೂಲಕ ಅಕ್ಕಿಯನ್ನು ಮಲಬಾರಿಗೆ ಕೊಂಡೊಯ್ಯುತ್ತಿದ್ದರು. ಇದಕ್ಕೆ ಪ್ರತಿಯಾಗಿ ಮಲಬಾರಿ ವರ್ತಕರು ತೆಂಗು, ತೆಂಗಿನೆಣ್ಣೆ, ಬೆಲ್ಲ ಮುಂತಾದವುಗಳನ್ನು ಹೊನ್ನಾವರದಲ್ಲಿ ಮಾರಾಟ ಮಾಡುತ್ತಿದ್ದರು. ಆಡೆನ್ (ಕೆಂಪು ಸಮುದ್ರ) ಮತ್ತು ಸೊಪಾಲಾ (ಪೂರ್ವ ಆಫ್ರಿಕಾ)ದಿಂದ ವ್ಯಾಪಾರಿ ಹಡಗುಗಳು ಅಕ್ಕಿಗಾಗಿ ಹೊನ್ನಾವರಕ್ಕೆ ಬರುತ್ತಿದ್ದವು. ಅದೇ ರೀತಿ ಚೀಣಾ, ಆರ್ಮುಜ್ ಮುಂತಾದ ದೇಶಗಳೊಂದಿಗೂ ವ್ಯಾಪಾರ ಸಂಪರ್ಕ ಇತ್ತು. ಪೋರ್ಚುಗೀಸರು ವ್ಯಾಪಾರದಲ್ಲಿ ಹಿಡಿತವನ್ನು ಸಾಧಿಸುವುದಕ್ಕೋಸ್ಕರ ಅನೇಕ ಬಾರಿ ಹೊನ್ನಾವರದ ಮೇಲೆ ದಾಳಿ ನಡೆಸಿದರು. ಪೋರ್ಚುಗೀಸರು ಹೊನ್ನಾವರದಿಂದ ಮುಖ್ಯವಾಗಿ ಕರಿಮೆಣಸನ್ನು ಖರೀದಿಸುತ್ತಿದ್ದರು. ಅಕ್ಕಿ, ಕರಿಮೆಣಸು, ಕಬ್ಬು, ಶ್ರೀಗಂಧ, ವೀಳ್ಯದೆಲೆ, ತೆಂಗು ಮುಂತಾದವು. ವ್ಯಾಪಾರ ವಹಿವಾಟಿನ ಪ್ರಮುಖ ವಸ್ತುಗಳಾಗಿದ್ದವು. ವಿಜಯನಗರದ ಅರಸರು, ಪೋರ್ಚುಗೀಸರು ಮತ್ತು ಡಚ್ಚರು ಕ್ರಿ.ಶ. ೧೪ ರಿಂದ ೧೬,  ೧೬ ಮತ್ತು ೧೮ನೆಯ ಶತಮಾನಗಳಲ್ಲಿ ಕ್ರಮವಾಗಿ ಹೊನ್ನಾವರದಲ್ಲಿ ತಮ್ಮ ವ್ಯಾಪಾರ ಕೇಂದ್ರಗಳನ್ನು ತೆರೆದಿದ್ದರು.
ಕರ್ನಾಟಕ ಕರಾವಳಿಯ ಪ್ರಮುಖ ಐತಿಹಾಸಿಕ ಕೇಂದ್ರವಾದ ಮಂಗಳೂರು ಪ್ರಾಚೀನ ಕಾಲದಿಂದಲೂ ವ್ಯಾಪಾರದ ಮೂಲಕ ಗುರುತಿಸಿಕೊಂಡ ಬಂದರು ಪಟ್ಟಣ. ಕರ್ನಾಟಕದ ವಿವಿಧ ಸಣ್ಣ-ದೊಡ್ಡ ಅರಸುಮನೆತನಗಳ ವ್ಯಾಪಾರಿ ಹಿತಾಸಕ್ತಿಗಳಿಗೆ ವೇದಿಕೆಯಾಗಿದ್ದ ಪಟ್ಟಣ. ಪರ್ಷಿಯನ್ನರು, ಅರೇಬಿಯನ್ನರು ಹಾಗೂ ಯುರೋಪಿಯನ್ನರು ಮಂಗಳೂರಿನ ಮೂಲಕ ತಮ್ಮ ನೆಲೆಗಳನ್ನು ಕರ್ನಾಟಕದಲ್ಲಿ ಕಂಡುಕೊಂಡರು. ಮಂಗಳೂರನ್ನು ‘ಪಶ್ಚಿಮದ ದೇಶಗಳನ್ನು ನೋಡುವ ಕಿಟಕಿ’ ಎಂಬುದಾಗಿ ಕರೆಯಲಾಗಿದೆ. ಗುರುಪುರ ಮತ್ತು ನೇತ್ರಾವತಿ ನದಿಗಳು ಅರಬ್ಬಿ ಸಮುದ್ರವನ್ನು ಸೇರುವ ಪ್ರದೇಶದಲ್ಲಿ ಈ ಪಟ್ಟಣ ನೆಲೆಗೊಂಡಿದೆ. ವಿಜಯನಗರದ ಅರಸರ ಕಾಲದಲ್ಲಿ ಮಂಗಳೂರು ಮಂಗಳೂರು ರಾಜ್ಯದ ಕೇಂದ್ರವಾಗಿತ್ತು. ಆಡಳಿತ ನಡೆಸಲು ಅಲ್ಲಿ ರಾಜ್ಯಪಾಲರುಗಳಿರುತ್ತಿದ್ದರು. ಇಬನ್‌ಬತೂತ, ಬಾರ್ಬೋಸಾ, ವರ್ತೆಮಾ, ಫ್ರೆಡರಿಕ್, ಡಲ್ಲಾ ವೆಲ್ಲೆ ಮುಂತಾದ ವಿದೇಶಿ ಪ್ರವಾಸಿಗರ ವರದಿಗಳು ಕ್ರಿ.ಶ. ೧೪ ರಿಂದ ೧೭ನೆಯ ಶತಮಾನದವರೆಗಿನ ಮಂಗಳೂರಿನ ವ್ಯಾಪಾರ-ವಾಣಿಜ್ಯದ ಬಗ್ಗೆ ಮಾಹಿತಿ ನೀಡುತ್ತವೆ.
ಮಂಗಳೂರಿನಲ್ಲಿ ಹಂಜಮಾನ ಅಥವಾ ನಗರ ಹಂಜಮಾನ ಎನ್ನುವ ವರ್ತಕ ಸಂಘವಿತ್ತು. ಇದೊಂದು ಪರ್ಷಿಯಾದ ಮುಸ್ಲಿಂ ವರ್ತಕ ಸಂಘ. ಇತರ ಸಂಘಗಳೆಂದರೆ, ಸೆಟ್ಟಿಕಾರ, ಬಳಂಜು, ನಾನಾದೇಶಿ, ಗವರೆ, ನಖರ ಮುಂತಾದವು. ಮಂಗಳೂರಿನಿಂದ ಕೃಷಿ ಉತ್ಪನ್ನಗಳಾದ ಅಕ್ಕಿ, ಕರಿಮೆಣಸು, ತೆಂಗು, ಶ್ರೀಗಂಧ, ಏಲಕ್ಕಿ, ಕಬ್ಬು ಮುಂತಾದ ವಸ್ತುಗಳನ್ನು ಸೂರತ್, ಬಂಗಾಳ, ಕಲ್ಲಿಕೋಟೆ, ಮಸ್ಕತ್, ಆರ್ಮುಜ್, ಮಾಲ್ಡ್‌ವ್ಸ್, ದ್ವೀಪಗಳು, ಚೀಣಾ ಮುಂತಾದ ದೇಶಗಳಿಗೆ ರಫ್ತು ಮಾಡಲಾಗುತ್ತಿತ್ತು. ಕ್ರಿ.ಶ. ೧೬ನೆಯ ಶತಮಾನದಿಂದ ಮೈಸೂರು ಸುಲ್ತಾನರ ಕಾಲದವರೆಗೆ ಪೋರ್ಚುಗೀಸರ ರಾಜಕೀಯ ಮತ್ತು ವಾಣಿಜ್ಯ ಹಿತಾಸಕ್ತಿಗಳಿಗೆ ಮಂಗಳೂರು ವೇದಿಕೆಯಾಗಿ ಬಳಸಲ್ಪಟ್ಟಿತು. ಮಂಗಳೂರಿನಲ್ಲಿ ವ್ಯಾಪಾರ ನಡೆಸುತ್ತಿದ್ದ ಸ್ಥಳೀಯ ವರ್ತಕರೆಂದರೆ, ಬಣಜಿಗರು, ಲೊಂಬಾರ್ಡಿಗಳು, ಪಾರ್ಸಿಗಳು, ಮಾಪಿಳ್ಳೆಗಳು, ಗೌಡ ಸಾರಸ್ವತರು ಮುಂತಾದವರು. ವಿದೇಶಿ ವರ್ತಕರಲ್ಲಿ ಅರೇಬಿಯನ್ನರು, ಪರ್ಷಿಯನ್ನರು ಹಾಗೂ ಯುರೋಪಿಯನ್ನರು ಪ್ರಮುಖರು. ಟಿಪ್ಪುವಿನ ಪತನದ ಬಳಿಕ ಮಂಗಳೂರು ಸಂಪೂರ್ಣವಾಗಿ ಬ್ರಿಟಿಷರ ಅಧೀನಕ್ಕೆ ಒಳಪಟ್ಟಿತು.
ಕ್ರಿ.ಶ. ೧೪ ರಿಂದ ೧೮ನೆಯ ಶತಮಾನದವರೆಗೆ ಕರ್ನಾಟಕದಲ್ಲಿ ರಫ್ತು ಮಾಡಲಾಗುತ್ತಿದ್ದ ಪ್ರಮುಖ ವಸ್ತುಗಳೆಂದರೆ, ಅಕ್ಕಿ, ಕರಿಮೆಣಸು, ಸಾಂಬಾರ ಪದಾರ್ಥಗಳು, ಶುಂಠಿ, ಸಕ್ಕರೆ, ಬಟ್ಟೆ, ಶ್ರೀಗಂಧ, ತೇಗ, ಕೇಸರಿ, ನೀಲಿ, ವೈದ್ಯಕೀಯ ಮೂಲಿಕೆಗಳು ಮುಂತಾದವು ಆಮದು ಮಾಡಿಕೊಳ್ಳಲಾಗುತ್ತಿದ್ದ ವಸ್ತುಗಳಲ್ಲಿ ಚಿನ್ನ, ಮುತ್ತು, ಹವಳ, ಕರ್ಪೂರ, ಸೀಸ, ತವರ, ಕಬ್ಬಿಣ, ಹಿತ್ತಾಳೆ, ಪಾದರಸ, ಗಾಜು, ಕಾಗದ, ಬಣ್ಣಗಳು, ರೇಷ್ಮೆ, ಕುದುರೆಗಳು, ಆನೆಗಳು, ಮದ್ದುಗುಂಡುಗಳು, ಶಸ್ತ್ರಾಸ್ತ್ರಗಳು ಮುಖ್ಯವಾದವು. ಆಂತರಿಕ ವ್ಯಾಪಾರದ ಮುಖ್ಯವಸ್ತು ಗಳೆಂದರೆ ಅಕ್ಕಿ, ರಾಗಿ, ಗೋಧಿ, ಜೋಳ, ಬಾರ್ಲಿ, ಸಾವೆ, ಕಡಲೆ, ಎಳ್ಳು, ಕುಸುಬೆ, ಹೆಸರು, ಉದ್ದು, ತೊಗರಿ, ಸಕ್ಕರೆ, ತುಪ್ಪ, ಉಪ್ಪು, ಬೆಲ್ಲ, ಅಡಕೆ, ತೆಂಗು, ವೀಳ್ಯದೆಲೆ, ಮೆಣಸು, ಅರಶಿನ, ಈರುಳ್ಳಿ, ಸಾಸಿವೆ, ಜೀರಿಗೆ, ಮೆಂತ್ಯ, ಕಬ್ಬು, ಹತ್ತಿ, ಹತ್ತಿನೂಲು, ಹತ್ತಿ ಬಟ್ಟೆ, ಗೋಣಿಚೀಲಗಳು, ಬಣ್ಣ ಕೊಡುವ ವಸ್ತುಗಳು, ಕಬ್ಬಿಣ, ಸೀಸ, ತವರ, ತಾಮ್ರ ಮುಂತಾದವು. ವ್ಯಾಪಾರ-ವಾಣಿಜ್ಯದಲ್ಲಿ ತೊಡಗಿದ್ದ ವರ್ತಕರಲ್ಲಿ ಸೆಟ್ಟಿಗಳು, ಬಣಜಿಗರು, ಪರ್ಷಿಯನ್ನರು, ಅರೇಬಿಯನ್ನರು, ಮಾಪಿಳ್ಳೆಗಳು, ದಕ್ಕನಿಗಳು, ನವಾಯತರು, ಪೋರ್ಚುಗೀಸರು, ಡಚ್ಚರು, ಫ್ರೆಂಚರು, ಬ್ರಿಟಿಷರು, ಕೊಂಕಣಿಗಳು ಮತ್ತು ಗುಜರಾತಿಗಳು ಪ್ರಮುಖರು. ವರ್ತಕ ಸಂಘಗಳಲ್ಲಿ ಬಣಜಿಗರು, ವೀರ ಬಣಜಿಗರು, ಸಾಲುಮೂಲೆ ಬಣಜಿಗರು, ನಾನಾದೇಶಿಗಳು, ಉಭಯ-ನಾನಾದೇಶಿಗರು, ನಖರರು, ಸೆಟ್ಟಿಗಳು, ಸೆಟ್ಟಿಗುಟ್ಟರು, ನಗರ ಹಂಜಮಾನರು ಮುಂತಾದವು ಮುಖ್ಯವಾಗಿದ್ದವು. ಈ ಅವಧಿಯಲ್ಲಿ ವ್ಯಾಪಾರ ವಾಹಿವಾಟಿನಲ್ಲಿ ನಿರತವಾಗಿದ್ದ ಬಂದರು ಪಟ್ಟಣಗಳೆಂದರೆ, ಗೋವಾ, ಅಂಕೋಲಾ, ಹೊನ್ನಾವರ, ಭಟ್ಕಳ, ಬಸ್ರೂರು, ಬಾರಕೂರು, ಮಂಗಳೂರು, ಮಂಜೇಶ್ವರ, ಕುಂಬ್ಳೆ, ನೀಲೇಶ್ವರ ಮತ್ತು ಕಾಸರಗೋಡು. ಕರ್ನಾಟಕವು ಆಮದು-ರಫ್ತು ವ್ಯಾಪಾರ ನಡೆಸುತ್ತಿದ್ದ ದೇಶಗಳಲ್ಲಿ ಪರ್ಷಿಯ, ಅರೇಬಿಯ, ಯೆಮನ್, ಚೈನಾ, ಮಾಲ್ಡೀವ್ಸ್, ಮೆಕ್ಕಾ, ಓರ್ಮಜ್, ಏಡನ್, ಮಲಕ್ಕಾ, ಸುಮಾತ್ರಾ, ಪೋರ್ಚುಗಲ್, ಬ್ರಿಟನ್ ಮುಖ್ಯವಾದವು.
ಬಹಮನಿಗಳ ಮತ್ತು ಬಿಜಾಪುರದ ಆದಿಲ್‌ಶಾಹಿಗಳ ಕಾಲದಲ್ಲಿ ವ್ಯಾಪಾರ, ವಾಣಿಜ್ಯ, ಕೈಗಾರಿಕೆ, ಕುಶಲಕಲೆಗಳು ಪ್ರಾಧಾನ್ಯತೆಯನ್ನು ಪಡೆದುಕೊಂಡವು. ವಿಜಯನಗರದ ಅರಸರಂತೆ ಬಹಮನಿಗಳು ಮತ್ತು ಆದಿಲ್‌ಶಾಹಿಗಳು ಬಂದರು ಪಟ್ಟಣಗಳ ಮೂಲಕ ವಿದೇಶಿ ವ್ಯಾಪಾರವನ್ನು ನಡೆಸುತ್ತಿದ್ದರು. ಬಹಮನಿಗಳ ಕಾಲದಲ್ಲಿ ಪರ್ಷಿಯ, ಟರ್ಕಿ, ಅರೇಬಿಯ ಮತ್ತು ಮಧ್ಯ ಏಷ್ಯಗಳಿಂದ ವಿದೇಶಿಯರು ವ್ಯಾಪಾರದ ಉದ್ದೇಶದಿಂದ ಬರುತ್ತಿದ್ದರು. ಅವರೆಲ್ಲರೂ ನಗರಗಳಲ್ಲಿ ತಂಗುತ್ತಿದ್ದರು. ಬಿಜಾಪುರ, ಬೀದರ್, ಅಹಮದ್‌ನಗರ ಮತ್ತು ಗೋಲ್ಕೊಂಡಗಳಲ್ಲಿ ವಿದೇಶಿ ವರ್ತಕರನ್ನು ಹೆಚ್ಚಾಗಿ ಇರಿಸಲಾಗುತ್ತಿತ್ತು. ಗೋವಾ, ಚೌಲ್, ಸೋಲಾಪುರ, ರಾಯಚೂರು, ಬೆಂಗಳೂರು, ಹುಬ್ಬಳ್ಳಿ ಮೊದಲಾದ ಪಟ್ಟಣಗಳು ಪ್ರಮುಖ ವಾಣಿಜ್ಯ ಕೇಂದ್ರಗಳಾಗಿ ಬೆಳೆದವು. ಆಗ ಪ್ರಚಲಿತವಿದ್ದ ಕೃಷಿ ಉತ್ಪನ್ನಗಳೆಂದರೆ ಅಕ್ಕಿ, ಕಬ್ಬು, ಮೆಣಸು, ಜೋಳ, ಮೆಕ್ಕೆಜೋಳ, ಹುಣಿಸೆ ಹಣ್ಣು, ಸಾಸಿವೆ, ಬೇಳೆಕಾಳುಗಳು, ಸಾಂಬಾರ ಪದಾರ್ಥಗಳು ಮುಂತಾದವು. ಕೈಗಾರಿಕೋತ್ಪನ್ನ ವಸ್ತುಗಳಲ್ಲಿ ಹತ್ತಿಬಟ್ಟೆ, ರೇಷ್ಮೆ, ಚರ್ಮದ ವಸ್ತುಗಳು, ದಂತದ ಕೆತ್ತನೆಗಳು, ಆಭರಣಗಳು ಮುಖ್ಯವಾದವು. ಕುದುರೆಗಳು, ಮುತ್ತುಗಳು, ಕಚ್ಚಾರೇಷ್ಮೆ ಮೊದಲಾದ ಸ್ಥಳೀಯವಾಗಿ ಸಿಗದ ವಸ್ತುಗಳನ್ನು ಆಮದು ಮಾಡಿಕೊಳ್ಳಲಾಗುತ್ತಿತ್ತು.
ಹತ್ತಿ ಮತ್ತು ರೇಷ್ಮೆ ಬಟ್ಟೆಗಳನ್ನು ನೇಯುವುದು ಅಭಿವೃದ್ದಿಯಲ್ಲಿದ್ದ ಉದ್ಯಮವಾಗಿತ್ತು. ನೇಕಾರರಿಗೆ ಬೇಕಾಗಿದ್ದ ರೇಷ್ಮೆಯನ್ನು ಚೀಣಾದಿಂದ ಆಮದು ಮಾಡಿಕೊಳ್ಳಲಾಗುತ್ತಿತ್ತು. ಹತ್ತಿಬಟ್ಟೆಗಳಲ್ಲಿ ಕ್ಯಾಲಿಕೊ ಮತ್ತು ಮಸ್ಲಿನ್ ಹೆಸರುವಾಸಿಯಾಗಿದ್ದವು. ಗಣಿಗಾರಿಕೆ ಅಂದಿನ ಅರ್ಥ ವ್ಯವಸ್ಥೆಯ ಮೇಲೆ ಮಹತ್ತರ ಪ್ರಭಾವವನ್ನು ಬೀರಿತ್ತು. ಕಬ್ಬಿಣ ಮತ್ತು ರತ್ನಗಳ ನಿಕ್ಷೇಪಗಳು ಇದ್ದವು. ಗಣಿಗಳಲ್ಲಿ ಸಾಕಷ್ಟು ಜನ ದುಡಿಯುತ್ತಿದ್ದರು. ವಜ್ರವನ್ನು ಕತ್ತರಿಸಿ ಸಾಣೆ ಹಿಡಿಯುವ ಕೆಲಸಗಾರರಿದ್ದರು. ಸಿದ್ಧವಾದ ವಜ್ರಗಳು ಸೂರತ್, ಗೋವಾ, ಬಿಜಾಪುರ, ಆಗ್ರಾ, ದೆಹಲಿ, ವಿಜಯನಗರ ಮೊದಲಾದ ನಗರಗಳಲ್ಲಿ ಮಾರಾಟವಾಗುತ್ತಿದ್ದವು. ವಜ್ರ ವ್ಯಾಪಾರದಿಂದ ಅನೇಕ ವ್ಯಾಪಾರಸ್ಥರು ಶ್ರೀಮಂತರಾಗಿದ್ದರು. ಗುಜರಾತಿ ವರ್ತಕರು ವಜ್ರದ ಗಣಿಗಾರಿಕೆಯಲ್ಲಿ ಏಕಸ್ವಾಮ್ಯ ಪಡೆದಿದ್ದರು.
ಹದಿನೇಳನೆಯ ಶತಮಾನದಲ್ಲಿ ಪೋರ್ಚುಗೀಸರಿಗೂ ಬಿಜಾಪುರದ ಅರಸರಿಗೂ ವ್ಯಾಪಾರ ಸಂಬಂಧಗಳ ಕುರಿತು ಮನಸ್ತಾಪಗಳುಂಟಾದವು. ಈ ರೀತಿಯ ಬೆಳವಣಿಗೆಗಳು ವಿಜಯನಗರೋತ್ತರ ಸಂದರ್ಭದಲ್ಲಿ ವ್ಯಾಪಾಕವಾಗಿ ಕಂಡು ಬಂದವು. ಕ್ರಿ.ಶ. ಹದಿನಾರನೆಯ ಶತಮಾನದ ಆರಂಭ ಕರ್ನಾಟಕದ ವ್ಯಾಪಾರದಲ್ಲಿ ಅನೇಕ ಬದಲಾವಣೆಗಳನ್ನು ಉಂಟು ಮಾಡಿತು. ಪೋರ್ಚುಗೀಸರ ಆಗಮನವೇ ಈ ಏರುಪೇರುಗಳಿಗೆ ಕಾರಣ. ಪೋರ್ಚುಗೀಸರು ವ್ಯಾಪಾರದಲ್ಲಿ ಏಕಸ್ವಾಮ್ಯವನ್ನು ಸ್ಥಾಪಿಸುವ ಹೊಸ ವ್ಯಾಪಾರಿ ತಂತ್ರದೊಂದಿಗೆ ಕರಾವಳಿಗೆ ಪ್ರವೇಶಿಸಿದರು. ಇದು ಸ್ಥಳೀಯ ಅರಸುಮನೆತನಗಳೊಂದಿಗಿನ ಯುದ್ಧಗಳಿಗೂ ಕಾರಣ ವಾಯಿತು. ಇದರ ಪರಿಣಾಮವಾಗಿ ಮಂಗಳೂರು, ಬಸ್ರೂರು, ಹೊನ್ನಾವರ ಮುಂತಾದ ಬಂದರು ಪಟ್ಟಣಗಳು ಪೋರ್ಚುಗೀಸರ ಆಕ್ರಮಣಕ್ಕೆ ತುತ್ತಾಗಬೇಕಾಯಿತು. ಪೋರ್ಚುಗೀಸರು ಸ್ಥಳೀಯ ವ್ಯಾಪಾರಸ್ಥರನ್ನು ನಿಯಂತ್ರಿಸಿದರು. ಅದೇ ವೇಳೆ ಯುರೋಪಿ ನವರೇ ಆದ ಡಚ್ಚರು, ಫ್ರೆಂಚರು ಮತ್ತು ಬ್ರಿಟಿಷರೊಂದಿಗೂ ಸ್ಪರ್ಧೆ ನೀಡಲಾರಂಭಿಸಿದರು. ಇದರಿಂದಾಗಿ ಹದಿನೇಳನೆಯ ಶತಮಾನ ಸಂಪೂರ್ಣವಾಗಿ ಹಾಗೂ ಹದಿನೆಂಟನೆಯ ಶತಮಾನದ ಮೊದಲಾರ್ಧ ವ್ಯಾಪಾರದ ಏಕಸ್ವಾಮ್ಯಕ್ಕಾಗಿ ನಡೆದ ಹೋರಾಟ, ಒಪ್ಪಂದಗಳಿಗೇ ಮೀಸಲಾಯಿತು. ಕೆಳದಿಯ ನಾಯಕರು, ಮೈಸೂರಿನ ಒಡೆಯರು, ಚಿತ್ರದುರ್ಗದ ನಾಯಕರು ಹಾಗೂ ಅಂದಿನ ಅನೇಕ ಸಣ್ಣಪುಟ್ಟ ಅರಸುಮನೆತನಗಳು ಒಂದಲ್ಲ ಒಂದು ರೀತಿಯಲ್ಲಿ ಈ ರೀತಿಯ ಅನುಭವಗಳಿಗೆ ಒಳಗಾದವು. ಹೀಗಾಗಿ ವಿಜಯನಗರೋತ್ತರ ಸಂದರ್ಭದಲ್ಲಿ ಯುರೋಪಿಯನ್ನರ ಅತಿಯಾದ ಮಧ್ಯಪ್ರವೇಶ, ವ್ಯಾಪಾರದಲ್ಲಿ ಏಕಸ್ವಾಮ್ಯವನ್ನು ಸಂಪಾದಿಸಿಕೊಳ್ಳುವ ಕಾತುರ, ಸ್ಥಳೀಯ ಅರಸುಮನೆತನಗಳ ನಿರಂತರ ಯುದ್ಧಗಳು ಮೊದಲಾದವು ನಗರ ಅರ್ಥ ವ್ಯವಸ್ಥೆಯಲ್ಲಿ ಏರುಪೇರುಗಳನ್ನುಂಟು ಮಾಡಿದವು. ಅನೇಕ ವಾಣಿಜ್ಯ ಕೇಂದ್ರಗಳು ತೀವ್ರ ಆಘಾತವನ್ನು ಅನುಭವಿಸಿದವು. ಮೈಸೂರು ಸುಲ್ತಾನರ ಆಳ್ವಿಕೆಯಲ್ಲೂ ಇದು ಮುಂದುವರಿಯಿತು.
ಯುರೋಪಿಯನ್ನರ ವ್ಯಾಪಾರ ಮತ್ತು ರಾಜ್ಯ ವಿಸ್ತರಣಾ ಧೋರಣೆಯನ್ನು ಬಲವಾಗಿ ವಿರೋಧಿಸುತ್ತಲೇ ಮೈಸೂರು ಸುಲ್ತಾನರು ಮೈಸೂರು, ಬೆಂಗಳೂರು, ಮಂಗಳೂರು ಮುಂತಾದ ಪಟ್ಟಣಗಳನ್ನು ಆರ್ಥಿಕ ಸ್ವಾವಲಂಬನೆಯ ಕೇಂದ್ರಗಳನ್ನಾಗಿ ಕಟ್ಟುವ ಪ್ರಯತ್ನ ಮಾಡಿದರು. ಹೊಸ ವಾಣಿಜ್ಯ ಮತ್ತು ಕೈಗಾರಿಕಾ ನೀತಿಗಳನ್ನು ಜಾರಿಗೊಳಿಸಿದರು. ನಿರಂತರ ಯುದ್ಧಗಳ ನಡುವೆಯೂ ಹೊಸ ನಗರ ಅರ್ಥ ವ್ಯವಸ್ಥೆಯ ಹುಟ್ಟಿಗೆ ಕಾರಣರಾದರು. ಟಿಪ್ಪುವು ತನ್ನ ರಾಜತಾಂತ್ರಿಕ ಮತ್ತು ವ್ಯಾಪಾರ-ವಾಣಿಜ್ಯಗಳ ಉದ್ದೇಶಕ್ಕಾಗಿ ಹೊಸ ಪ್ರಯೋಗಗಳನ್ನು ಮಾಡಿದನು. ವಿದೇಶಗಳಲ್ಲಿ ವಾಣಿಜ್ಯ ಕೇಂದ್ರಗಳನ್ನು ಸ್ಥಾಪಿಸುವುದು, ವಿದೇಶಿ ಮತ್ತು ದೇಶಿ ವರ್ತಕರಿಗೆ ಎಲ್ಲ ಬಗೆಯ ಸೌಲಭ್ಯ, ಸವಲತ್ತುಗಳನ್ನು ನೀಡಿ ಮೈಸೂರಿಗೆ ಆಕರ್ಷಿಸುವುದು, ಹೊಸ ವಾಣಿಜ್ಯ ವಿಭಾಗವನ್ನು ಸ್ಥಾಪಿಸುವುದು, ನೌಕಾ ನೆಲೆಯ ನಿರ್ಮಾಣ, ಫಿರಂಗಿ ಹಾಗೂ ಇನ್ನಿತರ ಅತ್ಯಾಧುನಿಕ ಯುದ್ಧೋಪಕರಣಗಳ ನಿರ್ಮಾಣ ಇವೇ ಮುಂತಾದ ಹಲವಾರು ಪ್ರಯೋಗಗಳನ್ನು ಮಾಡುವ ಮೂಲಕ ನಗರ ಕೇಂದ್ರಗಳು ಚುರುಕುಗೊಳ್ಳುವಂತೆ ಹಾಗೂ ಅವು ಬ್ರಿಟಿಷರ ವಿರುದ್ಧದ ಸಮರದಲ್ಲಿ ನಿರ್ಣಾಯಕ ಪಾತ್ರವಹಿಸುವಂತೆ ಮಾಡಿದನು.
ಟಿಪ್ಪುವು ತನ್ನ ರಾಜ್ಯದ ವಾಣಿಜ್ಯ ಬೆಳೆಗಳಾದ ಮೆಣಸು, ಏಲಕ್ಕಿ, ರೇಷ್ಮೆ, ಶ್ರೀಗಂಧ, ಅಡಕೆ, ತೆಂಗಿನಕಾಯಿ, ದಂತ ಮೊದಲಾದವುಗಳನ್ನು ಪಾಶ್ಚಿಮಾತ್ಯ ದೇಶಗಳಿಗೆ ರಫ್ತು ಮಾಡಿ, ಅಲ್ಲಿಂದ ಅಗತ್ಯ ವಸ್ತುಗಳನ್ನು ಆಮದು ಮಾಡಿಕೊಳ್ಳುತ್ತಿದ್ದ. ವಿದೇಶಿ ವ್ಯಾಪಾರದ ಅಭಿವೃದ್ದಿಯ ದೃಷ್ಟಿಯಿಂದ ಹೊಸ ವಾಣಿಜ್ಯ ವಿಭಾಗವೊಂದನ್ನು ಸ್ಥಾಪಿಸಿದ. ಹೊರದೇಶ ಗಳಲ್ಲಿ ವ್ಯಾಪಾರ ಕೋಠಿಗಳನ್ನು ಸ್ಥಾಪಿಸಿ ತನ್ನ ವಾಣಿಜ್ಯ ಪ್ರತಿನಿಧಿಗಳನ್ನು ನೇಮಿಸಿದ. ದೇಶೀಯ ಹಾಗೂ ವಿದೇಶೀಯ ವಾಣಿಜ್ಯ ವಲಯದಲ್ಲಿ ಟಿಪ್ಪು ನೇರವಾಗಿ ಹಸ್ತಕ್ಷೇಪ ನಡೆಸಿದ್ದರ ಉದ್ದೇಶ; ಮೆಣಸು, ಶ್ರೀಗಂಧ, ನಗದು ಬೆಳೆಗಳು ಹಾಗೂ ಅಮೂಲ್ಯ ಹರಳುಗಳು ಮೊದಲಾದ ವಸ್ತುಗಳ ಲಾಭದಾಯಕ ವ್ಯಾಪಾರದಲ್ಲಿ ಬ್ರಿಟಿಷರು ಕಾಲಿಡದಂತೆ ನೋಡಿ ಕೊಳ್ಳುವುದು ಹಾಗೂ ಆ ಮೂಲಕ ಬ್ರಿಟಿಷರನ್ನು ಆರ್ಥಿಕವಾಗಿ ಕ್ಷೀಣಿಸುವಂತೆ ಮಾಡುವುದು. ಈ ಉದ್ದೇಶಕ್ಕಾಗಿ ದೇಶಿ ವರ್ತಕರನ್ನು ಆಹ್ವಾನಿಸಲಾಯಿತು. ಗುಜರಾತ್, ಕಛ್, ಮಲಬಾರ್ ಮುಂತಾದ ಪ್ರದೇಶಗಳ ವ್ಯಾಪಾರಸ್ಥರನ್ನು ಕಾರವಾರ, ಹೊನ್ನಾವರ ಮತ್ತು ಮಂಗಳೂರು ಬಂದರುಗಳಲ್ಲಿ ಅಕ್ಕಿ, ಕರಿಮೆಣಸು, ತೆಂಗಿನಕಾಯಿ, ಅಡಕೆ, ಕಬ್ಬು ಮುಂತಾದ ಕೃಷಿ ಉತ್ಪನ್ನಗಳ ವ್ಯಾಪಾರ ನಡೆಸಲು ಆಹ್ವಾನಿಸಲಾಗುತ್ತಿತ್ತು. ಮುಸ್ಲಿಮರು ವ್ಯಾಪಾರದಲ್ಲಿ ಹೆಚ್ಚಾಗಿ ತೊಡಗಿಕೊಂಡಿದ್ದರು. ಅದೇ ರೀತಿ ಕೊಂಕಣಿಗಳು ಮತ್ತು ಗುಜರಾತಿಗಳು ಪರಿಸ್ಥಿತಿಯ ಲಾಭವನ್ನು ಪಡೆದುಕೊಂಡು ಶ್ರೀಮಂತ ವರ್ತಕರಾಗಿ, ಮಧ್ಯವರ್ತಿಗಳಾಗಿ ಹಾಗೂ ಹಣವನ್ನು ಸಾಲ ನೀಡುವ ಸಂಸ್ಥೆಗಳಾಗಿ ಬೆಳೆದರು. ಟಿಪ್ಪುವಿನ ಪತನದ ನಂತರ ಈ ವರ್ತಕರು ಬ್ರಿಟಿಷರೊಂದಿಗೆ ಉತ್ತಮ ವ್ಯಾಪಾರ ಸಂಬಂಧವನ್ನು ಇಟ್ಟುಕೊಂಡರು.
ಟಿಪ್ಪುವು ವಿದೇಶಗಳಿಂದ ಕುಶಲಕರ್ಮಿಗಳನ್ನು ಹಾಗೂ ತಂತ್ರಜ್ಞರನ್ನು ಕರೆಸಿಕೊಂಡನು. ಆ ಮೂಲಕ ಕೈಗಾರಿಕಾ ಕ್ಷೇತ್ರದಲ್ಲಿ ಹೊಸ ಪ್ರಯೋಗಗಳನ್ನು ಮಾಡಿದನು. ಹಡಗು ನಿರ್ಮಾಣ, ಬಂದೂಕು ತಯಾರಿಕೆ, ಗಾಜು ಹಾಗೂ ಇತರ ಉಪಯುಕ್ತ ವಸ್ತುಗಳ ತಯಾರಿಕೆ ಯಲ್ಲಿ ನಿಪುಣರಾದವರನ್ನು ಕರೆತರುವ ವ್ಯವಸ್ಥೆಯನ್ನು ಮಾಡಿದನು. ಬಂದೂಕುಗಳು, ಕೋವಿಗಳು, ಫಿರಂಗಿಗಳು, ಚಾಕುಗಳು, ಕತ್ತರಿಗಳು ಮತ್ತು ಕೈಗಡಿಯಾರಗಳನ್ನು ಶ್ರೀರಂಗಪಟ್ಟಣದಲ್ಲಿ ತಯಾರಿಸಲಾಗುತ್ತಿತ್ತು. ಕಬ್ಬಿಣವನ್ನು ಕರಗಿಸುವ ಮತ್ತು ಎರಕ ಹೊಯ್ಯುವ ಕೆಲಸವನ್ನು ಮಧುಗಿರಿ, ಚೆನ್ನರಾಯದುರ್ಗ, ಹಾಗಲವಾಡಿ ಮತ್ತು ದೇವರಾಯ ದುರ್ಗಗಳಲ್ಲಿ ಕೈಗೊಳ್ಳಲಾಗಿದ್ದಿತು. ನೌಕಾ ನಿರ್ಮಾಣ ಟಿಪ್ಪುವಿನ ಕನಸುಗಳಲ್ಲಿ ಒಂದು. ಹಡಗುಗಳನ್ನು ಕಟ್ಟಲು ಮರವನ್ನು ಕಲ್ಲಿಕೋಟೆಯಿಂದ ನೌಕಾ ನಿರ್ಮಾಣ ನೆಲೆಯಿದ್ದ ಮಂಗಳೂರಿಗೆ ಕಳುಹಿಸಲಾಗುತ್ತಿತ್ತು. ಮಂಗಳೂರು, ಸದಾಶಿವಗಡ ಹಾಗೂ ಭಾಸ್ಕೊರಾಜಿ ಎಂಬ ಸ್ಥಳಗಳಲ್ಲಿ ಹಡಗು ಕಟ್ಟುವ ಕೆಲಸ ನಡೆಯುತ್ತಿತ್ತು. ಹಡಗು ನಿರ್ಮಾಣಕ್ಕೆ ಅಗತ್ಯವಾದ ಮರಮುಟ್ಟು, ಕಬ್ಬಿಣ, ಹಗ್ಗಗಳು ಮೊದಲಾದವುಗಳನ್ನು ಸ್ಥಳೀಯವಾಗಿಯೇ ಕೊಂಡುಕೊಳ್ಳ ಲಾಗುತ್ತಿತ್ತು.
ಟಿಪ್ಪು ತನ್ನ ರಾಜಧಾನಿ ಮೈಸೂರಿನಲ್ಲಿ ರೇಷ್ಮೆ ಉದ್ಯಮವನ್ನು ಅಭಿವೃದ್ದಿ ಪಡಿಸಿದನು. ಟಿಪ್ಪು ಲಕಿಜಿತ್ಸಾಹ ನೀಡಿದ ಇನ್ನೊಂದು ಉದ್ಯಮವೆಂದರೆ ಜವಳಿ ಉದ್ಯಮ. ಶ್ರೀರಂಗ ಪಟ್ಟಣದ ಬಳಿ ಇದ್ದ ನೆಲಘಟ್ಟ ಜವಳಿ ಉದ್ಯಮದ ಕೇಂದ್ರವಾಗಿತ್ತು. ಶ್ರೀರಂಗಪಟ್ಟಣದಲ್ಲಿ ಕಾಗದ ಕಾರ್ಖಾನೆಯನ್ನು ಸ್ಥಾಪಿಸಲಾಯಿತು. ಚನ್ನಪಟ್ಟಣದಲ್ಲಿ ಗಾಜಿನ ವಸ್ತುಗಳು ತಯಾರಾಗುತ್ತಿದ್ದವು. ಮೈಸೂರಿನಲ್ಲಿ ಸಾಕಷ್ಟು ಸಕ್ಕರೆ ಕಾರ್ಖಾನೆಗಳನ್ನು ಸ್ಥಾಪಿಸಲಾಯಿತು. ಚಿಕ್ಕಬಳ್ಳಾಪುರ ಕಲ್ಲುಸಕ್ಕರೆಗೆ ಪ್ರಸಿದ್ಧವಾಗಿತ್ತು. ಟಿಪ್ಪು ತನ್ನ ಟಂಕಸಾಲೆಗಳಿಂದ ಬಗೆಬಗೆಯಾದ ನಾಣ್ಯಗಳನ್ನು ಹೊರಡಿಸಿದನು. ಶ್ರೀರಂಗಪಟ್ಟಣ, ಮೈಸೂರು, ಬೆಂಗಳೂರು, ಬಿದನೂರು ಚಿತ್ರದುರ್ಗ, ಕಲ್ಲಿಕೋಟೆ, ದಿಂಡಿಗಲ್, ಧಾರವಾಡ ಮತ್ತು ಗುತ್ತಿಗಳಲ್ಲಿ ಟಿಪ್ಪುವಿನ ಟಂಕಸಾಲೆಗಳಿದ್ದವು. ಟಿಪ್ಪುವಿನ ಈ ಪ್ರಯತ್ನಗಳೆಲ್ಲವೂ ಸಂಬಂಧಪಟ್ಟ ನಗರ ಕೇಂದ್ರಗಳೆಲ್ಲವನ್ನೂ ಚುರುಕುಗೊಳಿಸಿದುವು. ವರ್ತಕರು ಹಾಗೂ ಕುಶಲಕರ್ಮಿಗಳು ನಗರ ಜೀವನದಲ್ಲಿ ಪ್ರಮುಖವಾಗಿ ಗುರುತಿಸಿಕೊಂಡರು. ಬ್ರಿಟಿಷ್ ವ್ಯಾಪಾರಿ ಹಿತಾಸಕ್ತಿಗಳಿಗೆ ವಿರುದ್ಧವಾಗಿ ಟಿಪ್ಪು ವ್ಯಾಪಾರ ಮತ್ತು ಕೈಗಾರಿಕಾ ನೀತಿಗಳನ್ನು ರೂಪಿಸಿದ್ದರಿಂದಾಗಿ, ಆತನ ಅನೇಕ ಯೋಜನೆಗಳು ಕನಸಾಗಿಯೇ ಉಳಿಯಬೇಕಾಯಿತು. ಆದರೂ ಅತ್ಯಲ್ಪ ಕಾಲಾವಧಿ ಯಲ್ಲಿ ಆರ್ಥಿಕ ಕ್ಷೇತ್ರದಲ್ಲಿ ಅವು ತಂದ ಪರಿವರ್ತನೆಗಳು ಹಾಗೂ ಹೊಸತನಗಳು ನಗರ ಅರ್ಥ ವ್ಯವಸ್ಥೆಯ ಅಧ್ಯಯನ ಸಂದರ್ಭದಲ್ಲಿ ಮಹತ್ವದ್ದಾಗಿ ಕಂಡು ಬರುತ್ತವೆ.
ನಗರ ಅರ್ಥ ವ್ಯವಸ್ಥೆಯ ರೂಪುಗೊಳ್ಳುವಿಕೆಯಲ್ಲಿ ಪ್ರಭುತ್ವ, ಅಧಿಕಾರಿಗಳು, ವರ್ತಕ ಸಮುದಾಯ, ವರ್ತಕ ಸಂಘ ಮುಂತಾದವುಗಳ ಜೊತೆಗೆ ಸಂಪರ್ಕ ಸಾಧನಗಳು ಮತ್ತು ರಸ್ತೆಗಳು ಮಹತ್ವದ ಪಾತ್ರವನ್ನು ವಹಿಸಿದವು. ಸಾರಿಗೆ ಮತ್ತು ಸಂಪರ್ಕ ಆರ್ಥಿಕ ಚಟುವಟಿಕೆಯ ಒಂದು ಭಾಗವಾಗಿದ್ದು, ಅದರಲ್ಲಿ ಮಾನವ ಮತ್ತು ಆತನಿಗೆ ಅವಶ್ಯಕ ವಾಗಿರುವ ವಸ್ತುಗಳು ಒಂದು ಪ್ರದೇಶದಿಂದ ಇನ್ನೊಂದೆಡೆಗೆ ನಾನಾ ಕಾರಣಗಳಿಗಾಗಿ ಚಲಿಸುತ್ತಿರುತ್ತವೆ. ನಗರ ವ್ಯವಸ್ಥೆ ರೂಪುಗೊಳ್ಳಲು ಇದೊಂದು ಅವಶ್ಯಕ ಅಂಶವಾಗಿದೆ. ವ್ಯಾಪಾರಿ ವಸ್ತುಗಳನ್ನು ಸಾಗಿಸಲು ಸಾಗಣೆ ಮಾರ್ಗಗಳನ್ನು ನಿರ್ಮಿಸುವುದು ಪ್ರತಿಯೊಂದು ಅರಸುಮನೆತನದ ಸಂದರ್ಭದಲ್ಲೂ ಕಂಡು ಬರುವ ಸಾಮಾನ್ಯ ಲಕ್ಷಣ. ಕರ್ನಾಟಕದಲ್ಲಿ ರಸ್ತೆ ವ್ಯವಸ್ಥೆಯ ಕುರಿತಾಗಿ ಮೌರ್ಯರಿಂದಲೇ ಮಾಹಿತಿಗಳು ಸಿಗುತ್ತವೆ. ಪ್ರತಿಷ್ಠಾನದಿಂದ ದಕ್ಷಿಣದತ್ತ ಹೊರಟ ಮಾರ್ಗ ಕೊಲ್ಲಾಪುರ, ಕೊಪ್ಪಳ, ಮಾಸ್ಕಿ, ಚಂದ್ರವಳ್ಳಿ, ಕನಕಗಿರಿ ಮೊದಲಾದ ಪ್ರಾಚೀನ ಪಟ್ಟಣಗಳನ್ನು ಸಂಪರ್ಕಿಸುತ್ತಿತ್ತು. ಬಾರಕನೂರು ಘಾಟಿ ಮಾರ್ಗದಲ್ಲಿ ಹೊನ್ನಾವರದಿಂದ ದಕ್ಷಿಣದತ್ತ ಹೊರಟ ಮಾರ್ಗ ಬನವಾಸಿ, ಹಾನಗಲ್, ಬಂಕಾಪುರ, ಬಳ್ಳಿಗಾವೆ, ಹರಿಹರ, ಅರಸೀಕೆರೆ, ಶ್ರವಣಬೆಳ್ಗೊಳಗಳನ್ನು ಹಾಯ್ದು ಪಶ್ಚಿಮದತ್ತ ತಲಕಾಡಿಗೂ, ಪೂರ್ವದತ್ತ ಬೆಂಗಳೂರು, ಕೋಲಾರದ ಕಡೆಗೂ ಹೋಗುತ್ತಿತ್ತು. ಕರ್ನಾಟಕದ ಕಲ್ಯಾಣದಿಂದ ತಮಿಳುನಾಡಿನ ತಂಜಾವೂರಿನವರೆಗೆ ಹಿರಿಯ ಹೆದ್ದಾರಿಯೊಂದು ಇತ್ತು.
ಮಲ್ಲಿಕಾಫರ್ ಉತ್ತರದಿಂದ ದಕ್ಷಿಣಕ್ಕೆ ಬರುವಾಗ ಮೊದಲು ಪಂಡರಾಪುರದಿಂದ ಬಿಜಾಪುರಕ್ಕೆ, ಬಿಜಾಪುರದಿಂದ ಹರಿಹರ, ಹರಿಹರದಿಂದ ಹಿರಿಯೂರು, ಹಿರಿಯೂರಿನಿಂದ ಬಾಣಾವರ, ನಂತರ ಹಳೇಬೀಡು ಈ ಮಾರ್ಗವನ್ನು ಬಳಸಿಕೊಂಡನು. ಚೋಳರ ರಾಜಧಾನಿ ತಂಜಾವೂರು ಮತ್ತು ಕಲ್ಯಾಣ ಚಾಲುಕ್ಯರ ರಾಜಧಾನಿ ಕಲ್ಯಾಣ ಪರಸ್ಪರ ರಸ್ತೆ ಸಂರ್ಪಕವನ್ನು ಹೊಂದಿದ್ದವು. ವಿಜಯನಗರದ ಸಂದರ್ಭಕ್ಕೆ ಸಂಬಂಧಿಸಿದಂತೆ ಅನೇಕ ವ್ಯಾಪಾರ ಮಾರ್ಗಗಳ ಮಾಹಿತಿ ಸಿಗುತ್ತದೆ. ವಿಜಯನಗರ ಪಟ್ಟಣದಿಂದ ಬಂಕಾಪುರದ ಮೂಲಕ ಗೋವಾಕ್ಕೆ, ಬಂಕಾಪುರದಿಂದ ಹೊನ್ನಾವರದ ಮೂಲಕ ಭಟ್ಕಳಕ್ಕೆ, ಬೀದರ್ ಮತ್ತು ಗೋಲ್ಕೊಂಡಗಳ ಮಾರ್ಗವಾಗಿ ದೌಲತಾಬಾದಿನಿಂದ ಗುಲ್ಬರ್ಗಕ್ಕೆ, ಬಂಕಾಪುರದಿಂದ ಬಿಜಾಪುರ ಮತ್ತು ಗುಲ್ಬರ್ಗಾ ಮಾರ್ಗವಾಗಿ ಗೋಲ್ಕೊಂಡಕ್ಕೆ, ವಿಜಯನಗರ ಪಟ್ಟಣದಿಂದ ಪೆನುಕೊಂಡಾ, ಚಂದ್ರಗಿರಿ, ತಿರುಪತಿ ಮತ್ತು ಪುಲಿಕೋಟೆ ಮೂಲಕ ಮೈಲಾಪುರಕ್ಕೆ, ವಿಜಯನಗರದಿಂದ ಆದೋನಿ, ರಾಯಚೂರುಗಳಿಗೆ, ವಿಜಯನಗರದಿಂದ ಶಿವನ ಸಮುದ್ರಕ್ಕೆ ಮತ್ತು ಶ್ರೀರಂಗಪಟ್ಟಣಕ್ಕೆ, ವಿಜಯನಗರದಿಂದ ಉದಯಗಿರಿ, ಕೊಂಡವೀಡು, ಕೊಂಡಪಲ್ಲಿ ಮತ್ತು ಕರಾವಳಿಯ ಸಿಂಹಾಚಲ ಮತ್ತು ಶ್ರೀಕೂರ್ಮಂಗಳಿಗೆ ವ್ಯಾಪಾರ ಮಾರ್ಗಗಳಿದ್ದವು.
ತಲಕಾಡು, ಮಣ್ಣೆ ಮತ್ತು ಕೋಲಾರಗಳಿಂದ ಕ್ರಮವಾಗಿ ಕೊಯಮತ್ತೂರು, ಧರ್ಮಪುರಿ ಮತ್ತು ಸೇಲಂಗಳಿಗೆ ಇದ್ದ ಹೆದ್ದಾರಿಗಳು ತಮಿಳುನಾಡಿನೊಂದಿಗೆ ಕರ್ನಾಟಕವನ್ನು ಬೆಸೆದಿದ್ದವು. ತಲಕಾಡಿನಿಂದ ವೈನಾಡಿನ ಮೂಲಕ ಕೇರಳಕ್ಕೂ ಸಂಪರ್ಕವಿತ್ತು. ಹಂಪೆ, ಅರಸೀಕೆರೆ, ಮಧುಗಿರಿ, ಮುಳಬಾಗಿಲುಗಳ ಕಡೆಯಿಂದ ಪೂರ್ವಕ್ಕೆ ಹೆಂಜೇರು, ನಿಡುಗಲ್ ಮತ್ತು ಪೆನುಕೊಂಡದ ಕಡೆಗೆ ಹೆದ್ದಾರಿಗಳಿದ್ದವು. ಮಂಗಳೂರಿನಿಂದ ಬೇಲೂರಿಗಿದ್ದ ಮಾರ್ಗ ಪಶ್ಚಿಮಘಟ್ಟ ಶ್ರೇಣಿಗಳಿಂದಾಗಿ ಸುಗಮವಾಗಿರಲಿಲ್ಲ. ಆದರೂ ಆ ಮಾರ್ಗ ಬಳಕೆಯಲ್ಲಿತ್ತು. ಅದು ಘಟ್ಟದ ಮೇಲೆ ಬರುತ್ತಿದ್ದಂತೆ ಕಳಸ ಸಿಗುತ್ತಿತ್ತು. ಮುಂದಕ್ಕೆ ಸುಂಕಸಾಲೆ ಮೂಲಕ ಹೋಗಿ ಚೌವಳಿ ಎನ್ನುವಲ್ಲಿ ಕವಲಾಗಿ ಒಡೆದು ಉತ್ತರಕ್ಕೆ ಶೃಂಗೇರಿ, ಶಿವಮೊಗ್ಗಗಳ ಕಡೆಗೆ ಹೋಗುತ್ತಿತ್ತು. ಅಲ್ಲಿಂದ ಮೂಡಿಗೆರೆ ತಲುಪಿ ಮಾಕೋನಹಳ್ಳಿಯ ಮೂಲಕ ಬೇಲೂರು ಸೇರುತ್ತಿತ್ತು. ಮೂಡಿಗೆರೆಯಿಂದ ಬೇಲೂರಿಗೆ ಹಾಗೂ ಸಕಲೇಶಪುರಕ್ಕೆ ಹೋಗುವ ಇನ್ನೊಂದು ಮಾರ್ಗ ಹೊಯ್ಸಳರ ಮೂಲ ಸ್ಥಳವಾದ ಸೊಸೆವೂರಿನ ಸಮೀಪ ಹಾದು ಹೋಗುತ್ತಿತ್ತು. ಮೂಡಿಗೆರೆಯಿಂದ ನಾಲ್ಕು ಕಿಲೋಮೀಟರ್‌ಗಳಷ್ಟು ದೂರದಲ್ಲಿ ಮುದ್ರೆಮನೆ ಎಂಬ ಸ್ಥಳವಿದ್ದು, ಅದು ಟಂಕಸಾಲೆಯಾಗಿತ್ತು. ಬೇಲೂರು ತಲುಪುತ್ತಿದ್ದ ಈ ಮಾರ್ಗ ಬಯಲುನಾಡು ಸೇರಿ ಕರ್ನಾಟಕದ ವಿವಿಧ ಮುಖ್ಯ ಸ್ಥಳಗಳೊಡನೆ ಸಂಪರ್ಕ ಸಾಧಿಸಿಕೊಂಡಿತ್ತು. ಈ ಮಾರ್ಗದಲ್ಲಿ ಎತ್ತುಗಳು ಮತ್ತು ಕತ್ತೆಗಳ ಮೇಲೆ ಮಾತ್ರ ಸರಕು ಸಾಗಿಸಬಹುದಾಗಿತ್ತು.
ಬಂದರು ಪಟ್ಟಣಗಳು ವ್ಯಾಪಾರ-ವಾಣಿಜ್ಯದ ಹಿನ್ನೆಲೆಯಿಂದ ಪ್ರಾಮುಖ್ಯತೆಯನ್ನು ಗಳಿಸಿಕೊಂಡಿದ್ದರೂ, ಪಶ್ಚಿಮ ಘಟ್ಟಗಳಿಂದಾಗಿ ಅವುಗಳೊಂದಿಗಿನ ಸಂಪರ್ಕ ಅಷ್ಟೊಂದು ಸುಲಭದ್ದಾಗಿರಲಿಲ್ಲ. ಅದರಲ್ಲೂ ಭಟ್ಕಳದಿಂದ ದಕ್ಷಿಣಕ್ಕಿದ್ದ ಮಲ್ಪೆ, ಮಂಗಳೂರು, ಕುಂಬ್ಳೆ ಮುಂತಾದ ಬಂದರು ಪಟ್ಟಣಗಳೊಂದಿಗಿನ ಸಂಪರ್ಕ ಕಠಿಣವಾಗಿತ್ತು. ಭಟ್ಕಳದಿಂದ ಉತ್ತರಕ್ಕಿದ್ದ ಬಂದರುಗಳಿಗೂ, ಅವುಗಳ ಒಳನಾಡಿಗೂ ಸಂಪರ್ಕ ಮಾರ್ಗಗಳು ಸುಲಭ ವಾಗಿದ್ದವು. ಮಂಗಳೂರು ಶ್ರೀರಂಗಪಟ್ಟಣದೊಂದಿಗೆ ಬಿಸ್ಲೆ ಘಾಟಿಯ ಮೂಲಕ ಸಂಪರ್ಕ ಹೊಂದಿತ್ತು. ಅದರಲ್ಲಿ ಎತ್ತುಗಳ ಮೂಲಕ ಮಾತ್ರ ಸರಕುಗಳನ್ನು ಸಾಗಿಸಬಹುದಾಗಿತ್ತು. ದಕ್ಷಿಣ ಕನ್ನಡವನ್ನು ಮೈಸೂರು ಮತ್ತು ಕೊಡಗಿನೊಂದಿಗೆ ಸಂಪರ್ಕಿಸುತ್ತಿದ್ದ ಪಶ್ಚಿಮ ಘಟ್ಟಗಳ ಮೂಲಕ ಹಾದು ಹೋಗುತ್ತಿದ್ದ ಘಟ್ಟ ರಸ್ತೆಗಳಲ್ಲಿ ಸಂಪಾಜೆ, ಆಗುಂಬೆ, ಚಾರ್ಮಾಡಿ, ಹೊಸಂಗಡಿ, ಮಂಜರಾಬಾದ್, ಶಿಶಿಲ ಮತ್ತು ಕೊಲ್ಲೂರು ಪ್ರಮುಖವಾದವು. ಇವು ಹೆಚ್ಚಿನ ಅಭಿವೃದ್ದಿಯನ್ನು ಕಂಡಿರುವುದು ಬ್ರಿಟಿಷರ ನೇರ ಆಳ್ವಿಕೆಯ ಸಂದರ್ಭದಲ್ಲಿ.
ವ್ಯಾಪಾರವು ಮುಖ್ಯವಾಗಿ ರಸ್ತೆ, ನದಿ ಮತ್ತು ಸಮುದ್ರದ ಮೂಲಕ ನಡೆಯುತ್ತಿತ್ತು. ರಸ್ತೆಗಳಲ್ಲಿ ಬಟ್ಟೆದಾರಿ, ಬಂಡಿದಾರಿ, ಹೆದ್ದಾರಿ, ಹೆಬ್ಬಟ್ಟೆ, ರಾಜಪಥ ಮೊದಲಾದ ರಸ್ತೆ ಗಳಿದ್ದವು. ರಾಜಧಾನಿ ಪಟ್ಟಣಗಳು ರಾಜಮಾರ್ಗವನ್ನು ಹೊಂದಿರುತ್ತಿದ್ದವು. ಭೂ ಮಾರ್ಗಗಳಲ್ಲಿ ಮುಖ್ಯವಾಗಿ ಎತ್ತಿನ ಬಂಡಿಗಳ ಮೇಲೆ ವ್ಯಾಪಾರ ನಡೆಯುತ್ತಿತ್ತು. ಎತ್ತು, ಕತ್ತೆ, ಕೋಣ, ಕುದುರೆ ಮುಂತಾದ ಪ್ರಾಣಿಗಳ ಮೇಲೆಯೂ ಸಾಮಾನುಗಳನ್ನು ಹೇರಿ ಸಾಗಿಸಲಾಗುತ್ತಿತ್ತು. ಸಣ್ಣ ಸಣ್ಣ ವಸ್ತುಗಳನ್ನು ತಲೆಯ ಮೇಲೆ ಹಸುಬೆ ಚೀಲಗಳಲ್ಲಿ ಹೊತ್ತು ಮಾರಾಟ ಮಾಡುತ್ತಿದ್ದರು. ಜಲಮಾರ್ಗದಲ್ಲಿ ಮುಖ್ಯವಾಗಿ ನದಿಗಳು ಮತ್ತು ಸಮುದ್ರ ಆಂತರಿಕ ಮತ್ತು ವಿದೇಶಿ ವ್ಯಾಪಾರಕ್ಕೆ ಬಳಕೆಯಾಗುತ್ತಿತ್ತು. ಅರೇಬಿಯನ್ನರು, ಪರ್ಷಿಯನ್ನರು, ಯುರೋಪಿಯನ್ನರು ಹಾಗೂ ಕರಾವಳಿ ತೀರದ ವರ್ತಕರು ಸಮುದ್ರ ಮಾರ್ಗದ ಮೂಲಕ ವ್ಯಾಪಾರ ನಡೆಸುತ್ತಿದ್ದರು. ಆಂತರಿಕ ವ್ಯಾಪಾರದಲ್ಲಿ ನದಿಗಳು ಮುಖ್ಯವಾಗಿ ಬಳಕೆಯಾಗುತ್ತಿದ್ದವು. ಜಲಮಾರ್ಗದಲ್ಲಿ ಮುಖ್ಯವಾಗಿ ದೋಣಿಗಳು, ಪಟ್ಟೆ ಮಾರಗಳು, ಸಣ್ಣ ಹಾಗೂ ದೊಡ್ಡ ಹಡಗುಗಳು ವಸ್ತುಗಳ ಸಾಗಾಣಿಕೆ ಮತ್ತು ವರ್ತಕರ ಪ್ರಯಾಣಕ್ಕೆ ಬಳಕೆಯಾಗುತ್ತಿದ್ದವು. ಹೀಗಾಗಿ ಭೂಮಾರ್ಗ ಮತ್ತು ಜಲಮಾರ್ಗಗಳ ಬಳಕೆ ಹೆಚ್ಚಾದಂತೆಲ್ಲಾ ನಗರೀಕರಣ ಪ್ರಕ್ರಿಯೆ ಚುರುಕುಗೊಳ್ಳಲಾರಂಭಿಸಿತು.

